
Tá cosaint láidir déanta ag colúnaí
na bliana, Conall Ó Móráin, ar
Ghaeilgeoirí tar éis an ionsaí gan
bhunús a rinne John Bowman
orthu sa chlár ‘RTÉ Battlestations’
inar mhaigh sé go ndearna Gaeil-
geoirí comhcheilg chun greim a
fháil ar RTÉ. L. 10

cathartha na Siria L. 9

Ó Lionáird Mhaigh
Chromtha
dóchasach
Labhraíonn an reathaí as Múscraí,
Ciarán Ó Lionáird, le Concubhar
Ó Liatháin faoi na seansanna atá
aige ag na cluichí Oilimpeacha. 
L. 21

Bradán Beo le
beocht a chur i
dtionscail díbheo
Tuairisc le Máirtín Ó Catháin ar an
€400,000 atá le n-íoc ag comh-
lacht nua a bunaíodh i nGaeltacht
Chonamara le borradh a chur faoi
fheilméireacht bradán. L. 19. Ball d’fhoireann fhóiréinsice na nGardaí taobh amuigh de Shiopa an Phobail, Indreabhán, maidin inné. Goideadh na scórtha mílte Euro ón siopa Gaeltachta

seo tar éis gur fhuadaigh gadaí bainisteoir an tsiopa. Scéal iomlán ar leathanach a dó [PIC: SEAN O MAINNIN]

Fuadach agus Robáil Armtha i gCois Fharraige 

Ní chuirfear ina thost é 
Colm Ó Broin

TÁ sé ráite ag Dónall Ó Cnáimhsí le
Gaelscéal nach mbeidh sé ag staonadh ó
fheactasaíocht phoiblí i leith cúrsaí
Gaeltachta.

Sheol an Roinn Ealaíon, Oidhreachta
agus Gaeltachta litir chuige an mhí seo
caite ag tabhairt rabhadh dó stop a chur

leis an obair a bhí ar bun aige le Guth na
Gaeltachta.

Mhaígh an litir go raibh seans ann go
raibh na preasráitis a shínigh sé agus na
hagallaimh a rinne sé leis na meáin faoin
mBille Gaeltachta ag sárú Cód Caighdeán
agus Iompraíochta na Státseirbhíse.

Chuir Ó Cnáimhsí freagra ar ais chuig
an Roinn ag diúltú don mhéid a bhí sa litir.

“Níl rud ar bith faighte ar ais agam
uathu agus nílim ag súil go dtiocfaidh rud
ar bith ar ais,” ar seisean.

“Ba mhaith liom a fháil amach cá háit a
seasann muid, tá soiléiriú de dhíth an
bhfuil an ceart ag daoine sa státsheirbhís
a bheith i mbun obair phobail.”

Ar lean ar leathanach 2

Gníomhaí Gaeltachta ag diúltú glacadh le bac ar fheachtasaíocht phoiblí

Dónall Ó Cnáimhsí ó
Ghuth na Gaeltachta.

Patricia Ní Chonghaile
Comhordaitheoir Táirgíochta

Baineann Gaelscéal úsáid  as Gaelspell agus
Ceart, bogearraí a chabhraíonn le litriú agus
gramadach na Gaeilge, www.cruinneog.com

Ní chuirfear ina thost é
Ar lean ó leathanach a haon

“Beidh mé ag leanúint ar
aghaidh le mo chuid oibre a
dhéanaim sa phobal, agus tá
seans go bhfeicfear preas-
ráiteas le m’ainm air nó go gclo-
isfear mé ar an raidió ag lab-
hairt faoi chúrsaí Gaeltachta
amach anseo.”

Tharraing an litir cáineadh
forleathan ó ghrúpaí Gaeilge
agus ó pholaiteoirí an
fhreasúra.

Dar leis an gCoimisiún um

Chaighdeáin in Oifigí Poiblí, tá
éiginnteacht ann an bhfuil oib-
rithe macasamhail Dhónaill Uí
Cnáimhsí clúdaithe faoi na
forálacha sa chód a bhaineann
le cúrsaí polaitíochta.

Is garraíodóir é Dónall leis an
tSeirbhís Fhiadhúlra agus
Páirceanna Náisiúnta i bPáirc
Náisiúnta Ghleann Bheatha. 

Tá sé fostaithe ag an Roinn ar
ghrád ceirde agus tá sé sin os
cionn grád an oifigigh
chléireachais.

Deir mír 5.2 (b) den chód gur

féidir le státsheirbhísigh sa
ghrád ceirde páirt a ghlacadh i
gcúrsaí polaitíochta ach deir
mír 5.2 (d) go bhfuil cosc iom-
lán ar státseirbhísigh ar leibhéal
níos airde ná oifigeach
cléireachais páirt a ghlacadh i
gcúrsaí polaitíochta de chineál
ar bith.

Tá an dá mhír sin ag teacht
salach ar a chéile, tá sé sin
admhaithe ag an gCoimisiún
um Chaighdeáin in Oifigí Poiblí
le Gaelscéal.

Tá sé ráite ag Guth na

Gaeltachta nach bhfuil siad den
tuairim go bhfuil an cáineadh a
rinne Ó Cnáimhsí ar an mBille
Gaeltachta ‘polaitiúil’.

Tá sainmhíniú leathan ar
‘pholaitíocht’ sa chód, mar
shampla tá ‘matters of current
political interest’ clúdaithe
faoin téarma.

De réir Uí Cnáimhsí tá fasach
dlithiúil ann a thacódh lena
cheart labhairt go poiblí, áfach.

Thréaslaigh Eamonn Mac
Niallais ó Ghuth na Gaeltachta
lena sheasamh.

“Tá muid ag tabhairt lánta-
caíochta do Dhónall mar
síleann muid go bhfuil sé táb-
hachtach go ndéanfaí an obair
atá ar bun aige.

“Duine atá ann atá ag
déanamh cuid mór oibre sa
phobal. Bhí sé lárnach i Rith
2012 i nDún na nGall agus tá
cuid mhór oibre ar bun aige leis
an CLG agus le Comharchu-
mann Forbartha Ghaoth Dob-
hair. 

“Tá sé seo uilig ag tarlú sa
chomhthéacs go bhfuil an rial-

tas ag moladh don phobal níos
mó den obair dheonach a
dhéanamh agus seilbh a ghla-
cadh ar phleanáil teanga sa
Ghaeltacht.”

“Is cuma cén cód atá ann, níl
muid ag glacadh leis nach
bhfuil sé de cheart ag duine
mar Dhónall a bheith ag lab-
hairt amach go poiblí.

“Mura bhfuil an cead aige
léireodh sé go bhfuil rud ion-
tach mícheart leis an gcóras
daonlathach sa tír seo,” ar
seisean.

Na scórtha míle euro goidte as Siopa an Phobail
Máirtín Ó Catháin

CEAPTAR gur tógadh os cionn
€60,000 san eachtra
gadaíochta a thárla i Siopa an
Phobail in Indreabhán go gairid
tar éis an mheán oíche arú
aréir.  

Tá tuairimíocht ann freisin
go raibh eolas maith ag an
ngadaí faoin gceantar.  

Bhí a fhios aige go raibh bain-
isteoir Shiopa an Phobail istigh
i dTeach Ósta an Phoitín Stil an
oíche sin agus is cosúil go raibh
barúil mhaith aige freisin go
raibh an bainisteoir ina chónaí
in aice láithreach. 

De réir chuntas na nGardaí ar
an eachtra, tháinig fear a raibh
gunna, nó macasamhail
gunna, ar iompar aige chomh
fada le bainisteoir Shiopa an
Phobail ar shráid an Phoitín Stil
gar don 12 meán oíche ar an
Luan.  

Bhí bainisteoir an tsiopa tar
éis an beár a fhágáil agus é ag
dul chomh fada lena charr. 

D’ordaigh an gadaí dó a dhul
chuig Siopa an Phobail agus an
áit a oscailt dó.  

Ní raibh eochair an tsiopa ag
an mbainisteoir agus d’ordaigh

an gadaí dó a dhul chuig a
theach cónaithe ag iarraidh na
heochrach.  

Rinne sé amhlaidh faoi bha-
gairt gunna. 

Cónaíonn bainisteoir Shiopa
an Phobail in éineacht lena
pháirtí agus gasúr leo i dteach
atá acu ar cíos.  

Fuair an bainisteoir an
eochair agus tugadh ar ais é go
dtí Siopa an Phobail.  Cuireadh
ceangal ar an mbainisteoir –

fear atá thart ar dheich mbliana
fichead d’aois – sa siopa agus
chroch an gadaí an t-airgead
leis. 

Idir airgead a caitheadh sa
siopa, airgead a bheadh in Oifig
an Phoist, atá lonnaithe i Siopa
an Phobail, agus airgead a
bheadh sa mheaisín ATM atá sa
siopa, meastar go bhféadfadh
tuairim agus trí scór míle euro a
bheith i gceist san iomlán.  

Ní raibh na Gardaí ag tab-

hairt aon deimhniú faoin tsuim
airgid ar an Máirt ach dúradh
go raibh suim “substaintiúil”
ann. 

D’éirigh le bainisteoir Shiopa
an Phobail é fhéin a shaoradh
tar éis tamaill agus cuireadh
fios ar na Gardaí.  

Tuigtear gur facthas an
robálaí ar an gceamara slándála
taobh amuigh de Theach Ósta
an Phoitín Stil.  Ach bhí a éadan
clúdaithe.  Ceaptar nach raibh

carr aige ag teacht ar an tsráid
sa bPoitín Stil.  

De réir an eolais atá ar fáil is
de shiúl a chos a d’imigh an
robálaí tar éis dó an ghadaíocht
a bheith déanta aige i Siopa an
Phobail.  Ach ní rabhthas ag cur
as an gcomhaireamh i lár na
seachtaine seo go raibh an dara
duine ag tabhairt chúnaimh
dó. 

Rinne saineolaithe na nGar-
daí mionscrúdú ar an láthair  ar
maidin Dé Máirt agus osclaíodh
an siopa agus oifig an phoist
aríst ag an 1 a chlog. 

Tugadh na pictiúir as an
gceamara slándála sa bPoitín
Stil go Gaillimh le súil agus go
bhfaighfí tuilleadh meabhrach

orthu; tá deiseanna ag na Gar-
daí le mionscrúduithe a
dhéanamh ar phictiúir mar seo. 

Tá Siopa an Phobail ar
cheann de na siopaí is mo cáil i
gConamara.  

Bhí muintir Fhoighil ina
chion ar feadh i bhfad sular
thóg an fear gnó Derek Kerrigan
ar lámh é roinnt blianta ó shin.
Cuireadh Siopa an Phobail i
lámha glacadóra i mí Eanáir i
mbliana agus tá an ghla-
cadóireacht sin ag leanacht ar
aghaidh.  

Tuairim agus 35 duine a
bhíonn ag obair i Siopa an
Phobail de ghnáth, idir
fhostaithe lánaimseartha agus
pháirtaimseartha.  

Gardaí ag fiosrú robáil armtha in Indreabhán i nGaeltacht Chonamara  

Siopa an Phobail ar maidin inné [PIC: SEAN O MAINNIN]

Agus Gaelscéal ag dul i gcló ...
Deir na Gardaí gur tháinig
fear déanta thart ar 5’11” ar
airde i dtreo oibrí siopa agus
é ag dul isteach ina charr féin
i gcarrchlós an Phoitín Stil
thart ar 11.30in. Bhí balacláb-
ha dubh á chaitheamh ag an
bhfear. Cuireadh iallach ar an
oibrí tiomáint go Siopa an

Phobail agus an siopa a
oscailt. Deir na Gardaí go
raibh gunna ag an bhfear de
réir tuairiscí. D’éalaigh an
gadaí i gcarr an oibrí, Toyota
Starlet dubh. Thángthas ar
an gcarr i mBoth Chuanna
níos déanaí. Níor gortaíodh
an t-oibrí san eachtra.

Feirmeoirí
ag fulaingt
Tá níos mó
feirmeoirí ná
riamh ag
fulaingt leis
an strus de
bharr na
drochaimsire. 

B’shin a dúirt Margaret Healy, ó
Fheirmeoirí Aontaithe na hÉireann
(IFA). 

“Tá coinníollacha oibre iontach
deacair, sa mhullach ar an bhrú
airgeadais atá ar fheirmeoirí,” ar sise. 

Bhí sraith cruinnithe ag an IFA ar
fud na tíre le heolas a scaipeadh faoi
shláinte meabhrach.

Leanann Linntreog
leantóir torraimh   
Gortaíodh bean as
bhaile Ceatharlach nuair
a thit sí isteach i linntre-
og le linn tórramh a
máthair céile. 

Bhí sí ag leanúint an
chóiste marbh síos Sráid
an Tulaigh, í ag labhairt
lena neacht, nuair a thit
sí. 

Gortaíodh a cos agus a
géag láimhe clé. Bhí an linntreog cúig orlach ar domhain,
agus 18 n-orlaí ar leithead. Labhair an bhean le nuachtán
áitiúil faoin scéal ach d’iarr sí nach luafaí a hainm.

Seoltar scéalta chuig:
nuacht@gaelsceal.ie

Maeve Binchy ar shlí na fírinne
Fuair an scríbhneoir Maeve Binchy bás Dé Luain
seo caite in aois a dhá bhliain agus trí fichead.
Thugtaí ‘Maeve Bitchy’ uirthi sna 70idí  de bharr
tuarascála a scríobh sí don Irish Times ar an gcéad
bhainis a bhí ag Banphrionsa Anne na Breataine. 

Dhiúltaigh cúig foilsitheoir glacadh leis an
gcéad leabhar a scríobh sí, ‘Light a Penny Candle’. 

Bhain sí cáil domhanda amach mar scríbhneoir
cearc-litríochta (faigh réidh le d’fhear agus bíodh
spin níos fearr ort).

Dúirt sí faoina saothar: “… níl mé as mo mheab-
hair – tuigim go maith gur scríbhneoir móréilimh mé a cheannaíonn daoine le
tabhairt leo ar laethanta saoire.”

Aistríodh a cuid leabhra i 37 teanga agus díoladh breis agus 40 milliún acu ar
fud an domhain.

Galfchúrsa Charraig Airt á dhíol ag NAMA
Tá an Ghníomhaireacht Náisiúnta um
Bainistíocht Sócmhainní ag díol dhá
ghalfchúrsa 18 bpoll i gCarraig Airt i nDún
na nGall.

Ba leis an bhforbróir Conallach, Willie
McCafferty, iad araon, sular chlis ar a ghnó. 

An chomhlacht Kavanagh Fennell atá ina
nglacadóirí agus is iad Jones Lang LaSalle i
mBaile Átha Cliath atá i mbun an díola. Níl
aon phraghas luaite leis na sócmhainní
seo.

Mair a chapaill agus 
gheobhar féar – as Ceanada!
Máirtín Ó Catháin 

IS beag maitheasa a dhéan-
fadh féar fliuch na hÉireann do
na caiple rása a bheidh i
mBaile an Bhriotaigh an
tseachtain seo ná do phlúr na
gcapall a bheidh i nDroichead
na Dortha ag Seó na gCapall.  

As Ceanada a thagann go
leor den fhéar a chothaíonn na
caiple seo agus is cosúil go
dtabharfar go leor de isteach i
mbliana.  

Níl sop maith féir sábháilte i
gcuid mhaith áiteacha ar fud
na hÉireann de bharr a raibh
de bháisteach ann i
gcaitheamh an tsamhraidh.  

“Ní thabharfar mórán
d’fhéar na tíre seo do chaiple
maithe i mbliana,” a dúirt
Frank Ó Brádaigh, a bhfuil
comhlacht díolacháin féir aige
i gCill Dara.  “Tá sé millte ag an
bhfliuchán.” 

Iompórtálann Ó Bradaigh
féar as Ceanada; tá sé ar
dhuine de roinnt conraitheoirí
atá i mbun an ghnó sin anois i
lár na tíre.  Ach abraíonn sé
nach mbeifear ag baint mórán
leasa as an bhféar as Ceanada
do bheithigh ná do chaoirigh.
“Ní fhéadfá,” arsa Ó Brádaigh.
“Cosnaíonn sé a dhá oiread le
béileanna féir na hÉireann; fiú
agus go bhfuil féar gann ní
bheadh daoine in acmhainn a
bheith ag tabhairt féir Cheana-
da do bheithigh.” 

Chosnódh tonna d’fhéar na
hÉireann idir €170 agus €200;
chosnódh féar as Ceanada

tuairim agus €525 an tonna.  
Tá téagar agus beathú i

bhféar Cheanada de bharr
mianach na talún agus an aim-
sir mhaith a bhoinn ansin.
Lena chois sin, tá an t-aer tirim
acu, a deir Ó Brádaigh, “agus
cuidíonn sé le téagar an fhéir.
Is fiú d’úinéirí caiple maithe a
dhul i gcostas leis, go hairithe i
ndrochbhlianta anseo,” a deir
Frank Ó Brádaigh.  Tá a lorg le
feiceáil ar na hainmhithe. 

Daingnítear na béileanna
móra féir isteach go dlúth ina
chéile i gCeanada sula
gcuirtear ar bord loinge iad.
Tugtar as sin iad go Rotterdam
sula n-aistrítear iad ar leo-
raithe móra le cur go hÉirinn.   

“Bíonn tuairim agus 24
tonna méadrach féir ar leoraí
amháin,” a deir Frank Ó Brá-
daigh.  “D’fhéadfadh sé go
dtabharfá roinnt acu isteach
san iarraidh de réir mar a
bheadh glaoch orthu.”  

Tá lear ollmhór féir ag teast-
áil ó chuid de na húinéirí móra.
Mar shampla, teastaíonn 30
leoraí féir sa mí le caiple
Sheikh Muhammed a
bheathú.  Tá 400 acu aige uilig
– cuid acu sin i gcheithre ionad
i gContae Chill Dara agus cuid
acu i Sasana agus i dtíortha
eile.  

Ní bheidh seisean ag brath ar
fhéar fliuch na hÉireann i
mbliana. 

le hAnton Mac Caba

www.oegaillimh.ie

Is fostóir comhionannas deiseanna í Ollscoil na hÉireann, Gaillimh.

Mionsonraí/gnáthamh Iarratais
Is féidir tuilleadh eolais a fháil agus iarratas a dhéanamh ar na poist
thuas ach cuairt a thabhairt ar www.publicjobs.ie

Leabharlann Shéamais Uí Argadáin

• Cartlannaí (Conradh 2 Bhliain)

• Forbróir Tionscadal Digiteach 
Is é an dáta deiridh a nglacfar le hiarratais do na poist thuas,
Déardaoin, an 16 Lúnasa 2012.

Oifig na bhFoirgneamh

• Suirbhéir Tionscadal/Airgeadais
(Conradh 2 Bhliain - Post Roinnte)

• Cléireach Oibreacha, CTRF 
(Conradh 2 Bhliain)

• Cléireach Oibreacha (Buan)
Is é an dáta deiridh a nglacfar le hiarratais do na poist thuas,
Déardaoin, an 9 Lúnasa 2012.

Fáilteofar roimh iarratais ar na poist seo a leanas: 

2,179 curtha faoi ghlas as gan finéal a íoc
Anton Mac Cába

LE ceithre bliana anuas,
cuireadh 2,179 duine faoi ghlas
ó Thuaidh as gan fíneálacha a
dhíol. Anuraidh, ba dhaoine
nár dhíol fíneálacha 36% acu
sin a bhí faoi ghlas. Ba mhéadú
8%, nó 400 príosúnach, é sin
le ceithre bhliain anuas. 

Thug an tAire Cirt, David
Ford, an t-eolas i bhfreagra
scríofa ar cheist sa Tionól. Ba é
an Comhalta den Tionól
Reachtach Peter Weir (DUP), a
chuir an cheist.

Dúirt urlabhraí thar cheann
an Northern Ireland Associa-
tion for the Care and Resettle-
ment of Offenders go raibh

níos mó daoine dá gcur faoi
ghlas as gan fineálacha a dhíol
ná as coireanna trom-
chúiseacha áirithe. “Ciallaíonn
sin, mar shampla, go bhfuil
daoine nach bhfuil airgead acu
le ceadúnas teilifíse a dhíol dá
gcur faoi ghlas ar feadh roinnt
laethanta. Beidh impleachtaí
go cionn i bhfad ar shaol an

duine ag an roinnt laethanta
sin, impleacht don chumas a
bheidh acu post a fháil amach
anseo, nó árachas a fháil, nó
iasacht a fháil ó institiúidí
airgeadais.”

Tá an Roinn Cirt ó Thuaidh
ag ullmhú reachtaíochta le
deireadh a chur leis an
gcleachtas.

Laghdú ar líon na mac léinn ag dul go hAlbain 
Anton Mac Cába

TÁ laghdú de bhreis ar 400 le
ceithre bliain anuas ar líon na
mac léinn Tuaisceartach atá ag
dul chuig ollscoileanna in
Albain.

Thit an líon in achan bliain
ón mbliain acadúil 2006/07 i
leith.

Bhí 4,520 mac léinn Tuais-
ceartach in Albain anuraidh,
malairt ar an 4,940 a bhí ansin
ceithre bliana ó shin. Bhíodh,

le blianta, an-tóir ag mic léinn
Phrotastúnacha ach go
háirithe ar ollscoileanna na
hAlban. 

Níor fhill cuid mhór acu ar
an bhfód dúchas, agus a gcuid
staidéar críochnaithe acu.

Thug Stephen Farry, Aire
Oideachais agus Fostaíochta
an Tuaiscirt, an t-eolas i bhf-
reagra scríofa sa Tionól.

Ní fios cé na himpleachtaí a
bheidh aige seo do dhéimea-
grafaic an Tuaiscirt.

Folúntais

GCSE san Ultais “Contúirteach”
Anton Mac Cába

TÁ Ultaiseoir díograiseach in
éadán molta go mbeadh an
Ultais ina hábhar scrúdaithe
ag A-Leibhéal sa GCSE agus sa
GCE ó Thuaidh. Rinneadh an
moladh i bpáipéar comhair-
liúcháin a d’eisigh an tAire
Cultúir, Ealaíon agus Fóil-
líochta, Carál Ní Chuilín.

Dar le hIan Parsley go bhfuil
an moladh contúirteach “don
Ultais, don oideachas, agus,
thar gach rud eile, leis an téar-
ma a dhéanamh seicteach ar
dhóigh doleigheasta.” 

Tá Parsley ina Chathaoir-
leach ar an gCoiste
Craoltóireachta Ultaise agus is
é a scríobh an t-aon leabhar
gramadaí Ultaise atá ann.

Scríobh sé gur theip ar an
Albainis mar go bhfuil a lucht
tacaíochta ag iarraidh é a chur
ar chomhchéim leis an
nGaeilge, “teanga go bhfuil
céad bliain d’fhorbairt aici, sa
bhreis ar an Ultais, agus tean-
ga mar sin atá ag leibhéal for-
bartha atá difriúil ar fad. Déan-
far ceap magaidh den Ultais,

trí iarracht í a chur ag leibhéal
nach dtig léi feidhmiú.”

Dúirt an Council for the Cur-
riculum, Examinations and
Assessment (CCEA), atá i
mbun scrúduithe meánscoile
ó Thuaidh, nach raibh
pleananna cáilíocht san Ultais
a chur ar fáil. 

Cúpla bliain ó shin, bhuail
siad le hionadaithe ón
nGníomhaireacht Ultaise
maidir le cáilíochtaí. Ní raibh
sé soiléir an teanga nó cultúr a
bhí i gceist. 

“Bhíomar ar aon intinn gur
ghá díriú ar achmhainní sa
rang, don mhuintir idir cei-
thre bliana agus ceithre bliana
déag,” arsa urlabhraí ón
gComhairle. “Chuireamar
suíomh gréasáin le chéile.”

Beidh an CCEA ag cur
isteach ar an bpróiseas
comhairliúcháin, atá ann go
dtí an 27 Samhain. Má tá
scrúdú le cur ar fáil, beidh
achmhainní de dhíth.

Ón Albainis in Albain a
fhréamhaigh an Ultais agus tá
an Albainis ann le 1,000 bli-
ain.. Níl scrúdú ar bith sa
teanga sin ag leibhéal na
meánscolaíochta in Albain.

Dúirt urlabhraí thar cheann
Ùghdarras Teisteanasan na h-
Alba nach bhfuil sé mar rún
acu cáilíochtaí san Albainis a
chur ar fáil, agus nár iarradh
orthu a leithéidí a dhéanamh.  

“Tá Ùghdarras Teis-
teanasan na h-Alba ag tosnú
ar fhorbairt Cáiliúcháin sa
Léann Albanach, a thabhair-
faidh deis do mhicléinn
réimse ábhair a fhiosrú, mar
shampla sna healaíona, ábhair
sóisialta, agus teanga agus
litríocht i gcomhthéacs na
hAlban,” arsa an t-urlabhraí.

Déantar staidéar ar an
Albainis ag léibhéal na h-
ollscoile. Tá Scoil an Léinn
Albanaigh in Ollscoil Dhún
Éideann ó 1951, é anois mar
chuid den Roinn Ceiltise agus
Léann Albanach. Is ceann
d’ollscoileanna ársa na hAlban
é Ollscoil Dhún Éideann. Leis,
tá an Centre for the Scots
Leid, lonnaithe i bPeairt, ion-
tach gnóthach ag cur
achmhainní ar fáil. 

Ian Parsley, cé go bhfuil
leabhar scríofa aige ar Ultais
nó Albainis Uladh, deir sé go
mbeadh GCSE san ábhar
"contúirteach".

‘Muinín’ go mbeidh gael-
choláiste i Maigh Nuad
Colm Ó Broin

TÁ sé ráite ag Coiste Ghair-
moideachais Chill Dara go
bhfuil siad muiníneach go n-
osclófar gaelcholáiste i Maigh
Nuad i gceann roinnt blianta.

D’fhógair an Roinn
Oideachais an tseachtain seo
caite go bhfuil aonad Gaeilge le
bhunú sa bhaile agus go
bhféadfaí gaelcholáiste a
oscailt má mheallann an t-
aonad 70 dalta in aghaidh na
bliana thar ceithre bliana.

Bhunaigh an Coiste Gair-
moideachais sruth Gaeilge i
Meánscoil Mhaigh Nuad in
2000 agus beidh 50 páiste ag
tosú ann i Méan Fómhair.

Tá an coiste ag iarraidh é a
uasghrádú go haonad agus
meastann siad go mbeidh sé
lonnaithe i meánscoil nua a
bheas ag oscailt in 2014.

“Is é an fhís a bhí againn ón
tús ná go mbunófaí gael-
choláiste i Maigh Nuad agus tá
muinín againn go n-osclófar
ceann nuair atá an próiseas seo
tagtha chun críche,” arsa Seán
Ashe, príomhfheidhmean-
nach an choiste.

“Beidh 50 dalta nua sa
tsruth i mbliana ag ní dóigh
liom go mbeidh sé ródheacair
é sin a ardú go dtí 70,” ar
seisean.

Dúirt an Roinn go raibh an t-
aonad le bunú i gcomhar leis
an bhForas Pátrúnachta ach
dar leis an tUasal Ashe is féidir
leo an t-aonad a bhunú iad
féin.

Dúirt an Foras le Gaelscéal
nach raibh siad sásta a bheith
páirteach sa togra mura
mbeadh sé “sásúil”.

“Is éard atá le feiceáil sna
haonaid ná nár oibrigh siad, níl

aon locht ar na daoine atá ag
obair iontu ach caithfidh an
bunstruchtúr ceart a bheith
ann,” arsa Ard Rúnaí na hea-
graíochta, Caoimhín Ó
hEaghra. 

“Bíonn riaradh na scoile trí
mheán an Bhéarla agus bíonn
brú ollmhór ar an aonad.
Caithfidh an bhainistíocht a
bheith ag feidhmiú trí mhéan
na Gaeilge, caithfidh go
mbeadh na ranganna scoite
amach agus caithfidh gach
ábhar a bheith ar fáil trí mheán
na Gaeilge, i measc rudaí eile.”

“Mura bhfuil an t-aonad i
Maigh Nuad sásúil ní bheidh
baint againn leis,” ar seisean. 

Chuir an Foras Pátrúnachta
iarratas do phátrúnacht na
meánscoile nua i Maigh Nuad
chuig an Roinn ach diúltaíodh
dó toisc gur chinn an Roinn
roimh ré go mbeadh sé ag
múineadh trí mhéan an Bhéar-
la.

Bhí ainmneacha 640 tui-
smitheoir ag tacú le hiarratas
ráthúil an Choiste Ghair-

moideachais agus bhí 580 ag
iarratas an Fhorais.

Bhronn an tAire Oideachais
pátrúnacht ar an bhFhoras do
dhá mheánscoileanna lánG-
haeilge i mBaile Brigín agus
Dún Droma i mBaile Átha
Cliath an tseachtain seo caite
chomh maith. Beidh Coiste
Ghairmoideachais Chontae
Chorcaí mar phátrún ar ghael-
choláiste eile i gCarraig Uí
Laighin.

Bhí i bhfad níos mó
tacaíochta ó thuismitheoirí ag
an bhForas i mBaile Brigín ná
mar a bhí ag Coiste Ghair-
moideachais Chontae Bhaile
Átha Cliath. A mhalairt a bhí
cúrsaí i gCarraig Uí Laighin, áit
a bhfuil coiste bunaithe na
scoile ag obair leis an gCoiste
Ghairmoideachais le roinnt
blianta.

Idir an dá linn, d’fhógair
Seán Ashe go bhfuil maoiniú
faighte ón Roinn Oideachais
chun athchóiriú a dhéanamh
ar Ghaelcholáiste Chill Dara sa
Nás.

Tá sruth Gaeilge in Iarbhunscoil Mhaigh Nuad ó bhí 2000 ann.

CLUAS SA CHEANNÁRAS
Lenár gcomhfhreagraí polaitiúil i dTeach Laighean, Colm Ó Broin

CúrsaAinmniúcháin do Bhord
an Údaráis á lorg 
TÁTHAR ag lorg ainm-
niúcháin do Bhord nua
Údarás na Gaeltachta agus
beidh an próiseas tairisceana
ar siúl go dtí 17 Lúnasa.

Tá an Roinn Ealaíon,
Oidhreachta agus Gaeltachta
sa tóir ar dhaoine le taithí i
gcur chun cinn na Gaeilge
agus i bpleanáil teanga, for-
bairt fiontraíochta agus pobail
agus cur chun cinn na n-
ealaíon. 

Faoi Acht na Gaeltachta
2012, tá deireadh curtha le
toghcháin do Bhord Údarás
na Gaeltachta feasta agus tá
líon na gcomhaltaí ar an
mBord le laghdú ó 20 go dtí 12
comhalta. Ceapfaidh an tAire
Ealaíon, Oidhreachta agus
Gaeltachta seachtar comhal-
taí, an cathaoirleach san
áireamh, ar Bhord an Údaráis.

Ainmneoidh comhairlí con-
tae i nDún na nGall, Maigh Eo,
Gaillimh agus Ciarraí comhal-
taí ar an mBord ar feadh
tréimhse cúig bliana agus
déanfaidh ionadaithe ó Chor-
caigh, Port Láirge agus an Mhí

babhtáil tar éis tréimhse dhá
bhliana. 

Ní bheidh cead ag comhalta
níos mó ná dhá théarma cúig
bliana as a chéile a fhriotháil. 

Buaileann an Bord atá ann i
láthair na huaire le chéile uair
sa mhí agus de réir na
tairisceana ní bheidh laghdú
ag teacht ar an méid airgid a
thuillfidh na comhaltaí. Íocfar
€11,970 in aghaidh na bliana
le comhaltaí mar aon le liún-
tais taistil agus chothabhála.
€20,520 in aghaidh na bliana a
bheidh mar luach saothair an
chathaoirligh.

Tá imní léirithe ag Conradh
na Gaeilge go ndéanfar cea-
pacháin pholaitiúla ar an
mBord ach tá sé seo séanta ag
Aire Stáit na Gaeltachta,
Dinny McGinley.

Níl an tAire Ealaíon,
Oidhreachta agus Gaeltachta
teoranta do cheapachán a
dhéanamh as na ndaoine a
léiríonn spéis sna poist, áfach,
agus deirtear san fhógra nach
bhfuil sé faoi shrian ag aon
ráiteas atá leagtha amach ann.

Sean Quinn - idir mhaith agus olc 
TÁ conspóid ag borradh faoi
chás Sheán Quinn i gcónaí le
Feisire Parlaiminte Eorpach de
chuid Fhine Gael, Seán Kelly,
ag léiriú tacaíochta leis an
bhfear gnó. Macasamhail Mick
Wallace, TD, tá rudaí maithe
déanta ag Quinn, ach tá rudaí
olca déanta aige chomh maith.
Chruthaigh sé impireacht
ghnó i gContae an Chabháin
agus i gContae Fhear Manach.
Chruthaigh sé na mílte post i
gceantair iargúlta nach raibh
ag baint mórán tairbhe as pola-
saithe eacnamaíochta na rial-
tas ar an dá thaobh den teo-
rainn. Ní beag an méid a rinne
sé dá cheantar dúchais agus is
cinnte go bhfuil bá ag go leor
daoine ansin dó as ucht na
bpostanna a chuir a chuid
comhlachtaí ar fáil agus an t-
airgead a thug sé do chumainn
CLG. 

É sin ráite, an bhfuiltear ag
rá gur féidir le daoine a rinne
rud maith do cheantar áirithe
neamhaird a dhéanamh den
dlí agus de na cúirteanna? Is
cinnte go ndearna sé botún
ollmhór gnó san infheistíocht

a rinne sé i mBanc Angla-Éire-
annach, an botún geilleagrach
is mó i stair na tíre b’fhéidir,
ach ní ‘botún’ ach sárú glan
rialacháin agus orduithe cúirte

atá i gceist le roinnt de na rudaí
eile atá déanta aige féin agus
ag chlann.

Gearradh fíneáil €3.25 mil-
liún ar Quinn Insurance in

2008 de bharr iasachtaí €288
milliún a thug an comhlacht
árachais don Quinn Group
chun nach gcaillfí airgead ar an
infheistíocht tubaisteach a rin-

neadh i mBanc Angla-Éirean-
nach.

Ghlac baill de chlann Quinn
iasachtaí ó Bhanc Angla-Éire-
annach chun scaireanna a

cheannach i mBanc Angla-
Éireannach.

Thug breitheamh ordú dó
gan úinéireacht sócmhainní,
ar fiú os cionn €500 milliún
iad, a aistriú ó lámha an Chor-
paráid Éireannach um
Réiteach Banc. Dúirt an bre-
itheamh Dé hAoine seo caite
go raibh iarracht d’aon ghnó
déanta Quinn na sócmhainní a
aistriú. Léirigh na mílte daoine
tacaíocht do Sheán Quinn ar
an Domhnach seo caite,
maithe agus móruaisle ón
gCumann Lúthchleas Gael san
áireamh. Anois tá polaiteoir
tofa ag léiriú tacaíochta dó.

An é seo an saghas
caighdeáin atá inghlactha in
Éirinn in 2012? Chabhraigh
Mick Wallace le tograí pobail,
chabhraigh Charlie Haughey le
healaíontóirí agus bhí ról lár-
nach ag Bertie Ahern sa
phróiseas síochána, ach
macasamhail Sheáin Quinn,
níor cheart go mbeadh muid
sásta neamhaird a dhéanamh
do drochiompar na bhfear sin
toisc go bhfuil roinnt rudaí
maithe déanta acu.

An fear gnó Seán Quinn lasmuigh den Ard-chúirt i mí Meitheamh: GRIANGHRAF: LAURA HUTTON/PHOTOCALL IRELAND.



6 • NUACHT GAELSCÉAL 
Dé Céadaoin, 1 Lúnasa, 2012

Ginmhilleadh: An cheist
Labhair Colm Ó Broin le Sinéad Ahern ó Choice Ireland, grúpa stocaireachta
atá ag iarraidh ginmhilleadh gan teorainn a dhéanamh dlíthiúil in Éirinn
C: Céard atá Choice Ireland a
iarraidh ón ngrúpa saineo-
lais ar chás ABC?

S: Ceapaim go bhfeicfidh
muid moladh go gcuirfí
reachtaíocht i bhfeidhm a
cheadóidh ginmhilleadh sa
chás go bhfuil saol na
máthair i mbaol, baol féin-
mharaithe san áireamh. An
rud a theastaíonn uainn ón
tuairisc ná go mbreathnódh
siad ar roinnt de na ceistean-
na eile a pléadh le déanaí,
mar shampla deireadh a chur
le toircheas nuair nach féidir
leis an bhféatas maireachtáil
lasmuigh den bhroinn, nó
cásanna éignithe nó ciorrú
coil, nó nuair atá baol ann do
shláinte na máthar agus ní dá
beatha amháin. Ba mhaith
linn go bpléadh siad cúrsaí
níos leithne ach ceapaim go
molfaidh siad reachtaíocht
nuair atá saol na mná i
mbaol.

C: Deir grúpaí frith-ghin-
mhillte nach bhfuil  aon
chúis ag mná ginmhilleadh a
fháil, nach mbeadh a saol i
mbaol.

S: An fáth go bhfuil an
grúpa saineolais seo ann agus
an brú chun reachtaíochta ná
go raibh Cás X ann 20 bliain ó
shin agus go raibh cás ann ina
raibh cailín a bhí torrach de
bharr éignithe a dúirt go
gcuirfeadh sí lámh ina bás
féin dá mbeadh uirthi
leanúint ar aghaidh leis an
toircheas. 

Is as sin a tháinig an brei-
thiúnas, mar sin bhí cás mar
sin againn agus bhí fadhban-
na bunreachtúla againn.

C: An bhfuil cúis leighis ar
bith go mbeadh ginmhil-
leadh ag bean?

S: Bhí cás againn le déanaí
sa Chúirt Eorpach um Chear-
ta an Duine inar thóg triúr
ban, A, B agus C, cás in éadan
na hÉireann de bharr na
ndlíthe cúnga atá againn ar
ghinmhilleadh. 

Bhí duine de na mná, C,
faoi chóir leighis le haghaidh
ailse agus d’éirigh sí torrach
tar éis don chóir leighis a
bheith críochnaithe. Ní raibh
dochtúir anseo in ann a rá léi
cén tionchar a bheadh ag an
toircheas ar an ailse nó cén
tionchar a bhí ag an cóir
leighis ar an toircheas sa
chéad dul síos. 

Thaistil sí chun deireadh a
chur leis an toircheas agus
dúirt an Chúirt Eorpach um

Chearta an Duine go raibh
seans ann go raibh an ceart
aici ginmhilleadh a fháil de
réir an Bhunreachta ach toisc
nach raibh aon mheicníocht
dlíthiúil ar fáil gur sáraíodh a
cearta. 

Bhí go leor cásanna eile a
tuairiscíodh sna meáin ina
raibh ailse ar bhean ach cé go
bhfuil baol láidir ann go

ndearna an chóir leighis
dochar don toircheas, rud atá
dlíthiúil sa tír seo, ní raibh
aon cheart acu ginmhilleadh
a fháil fiú dá mbeadh an
toircheas agus an brú a
chuireadh sé ar a gcorp in
ann meath a dhéanamh ar
shláinte na mná. 

Ach fiú mura mbeadh cás
mar sin ann go deo arís seo

ceart atá ag mná faoi Bhun-
reacht na hÉireann agus ba
cheart go mbeadh meic-
níocht ann chun é sin a
cheadú.

C: I dtaobh féinmharaithe,
an bhfuil baol ann go
mbeadh ginmhilleadh ar fáil
go forleathan toisc go
mbeadh mná in ann ceann a
fháil dá ndeirfeadh siad go
bhfuil siad chun lámh a chur
ina bás féin?

S: Is faoi chliniceoir a
bheadh an cheist sin. Má
bhreathnaíonn tú ar an
reachtaíocht a mhol Clare
Daly ón bPáirtí Sóisialach sa
Dáil cúpla seachtain ó shin
agus ar dhiúltaigh an Rialtas
dó, mhol sé sin go mbeadh ar
chleachtóir leighis, cosúil le
síceolaí nó síciatraí, an

measúnú sin a dhéanamh. 
Bheadh ar bhean a chruthú

go raibh sí féinmharfach agus
bheadh ar chliniceoir le
saineolas é sin a dheimhniú,
mar sin ní bheadh mná ag rá
gan mhachnamh go raibh
siad féinmharfach. 

Fiú má bhreathnaíonn
muid ar chás D, bean óg a bhí
torrach le féatas nach bhféad-
fadh maireachtáil lasmuigh
den bhroinn, dhiúltaigh sí a
rá go raibh sí féinmharfach
chun ginmhilleadh a fháil.

C: Cé saghas reachtaíochta
atá Choice Ireland a lorg
amach anseo?

S: San fhadtéarma ba
mhaith linn reachtaíocht
ghinmhillte atá níos liobrálaí
ionas go mbeadh mná in
Éirinn in ann ginmhilleadh a

fháil sa tír seo agus go
bhféadfadh na mná atá ag
taisteal thar lear anois in ann
cúram leighis agus comhairle
a fháil in Éirinn seachas thar
lear.

C: An gcuirfeadh sibh aon
choinníoll le ginmhilleadh?

S: An rud atá feicthe againn
i dtíortha eile ná nuair a
chuirtear ginmhilleadh ar fáil
gan choinníoll gur breithimh
maithe iad na mná iad féin ar
céard is cúis mhaith nó ceard
is droch-chúis agus go
ndéanfaidh siad cinntí
ciallmhara. 

Ní fheiceann tú mná ag fáil
ginmhilltí déanacha ar
chúiseanna sóisialta i
dtíortha nach bhfuil srianta
iontu, mar sin ní thacódh
muid le srianta.

Gníomhaithe ón ngrúpa Action On X Alliance, ag agóidíocht ar son reachtaíochta bunaithe ar Chás X: Grianghraf Sam Boal/Photocall Ireland.

An taobh eile de scéal
Níl san agallamh seo ach

taobh amháin den scéal.
Ba mhaith linn ár seacht

ndeimhin a thabhairt do
lucht léite Gaelscéal go mbei-
dh an taobh eile den scéal á
chlúdach in Gaelscéal na

seachtaine seo chugainn. 
Tá iarratas ar agallamh

curtha ag Gaelscéal chuig an
Life Institute, an Pro-Life
Campaign agus gníomhaithe
aonair in aghaidh na gin-
mhillte. [Eag.] 

Dianchúrsa

is conspóidí dá bhfuil ann
C: An mbeadh srian téarma ar
bith le ginmhilleadh, fiú suas go
dtí hocht nó naoi mí?

S: Ní dóigh liom go mbíonn
ginmhilltí ag an staid sin den
toircheas, seachas aimhréidh
leighis atá an-tromchúiseach i
gcásanna nuair nach mbeifeá ag
iarraidh bac a chur ar mhná gin-
mhilleadh a fháil. 

Feictear dúinn gur cheart
dúinn plé a bheith againn faoi
seo. Bhreathnódh muid ar
reachtaíocht a chlúdódh na mná
atá ag taisteal anois mar reach-
taíocht a dhíreodh ar an gcéad
staid den toircheas.

C: An phríomh-argóint i gcoinne
ginmhillte ná go dtosaíonn
beatha ag an nginiúint. Cén
seasamh atá ag Choice Ireland
faoin bpointe sin?

S: Ceapaim nach bhfuil frea-
gra againn ar an gceist sin agus
ceapaim go n-aontódh go leor
daoine leis sin. Rud atá tarlaithe
leis an díospóireacht faoin ngin-
mhilleadh ná go bpléitear ar an
gcaoi seo é, tosaíonn beatha ag
giniúint nó ní thosaíonn,
tosaíonn beatha ag breith ó ní
thosaíonn, tá ginmhilleadh
ceart nó mícheart. Ceapaim, i
dtaobh fhormhór na ndaoine,
go bhfuil éiginnteacht ann agus
ní dóigh liom go bhfuil pointe
ann ag a ndeir daoine, anois is
féatas é seo nó is duine é seo nó
is páiste é seo. Téann sé thar
réimse an toirchis, ag brath ar
chéard  a chreideann daoine
agus ceapaim go bhfuil sé an-
réaduchtach (reductive)a rá
gurbh é seo an lá a n-athraíonn
toircheas go duine. Ní bhreath-
naíonn muid ar an argóint sin
mar cheann atá ábhartha sa
díospóireacht.

C: Nach é sin an argóint is
ábhartha sa díospóireacht? Go
bhfuil daoine ann a chreideann
gur páiste é féatas nó leanbh
nach bhfuil beirthe go fóill.
S:  Sna cásanna sin chiallódh an
creideamh atá acu nach mbeadh
siadsan ag iarraidh ginmhilleadh
a fháil , ach níl an creideamh sin
ag gach duine. Seo an chúis a
measaim gur ceist éginmhil-
leadh don duine aonair, don
choinsias agus don chreideamh
ata ag an té sin agus nach ceist é
don sochaí i gcoitinne.

C: Is féidir le bean rogha a
dhéanamh ginmhilleadh a
bheith aici ach níl aon rogha ag
an bpáiste nach bhfuil beirthe
sa cheist.

S: Sílim gur scéal thairis é sin,
mar nuair atá bean ag súil le
leanbh gurb shin an t-am a
ndéanann sí an cinneadh is fearr
dí féin agus go minic mothaíonn
a lán ban a fuair ginmhilleadh
agus a labhair liom gurbh é sin
an cinneadh ab fhearr don

toircheas chomh maith. 
Mar shampla, na mná sa ghrú-

pa Terminations for Medical Rea-
sons, mhothaigh siadsan go
raibh siad ag déanamh cinnidh
chun fulaingt a sheachaint, is é
sin dá mbéarfaí a leanbh go
mbeidís ag fulaingt. Agus
labhraíonn duine le mná a
dhéanann cinneadh bunaithe ar
céard a dhéanfadh saol maith do
pháiste dá mbéarfaí é, dá saol
féin agus do shaol na bpáistí atá
acu cheana féin.

C: Argóint eile atá ag
gníomhaithe frithghinmhillte
ná gur ionann ginmhilleadh
agus dúnmharú nó naíon-
mharú. Cén fhreagra atá agat
air sin?

S: Más ionann ginmhilleadh
agus dúnmharú an gcuireann
muid i bpríosún an 13 bean atá
ag pacáil a gcuid málaí inniu
faoi choinníollacha deacra le
taisteal go dtí an Ríocht Aon-
taithe? Sin an áit a dtéann tú má
leanann tú an argóint sin. 

An ndéanann muid coirpigh
de na mná seo, an gcuireann
muid faoi ghlas iad, an
gcaitheann muid leo mar dhún-
mharfóirí  nó an gcaitheann
muid leo mar dhaoine a rinne
an cinneadh is fearr i
gcomhthéacs deacair?

C: Bhí gearán le déanaí faoi
phóstaer frithghinmhillte a
crochadh agus bíonn gearáin
ann faoi íomhánna grafacha a
d’úsáid gníomhaithe frithghin-
mhillte. Nach an é an rud atá á
dhéanamh acu, áfach, ná a
bheith ag léiriú na fírinne a
bhaineann le ginmhilleadh,
fírinne nach bhfuil daoine ar a
suaimhneas fúithi?

S: Sa chéad dul síos, níl siad
ag cur na fírinne a bhaineann le
ginmhilleadh os comhar an
phobail. Cinnte, déarfainn go
bhfuil mná ann a fuair ginmhil-
leadh agus a raibh aiféala orthu
faoi níos déanaí  ar cibé cúis, nó
mhothaigh siad faoi bhrú chun
deireadh a chur le toircheas ag
an am. 

Go minic, an chúis a
mhothaíonn mná ciontach ná
go dtagann siad ar ais go hÉire-
ann tar éis dóibh ginmhilleadh a
fháil agus tugann siad faoi
dheara nach féidir leo labhairt le
duine ar bith faoin rud a rinne
siad nó tá póstaeir ar Shráid Uí
Chonaill tráthnóna Sathairn a
deir gur dúnmharfóirí iad. 

Feiceann siad na póstaeir seo
ar thraenacha ag rá gur cheart
go mothódh siad ciontach. 

Tá ciúnas agus náire ollmhór
ag baint le ginmhilleadh sa tír
seo agus sílim go ndéanann sé
sin rudaí níos measa do na mná
a bhíonn ag taisteal. Labhair mé
le líon ollmhór ban a raibh
toircheas géarchéime acu agus

a chuaigh ar aghaidh chun
deireadh a chur leis an
toircheas, agus cé gur cinneadh
deacair a bhí ann ag an am agus
gur rud deacair a bhí ann é a
dhéanamh,  bhí a fhios acu
ceard a bhí ar siúl acu. 

Rinne siad machnamh air
agus bhí a fhios acu gurbh é an
rud ceart é le déanamh dóibh
féin, ceapann siad go fóill
gurbh é an cinneadh ceart a bhí
ann dóibh féin agus tá siad ar a
suaimhneas faoi sin. 

Mar aon leis sin, ar go leor de
na póstaeir bíonn gri-
anghrafanna d’fhéatas atá ag
an staid déanach den toircheas
ach faigheann an chuid is mó
de na mná in Éirinn ginmhil-
leadh sa chéad sé nó seacht
seachtainí.

C: Croílár na ceiste seo ná
cathain a thosaíonn beatha.

S: Sílim go bhfuil sé dod-
héanta an cheist sin a fhrea-
gairt. Nuair a fhaigheann duine
ginmhilleadh ní chiontaíonn
muid iad i leith dúnmharaithe,
nuair a éiríonn duine torrach ní
íocann muid liúntas leanaí leo,
ní chomhaireann muid féatais
sa daonáireamh. 

É sin ráite, bheadh an-
chomhbhá agam do dhaoine a
chaill toircheas toisc, do na mná
sin, is páiste nó leanbh s’acu atá
ann agus go bhfuil na haislingí
agus gach rud a bhí siad ag súil
leis don duine sin marbh anois
leis an mbreith anabaí sin. 

Ceist dhoiléir atá ann agus is
féidir linn a bheith sáinnithe
ann, rud a bhaineann ón
díospóireacht leathan, go
bhfuil cosc ar ghinmhilleadh sa
tír seo agus nár oibrigh sé. 

Sheol an Pro Life Campaign feachtas in éadan ginmhillte le déanaí. GRIANGHRAF: SAM BOAL/PHOTOCALL IRELAND.

Maipíní ar fhroganna le galar
marfach a chuardach in Éirinn 
Pól Mac Cana

I
N 1998, tháinig pobal domhan-
da na heolaíochta ar ghalar
fungasach marfach nua, leis an
ainm atá doiligh le rá:  chytrid-
iomicosis.  Tá ainm an fhun-

gais féin chomh doiligh céanna a rá,
Batrachochytrium dendrobatidis.
Ar an ábhar sin, tugtar Bd go díreach
air.  

Is féidir le Bd débheathaigh (e.g.
froganna, buafa, niúit) a mharú agus
is é ar cheann de na cúiseanna a
bhfuil titim dhochrach sna déb-
heathaigh ar fud na cruinne, agus ar
a bharr sin, díobhadh iomlán déanta
ar chuid acu san fhiántas le fiche nó
tríocha bliain anuas. 

Tá na galair seo anois go for-
leathan i Meiriceá, Thuaidh agus
Theas, , san Astráil, san Afraic agus
san Eoraip.  Creidtear go díobhadh
thart ar 100 speiceas ó na 1970í i

leith, dá dheasca.  Tá an galar – atá
go forleathan ar Mhór-roinn na hEo-
rpa – ar thaifead anois i Sasana agus
in Albain araon, agus meastar go
bhfuil drochthionchar aige ar na fro-
ganna agus ar na niúit thall ansin.  

Meastar go bhfuil Éire fós glan – go
nuige seo.  Ní fheadar an easpa
fianaise atá i gceist agus nach bhfaca
muid go díreach anseo é, ach fiú más
amhlaidh gur glan slán atá cúrsaí
anseo faoi láthair, níl a fhios cá fhad
a mhairfeas sé sin.

Tá suirbhé ar siúl anois in Éirinn le
stádas ár bhfroganna, ár mbuafa
agus ár niúit a scrúdú.  Tá sé seo
eagraithe leis an Herpetological
Society of Ireland.  Mar chuid den
tsuirbhé seo, thug Karl Hamilton
(éiceolaí aitheanta) cuairt ar an tion-
scadal SAMHLAIGH i gceantar
Mhachaire Fíolta, le maipíní (swabs)
a bhaint as na froganna áitiúla leis
an cheantar seo a mheas ó thaobh an
ghalair de.

Chuaigh Karl agus roinnt
saorálaithe leis an tionscadal SAMH-
LAIGH sa tóir ar na froganna lena
gceapadh le maipín a tógáil uathu.
Scaoileadh na froganna saor slán ina
dhiaidh sin.  Ceapadh 22 frog ó

cheantair éagsúla agus ó ghnáthóga
difriúla.  Is sampla maith é seo den
cheantar le stádas na bhfroganna
agus an fhungais a thomhais sa
cheantar.  Cuireadh na samplaí
anonn go saotharlann i Sasana, agus
beidh na torthaí ar ais linn faoi
cheann míosa.

Is furasta an fungas Bd a iom-
pórtáil go háiteanna nua trí mhar-
gadh na bpeataí, agus leis na déb-
heathaigh a úsáidtear i dtaighde
leighis agus eolaíochta, m.s.
déanann ár n-ollscoileanna a lán
speiceas eachtrannacha de bhuafa a
iompórtáil gach bliain ar mhaithe le
cúrsaí taighde.

Is féidir leis an froganna agus na
buafa eachtrannacha seo an galar a
thabhairt dár ndébheathaigh
dhúchasacha, má éalaíonn siad
isteach san fhiántas anseo, má
scaoiltear saor iad d’aon turas, nó
má chaitear uisce salach óna n-umar
amach agus go dtruaillíonn sé na
huiscí ina mbíonn ár speicis
dhúchasacha.

Tá sé beartaithe ag SAMHLAIGH
maipíní a dhéanamh ar ár ndéb-
heathaigh áitiúla amach anseo le
súil a choinneáil ar chúrsaí anseo.  

BLÚIRÍNÍ
IDIRNÁISIÚNTA

Tacaíocht Lech Walesa do Romney
Tar éis dó Iosrael a fhágáil, lean Mitt
Romney, ar aghaidh go dtí an Pho-
lainn, áit ar thug iarUachtarán na tíre
sin, Lech Walesa, tacú dó. “Go n-éirí
leat, gach rath ort,” a dúirt sé. 

Tuigtear nach dtaitníonn an
tUachtarán Barack Obama le Walesa,
an fear a raibh ról lárnach aige le
deireadh a chur leis an gcumannachas
sa Pholainn, agus in Oirthear na hEor-
pa ar fad.

Tuigtear, áfach, nach dtaitníonn
Romney leis an gceardchumann a
raibh Walesa i gceannas air,
Solidarność. “Ní raibh baint againn
leis an gcruinniú.  Tacaíonn Romney
le hionsaithe ar cheardchumainn agus
ar chearta na n-oibrithe,” a dúirt
ráiteas dá gcuid.

Coiste idirnáisiúnta
de dhíth chun tean-
gacha a shábháil
Ag an gComhdháil
Cheilteach
Idirnáisiúnta sa
Bhriotáin an tseach-
tain seo caite, dúirt
Dónall Ó Riagáin,
iarStiúrthóir Bhiúró
na dTeangacha
Neamhfhorleathana
gur mhaith an rud é
Coiste Idirnáisiúnta
a chur ar bun chun
éagsúlacht teanga a chaomhnú agus a chur chun cinn.   

“Bheadh ionadaithe ón gComhdháil Cheilteach agus ó earnáil
dheonach teangacha ó na trí bhallstát ina labhraítear na teangacha
Ceilteacha, Éire, An Ríocht Aontaithe agus an Fhrainc, páirteach
ann.”  

“Chuirfeadh an Coiste seo éagsúlacht teanga chun cinn le cabhair
na teicneolaíochta cumarsáide agus faisnéise,” a dúirt sé.

Seoltar scéalta chuig:
nuacht@gaelsceal.ie

Difríochtaí cultúrtha is cúis le
bochtaineacht na bPalaistíneach
In ainneoin smacht Iosrael ar the-
orainneacha na Palaistíne agus go
raibh smacht iomlán aici ar an
mBruach Thiar ó 1967 go dtí 1994,
tá sé ráite ag an iarrthóir
d’Uachtaránacht Mheiriceá, Mitt
Romney, gur cúrsaí cultúrtha is
cúis leis an difríocht idir saibhreas
an dá áit.

Rinne sé na ráitis agus é ag caint
le deontóirí Giúdacha in Iarú-
sailéim Dé Luain seo caite.

“Is ráiteas ciníoch é seo ach ní
thuigeann an fear seo nach féidir
le rath a theacht ar gheilleagar na
Palaistíne de bhrí go bhfuil forghabháil Iosraelach ann,” a dúirt
urlabhraí Palaistíneach.

“Níl sé ar an eolas faoin na hIosraelaigh iad féin, níor chuala mé
oifigeach Iosraelach ar bith ag caint faoi ardchéimíocht chultúrtha,” a
dúirt sé.

Raic faoi Acht Teanga!
Ní in Éirinn amháin a bhíonn conspóidí faoi
theangacha agus reachtaíocht Teanga, rud
coitianta é agus bhí sé ina raic an tseachtain seo
san Úcráin agus reachtaíocht Teanga á plé.

Cosúil leis an bhfreasúra in Éirinn, shiúil an
freasúra amach as an bParlaimint mar agóid i
gcoinne dhlí úr a brúdh tríd ní ba luaithe an mhí
seo a dhéanfadh an Rúisis oifigiúil in áiteanna
sa tír – ina labhraítear an Rúisis mar chéad
Teanga.

Deir freasúra na hÚcráine go gcuirfeadh an
dlí seo muintir na tíre in adharca a chéile, “coir i
gcoinne na hÚcráine,” a dúirt polaiteoir
amháin, táthar imníoch go gcaillfear fios ar an
Úcráin i gcodanna Rúisise sa tír. 

Le Ciarán Dunbar

Maipíní (swabs) ar fhroganna le galar marfach a chuardach in Éirinn

Cad é chéad bhogadh eile Assad?

D
EIR cúrsa na staire linn
go dtagann an t-am, le
linn réabhlóide, go
bhfuil deireadh déanta
ag an réimeas a bhíonn i

gcumhacht. 
Tá an pátrún seo an-soiléir ar fad le

blianta beaga anuas, Tharla sé i
ndeireadh mhí Eanáir na bliana seo
caite, nuair a ghlac an pobal seilbh ar
Chearnóg Tahrir, i gCaireo,
Príomhchathair na hÉigipte, is gur
chuireadar Ard-oifig an pháirtí cean-
nais trí thine. 

Tharla gur éirigh an pobal fré
chéile amach sa Libia, bliain go ham
seo, nuair a dúirt muintir Tripoli, le
Qaddafi " Bí á ghearradh ". Agus Ben
Alli freisin! 

Go teicniúil, is féidir a rá gur tharla
sé sa tSiria, i lar na míosa seo, nuair a
scriosadh lárionad an ardcheannais
mhíleata. Agus tá samplaí eile againn
, le gairid, i dtuaisceart na hAfraice,
den múnla ceannann céanna.

Tá an Eoraip agus na Stáit Aon-
taithe ag guí go mbrostófar an lá
nuair a bhéas deireadh déanta ag an
Uachtarán Bashar Assad. Ach ba
chóir dóibh a gcríonnacht a
dhéanamh, an babhta seo, agus é a
mheabhrú dóibh féin, go bhfuil Libia
agus an Éigipt fágtha ina bpraiseach. 

Tá mé cinnte go bhfuil tábhacht
Shiria go hard ar chlár na Náisiún
Aontaithe, mar go bhfuil sí teorain-
neach leis an Iaráic, Iosrael, an
Liobáin, an Iordáin, agus an Tuirc, a
bhfuil tábhacht ar leith léi sa réigiún
seo. Gan dabht, is ábhar mór imní e.
Is den riachtanas é, láithreach bonn,
plean cuimsitheach a chur le chéile,
chun cinedhíothú a chosc, agus chun
mór-lasrach sa réigiún seo a stopadh.

Tá buille marfach buailte ar Assad,
ó scriosadh a cheanncheathrú mílea-
ta i Damascus. Maraíodh a lán, an t-
Aire Cosanta ina measc. Maraíodh
cliamhain Assad,  Assef Shawkat,
duine fíor chumhachtach san ard-
cheannas míleata. 

Chuir Assad ina n-áit siúd, ach ní
hionann cás, mar go bhfuil an dochar
mór déanta. Tá fadhb mhór
shlándála (inmheánach) ag Assad,
mar go bhfuil a fhios aige gur ón
taobh istigh a sceitheadh an t-eolas, a
rinne an slad.

Agus tá mór-laige san arm ag
Assad: Is deacair dílseacht an airm a
mheas go cruinn anois, óir is den
chine mhionlaigh Alawite, (cine
Assad) ceannas na n-oifigeach, agus
is den chine Sunni, na saighdiúirí. 

Agus ní maith sin. Tugadh buama
mór millteach isteach go dtí croílár
an sanctum cosanta, agus dá bharr
seo, tá amhras mór agus easpa troist i
réim i ngach aon leibhéal airm, anois. 

Tá an t-éirí amach agus an réabh-
lóid i gcoinne Assad scaipthe ar fud
na Siria uile. Tá an ainriail i réim go
láidir. Tá a ndeich n-oiread á marú in

aghaidh an lae agus atá thall san
Afganastáin, mar shampla. 

Smaoinigh air sin. Tá easpa
dílseachta go mór i réim i measc an
ardcheannais, agus tá suas le 30 gin-
earál ar a dteicheadh.

Tá ceannas na cathrach Homs agus
Hama éirithe amach i gcoinne Assad,
agus san am i láthair,  tá sé ar a mhíle
dícheall ag iarraidh a ghreim ar Alep-
po agus ar an bpríomhchathair,
Damascus, a choinneáil. Tá sin ag dul
fíorchrua air. Bhíothas dílis go maith
do Assad sa dá mhórchathair seo, ach
tá an scéal sin ag athrú go tapaí anois.

Tá na mórchumhachtaí polaitiúla
idirnáisiúnta ag coinneáil súil ghéar
ar a bhfuil ag tarlú. 

Le roinnt míonna, bhí plean ag
Kofi Annan, iar-Ardrúnaí na Náisiún

Aontaithe, chun réiteach de shaghas
éigin a tharraingt idir na dreamanna
éagsúla, agus rialtas sealadach a chur
le chéile. 

Ach cosúil le pleananna eile a bhí
ag Kofi Annan roimhe seo, níl rath ná
séan orthu, agus i rith an ama seo
uile, tá liosta na marbh ag dul as
comhaireamh cinn.

Ná níl a dhath suime ag lucht na
réabhlóide i sos comhraic. Tá siad ar
thob na duaise a ghlacadh, dar leo!
Tá cogadh cathartha fíochmhar i
réim, agus níl seans fata i mbéal
muice ag plean Koffi Annan, ná ní
raibh ó thús aimsire agus bhí a fhios
sin ag gach éinne a bhfuil agus a
raibh aon bhaint acu leis an togra
seo, ó thús aimsire. Tuilleadh de
sheafóid na polaitíochta idirnáisiún-

ta.
Agus muid ag dul i gcló, ní fios, ar

chor ar bith, céard a dhéanfas Assad.
Smionagar a dhéanamh d’Aleppo
agus smúdar de Damascus? 

Cogadh mór réigiúnach a thosú?
Nó airm cheimiceacha a mhí-úsáid ar
a mhuintir féin? 

Ceaptar go tréan anois gurb é an
polasaí is fearr d’Assad, a tharraingt
aníos dó féin agus dá chlann, ná
greadadh leis, chomh luath in Éirinn
agus gur féidir leis sin a dhéanamh.
Tá sé gan cara, gan compánach, ach
amháin an Rúis, (a bhfuil na milliúin
Muslamach aici féin ),  Tá mór-cho-
saint tugtha ag an Rúis d’Assad ach,
tagann deireadh lena leithid de pho-
lasaí, nuair is follasach gur obair in
aisce í, agus go bhfuil an bád ag

déanamh uisce.  Beidh suim mhór ag
an Rúis a bheith chomh lárnach sa
gcomhaireamh cinn faoi dheireadh
gus is féidir léi, ach tá an chontúirt
ann go mb’fhéidir go mbeidh sé ród-
héanach!

An plean is fearr leis an Domhan
Thiar anois, ná oiread airgid agus
airm, beatha agus cosanta a thabhairt
do Shaor-arm na Siria, is atá faoi
lámh ag Assad. Tá Qatar, an Aráib
Shádach, agus an Tuirc féin anois
páirteach san iarracht seo, ach tá
togha na n-arm Rúiseach ag Assad.
Agus smaoinigh air seo, dá mhéid
arm a shroisfeas an tSiria, is deacra a
bheas sé ceannas ceann a bheith ag
aon dream, nuair a bhéas deireadh
déanta.

Is cuma céard a tharlós feasta, tá
deireadh ré Assad tagtha. Ansin
beidh mór-chontúirt in ann do
mhuintir na Siria, agus do na tíortha
mórthimpeall uirthi: dúnmharú
seicteach ar scála uafásach; seans go
n-úsáidfear armlón cheimiceach, na
mórshluaite teifeach, mná, páistí
agus seandaoine neamhchiontacha
ag iarraidh éalú ón slad, agus ón
mbás. D’fhéadafadh go mbeidh an
tSiria i ladhar an chasúir idir an
Iaráin, aAn Tuirc, agus an domhan
mór millteach Arabach. 

Aire dhaoibh: a Iosrael agus a
Liobáin!

Nil an domhan mór ábalta an
scrios seo uile a sheachaint, murar
mian linn ar fad sin a dhéanamh. Tá
dalladh airgid sa domhan, agus gach
uile áis eile ar fáil chun an scéal seo a
chur ina cheart. Ach an bhfuil an toil
ann? Nó ar treise toil thionscail na n-
arm breis saibhris a charnadh?

Tá lagmhisneach orm. Céard
fútsa?

Seán Ó Tuairisc
ar chogadh
cathartha na Siria 

Trodairí Reibiliúnacha sa tSiria 

Bashar al-Assad, 'Uachtarán' na Siria.

Na Gaeilgeoirí gránna dána sin
Conall Ó Móráin 

C
OSÚIL le haon dream eile,
sa chlub gailf nó iarscoláirí
scoile, go minic ní maith
le Gaeilgeoirí a chéile. Ní
hé gur fuath leo a chéile,

cé go dtarlaíonn sé, ach ní féidir a rá
faoi lucht na Gaeilge, aon phioc ná
mar a d’fhéadfá rá faoi dhaoine le
gruaig rua, gur dream iontu féin iad
Gaeilgeoirí agus go mbíonn siad de
shíor ag smaoineamh ar chomhcheilg
chun seilbh a ghabháil ar an gcóras
Oideachais, an Stát nó de réir an dá
chlár faisnéise ag an Dochtúir John
Bowman, a taispeánadh ar RTE 1 an
tseachtain seo caite, ar na meáin chu-
marsáide.

Is fear intleachtúil é John Bowman,
fear atá an-dáiríre faoina thaighde, na
foinsí cearta i gcónaí a thabhairt agus
an scéal is cruinne gur féidir leis a
chraoladh. Sin mar is gnáth. Ní sin
mar a rinne sé sa dá chláir ‘Battle Sta-
tions’, cláir faoi bhunú stáisiún teil-
ifíse RTÉ. 

Dóibh siúd nach bhfaca an tsraith,
d’fhéach an Dr. Bowman ar réamh-
stair an stáisiúin theilifíse, conas a
tharla gurb iad  an Stát a bhunaigh an
stáisiúin agus chaith sé súil ar roinnt
mhaith dóibh siúd a bhí sáite i
mbunú an chraoltóra. 

Bhí dhá thráchtas ag John, an
chéad cheann go ndearna an chléir
Chaitliceach, nó an tArdEaspag John
Charles McQuaid ach go háirithe,
gach iarracht go mbeadh  lucht leanú-
na na hEaglaise Caitlicí sna poist sin-
searach sa stáisiún nua, chun a chin-
ntiú go sábhálfadh siad ár
moráltacht. 

Buíochas le Dia níor éirigh leis an
tseift agus cosúil leis na Sasanaigh a
tháinig go hÉirinn agus a ghlac ár
gcultúr bhí an tionchar céanna ag
RTÉ ar roinnt (ní gach duine acu)
d’ionadaithe an Easpaig. Ghlac siad
an t-anraith, d’fhéadfá rá.

Bhí an tráchtas sin inghlactha, mar
ar a laghad bhí Caitlicigh faoi réim an
Easpaig agus rinne seisean caint thar
a gceann. Bhí an t-aon ghuth ann
agus is ag McQuaid a bhí sé. Ach is an
dara tráchtas a scriosadh an tsraith
domsa. 

Anois, tá sean-aithne agamsa ar
John Bowman. D’oibrigh mé leis siar
tríocha bliain ó shin agus is duine
uasal é. Ach níl faic in aon chor ar
eolas aige faoi chúrsaí Gaeilge agus
níos measa, faoi Ghaeilgeoirí. Ón
mhéid a chraol sé, cheapfá gur
ionann Caitlicigh, mar aonad, agus
aonad eile, Gaeilgeoirí.

Thriail Bowman tabhairt le fios go
ndearna Gaeilgeoirí comhcheilg chun
greim d’fháil ar RTE.  Thaispeáin an
clár grianghraif de dhaoine, m’athar
Dónall Ó Móráin ina measc, ag cruin-
niú le chéile amhail is go gceapfá gur
cruinnithe do Chomhairle Airm an

IRA a bhí ann. Ach dóibh siúd a bhfuil
eolas acu ar an scéal, cuirim mé féin
ina measc, tá an tráchtas seo iomlán
seafóideach. 

Mar thús, rinne sé an botúin bas
mhó nuair a d’fhág sé b’fhéidir an
fhíric is bunúsaí ar lár, go raibh Gael
Linn, ar a raibh m’athar i gceannas,
tar éis plean togra chun stáisiúin teil-
ifíse a bhunú a chur os comhair an
Rialtais. 

Tá a fhios agam ó m’athair go
ndearna Gael Linn an méid seo d’aon
ghnó chun a chinntiú nach dtabharfaí
úinéireacht an stáisiúin nua do
chomhlacht Meiriceánach, mar a bhí
pleanáilte. An smaoineamh a bhí ag
Gael Linn, smaoineamh a bhí
bunaithe ar thuiscint ar cé chomh
cumhachtach agus a bheadh
craoltóireacht sa todhchaí, ná go
mbeadh cultúr (ní ionann le Gaeilge
amháin) na hÉireann chun fóir i scei-
deal an stáisiúin. 

Tá sé dochreidte gur éirigh le John
Bowman clár faoi bhunú RTE a
dhéanamh agus rud chomh
bunúsach d’fhágaint ar lár. 

Bhí fís ag muintir Ghael Linn.
Cheana féin, ag an am, bhí scannáin
seachtainiúil Amharc Éireann, ar
chosúlacht Pathe News na Breataine,
á thaispeáint acu i bpictiúrlanna na
tíre. Rinne siad scannáin chlúiteacha
cosúil le Mise Éire. 

Rinne siad  táirge ar cheirníní le
daoine cosúil le Seán Ó Riada. Bhí clár
raidió acu, margaíocht radacach ar an
nGaeilge ag an am. Thuig siad na
meáin chumarsáide  - ní de bharr gur
Gaeilgeoirí ab iad ach go raibh tuiscint
acu nach raibh ag mórán duine eile ag
an am – de bharr an chraoltóireacht a
bheith chomh nua. 

Arís ní comhcheilg Gaeilgeoirí,  nó
chun an téarma dímheasa a bhí sa
chlár teilifíse  a úsáid – ‘gníomhaithe
teanga’,  a bhí ann. Ní dóigh go ndéar-
faí an rud céanna dá mbeadh ‘
gníomhaithe spóirt’ ag lorg cainéal

teilifíse le freastal ar a gcuid spéise. 
Bheadh muid araon le chéile ag rá

gur maith an phlean a bheadh ann –
díreach mar a deir na milliúin duine le
Rupert Murdoch nuair a dhíolann
siad táille mhíosúil leis i gcóir seirbhís
Sky Sports.

Tá sé scríofa anseo agam go mion
minic. Níl a leithéid ann agus ‘Gaeil-
geoirí‘ mar bhuíon aonchineálach. Tá
a fhios agam, mar tá sé ráite acu liom,
go bhfuil an-chuid Gaeilgeoirí nach
maith leo mise agus mo chuid tuair-
imí. 

Is Gaeilgeoir mise agus is Gaeil-
geoirí iad siúd ach sin tús agus
deireadh an cheangail. Ní dócha go
bhfuil buíon daoine ann go mbeadh
sé níos deacra iad a thabhairt le chéile
chun dul i gcomhcheilg ná lucht na
Gaeilge mar gur teanga agus ní fealsú-
nacht í an Ghaeilge. Is é úsáid na tean-
ga an t-aon nasc eadrainn agus go
minic muid ag déanamh díspeagadh
ar a chéile!

Botún mór eile a bhí sa chlár ná nár
thug an Dr. Bowman comhthéacs
sóisialta ar rud tábhachtach eile a bhí
ag tarlú sa tír ag an am. Níor luaigh sé
an LFM, an Language Freedom Move-
ment, buíon de ‘ghníomhaithe tean-
ga’ de shórt eile, a bhí ag iarraidh
deireadh a chur le Gaeilge go díreach
nó go hindíreach. 

Arís b’iad lucht na Gaeilge, ón eite

chlé, ón eite dheis agus ó aon eite eile,
a tháinig le chéile chun cur ina
gcoinne.  Thacaigh daoine nach raibh
aon cheangal acu le Gaeilge leo –
daoine cosúil le Brendan Bowyer  a
chan an ‘Hucklebuck’ agus réalta
móra ceoil ag an am, chun cur i
gcoinne an LFM. 

Gan an comhthéacs seo ní féidir
tuiscint a bheith ag lucht féachana
chláir Bowman ar cén fáth go
mb’fhéidir go raibh fonn ar an
‘ngnáth-Éireannach’ (má bhí a lei-
théid riamh ann) tacú le bunú RTÉ
mar chomhlacht Stáit – ionas go
mbeadh mothú éigin sa bheithíoch
allta nua seo a bheadh dearfach maid-
ir le cúrsaí leathana Éireannacha, cibé
ar ceol, spórt nó fiú Gaeilge iad. 

Rinne John Bowman an dearmad
céanna go mbím de shíor ag clamhsán
faoi – sin faoi na ‘rabhaidhfoie gras’
mar a thugaim anois orthu – daoine
cosúil leis an gcolúnaí Kevin Myers
atá dúghafa ag ceapadh go bhfuil an
domhan ag iarraidh rudaí (m.s. an
Ghaeilge) a shá síos a scornach  cosúil
leis an ngé bhocht. 

Dá mbeadh Gaeilgeoirí chomh
maith i mbun comhcheilge chun dul i
gceannas ar RTÉ nó chun Gaeilge a
bhrú ar mhuintir na tíre agus a
shamhlaíonn na tráchtairí seo ní
bheadh mise ag scríobh an cholúin
seo. Smaoinigh air!

Anois, tá sean-aithne
agamsa ar John Bowman.
D’oibrigh mé leis siar
tríocha bliain ó shin agus is
duine uasal é. Ach níl faic
in aon chor ar eolas aige
faoi chúrsaí Gaeilge agus
níos measa, faoi Ghaeil-
geoirí. Ón mhéid a chraol
sé, cheapfá gur ionann
Caitlicigh, mar aonad,
agus aonad eile, Gaeil-
geoirí.

John Bowman, scríbhneoir agus láithreoir an chláir 'RTÉ Battle Stations'. Mhaigh sé ann go ndearna Gaeilgeoirí comhcheilg chun greim a fháil ar RTÉ. 
[PIC : LEON FARRELL/PHOTOCALL IRELAND]

An tsláinte agus na táinte
Aindrias Ó Cathasaigh

M
Á thugann tú na
blianta idir 2004
agus 2011 chun
cuimhne, is é an sórt
rud a choinneodh ó

chodladh na hoíche thú. An tír ag
tuairteáil léi ceann ar aghaidh, agus
dá mhéad an luas a bhí fúithi b’amh-
laidh ba mheasa an droch-chríoch a
bhéarfadh uirthi faoi dheireadh.

Agus tá sé ar na codanna is scan-
rúla den scéal gurb í Mary Harney a
bhí i gceannas an chóras sláinte sna
blianta sin. Ba dhuine í a chreid go
raibh leigheas gach péine le fáil sa
bhfiontraíocht phríobhaideach, i
dtóraíocht an bhrabaigh. Rinne sí a
seacht ndícheall an cúram sláinte a
tharraingt faoi rothaí na cairte sin,
agus níl inseacht béil ar an dochar a
rinneadh dá thoradh.

Níl muid saor óna iarsmaí sin
beag ná mór, ach ar a laghad ba údar
suaimhnis éicint é le bliain go leith
nach raibh baint ná páirt ag Harney
le cúrsaí sláinte. Díreach agus muid
ag ceapadh go mbeadh sé sábháilte
againn a theacht amach ó chúl an
toilg, áfach, tá sí ar ais, agus an uair
seo is rud pearsanta aici é. 

Thar éis deich mbliana fichead
ina teachta Dála, ba mhithid di obair
fhóinteach éicint a tharraingt chuici
féin. Ach ina ionad sin tá sí ceaptha
ina stiúrthóir ar roinnt comhlachtaí,
agus Cara Healthcare ar an gceann is
deireanaí díobh. Is deas cairdiúil an
t-ainm atá orthu, ach bí cinnte nach
gcuirfidh an Cara seo ceirín ar do
chneá gan dath do chuid airgid a
fheiceáil roimh ré. 

Ar ndóigh, níl ann ach an ceart go
dtabharfadh an earnáil phríob-
háideach sláinte aitheantas do Har-
ney as an saothar a rinne sí ar a son.
Dá mhéid a moladh ar an treallús
príobháideach, ní bhainfeadh
comhlachtaí mar seo aon bhrabach
gan cúnamh stáit, gan airí sláinte ag
cur i bhfeidhm polasaithe a chuire-
ann ar a gcumas an chuid is fusa
éadálaí den mhargadh sláinte (mar a
thugann siad air) a phiocadh dóibh
féin agus an obair dheacair
neamhbhrabúsach a fhágáil faoin

gcóras poiblí. Ní hé amháin go
ndearna Harney éachtaí ar an gceird
sin, ní haon dochar a teangmháil le
daoine tábhachtachta sa Roinn
Sláinte freisin.

I 2010, an t-am a raibh greim ingne
ar éigean aici ar an gcumhacht, ghlu-
ais Harney léi go Baile Formaid Átha
Cliath le ionad leighis a thionsc-
namh agus a grianghraf a fháil sa
bpáipéar. Fuair sí sin, ach ní mar a
shíl sí a bhí sí. Chaith Louise Mini-
han, comhairleoir áitiúil, peint
dhearg chaolaithe léi mar agóid in
aghaidh an chaoi a raibh sí ag mil-
leadh faoin gcóras sláinte.

Ba bhéim síos do dhínit an aire é,
gan amhras, ach ba bheag é le hais
an díth dínite a imríodh ar na mílte
ar thralaithe i ndorchlaí ospidéil
faoina coimirce. Fuil shamhalta a
caitheadh léi, agus níor thada sin i
gcomórtas leis an bhfuil gan ghá ar
fad a sileadh de thoradh a cuid pola-
saithe.

Ciontaíodh Minihan in ionsaí is
damáiste coiriúil agus gearradh
fíneáil uirthi. Ar an ábhar nach raibh
tada as an gceart déanta aici, dhiúl-
taigh sí í a íoc, agus cuireadh i
bpríosún í. Tharla go bhfuil príosúin
na tíre lán go béal, is iondúil go
scaoiltear saor thar éis lá nó dhó
duine nár íoc fíneáil, ach b’éigean
don Mhuineachánach sé lá a
chaitheamh faoi ghlas.

Ní dhearna sí díobháil ar bith ach
d’íomhá polaiteora — earra a raibh
cuma ghioblach uirthi cheana —
agus seo mar a chaith an córas léi as
a ucht. Is beag duine againn gan

scéal éicint ar an díobháil a rinne
Harney ina haire sláinte, ach tá cead
a cos aicise. Íocann muid €129,805
mar phinsean léi gach bliain, agus í
ag díol a taithí aire le comhlachtaí
príobháideacha.

Rud eile de, measann sí go bhfuil
“a good job” dá dhéanamh ag a
comharba James Reilly. Bhuel, is
báidhiúil iad lucht aon cheirde. Tá
leas aige siúd i dtalamh ar a bhfuil
teach príobháideach altranais. Dá
mbeadh scoth an chúraim le fáil ag
daoine aosta easlána beag beann ar a
raibh ina bpóca, thitfeadh an tóin as
an ngnó sin agus as luach na talún
araon.

Tá an méid seo cosúlachta idir
Reilly agus Minihan, áfach, gur
ordaigh cúirt don bheirt acu airgead
a íoc. €1,500 a bhí i gceist ina cás
sise, agus chuir sí sé lá príosúin
isteach as. €1,904,607.10 a bhí i
gceist ina chás seisean, agus ar an
ráta céánna níor leor fiche bliain i
ngéibheann lena chuntas a
ghlanadh. Ach ní fheicfidh tú an
Raghallach i Muinseo — mara
mbeadh sé ag iarraidh margadh bog
a fháil ar ghiota de thalamh an
phríosúin...

Na daoine ar fad a thabharfar os
comhair cúirte roimh i bhfad eile
faoi nár íoc siad an cháin tí, an dtab-
harfar achar fada dóibhsean lena
gcuid gnóthaí a shocrú? An ligfear
dóibh dreas leithscéalaíochta a chur
díobh i dTeach Laighean? An gclois-
fidh siad binnbhriathra tuis-
ceanacha Taoisigh ar a gcúl, ag rá
nach call a bheith buartha faoin

méid seo? Sin, nó an dteilgfear
fíneálacha agus téarmaí príosúin
leo?

Braitheann sé, ar ndóigh, cén
taobh de chlaí mór an airgid is na
cumhachta a bhfuil tú. Idir an dá

linn, tá an chóir leighis faoi réir an
bhrabaigh i gcónaí, an córas ag brath
cuisle do sparáin chomh maith le
cuisle do láimhe. Cúrsaí mar atá, is é
malairt an tseanfhocail atá fíor: is
fearr na táinte ná an tsláinte.

I 2010, an t-am a raibh
greim ingne ar éigean aici
ar an gcumhacht, ghluais
Harney léi go Baile For-
maid Átha Cliath le ionad
leighis a thionscnamh agus
a grianghraf a fháil sa
bpáipéar. Fuair sí sin, ach
ní mar a shíl sí a bhí sí. 

Mary Harney a bhí ina hAire Sláinte ag an am go díreach tar éis gur chaith an Comhaileoir Louise Minihan peint uirthi. [ Pic : Niall Carson/PA Wire]

An Comhairleoir Louise Minihan, Éirigí [PIC : SAM BOAL/PHOTOCALL IRELAND]

Focail le Gaoth Le Concubhar Ó Liatháin

Donncha Ó hÉallaithe 

TÁ sé chomh fada ó bhí samhradh
breá againn sa tír seo, go bhfuil seans
ann nach cuimhneach le cuid mhaith
de aos óg na linne seo aimsir bhrothal-
lach.  

Tríocha bliain ó shin bhí teas mór
samhradh ‘82 mar chúlra le péire de
na míreanna, sa cholún ‘Cúlchaint’ a
bhíodh sa nuachtán seachtainiúil
AMÁRACH.  Bhain ceann de na míre-
anna le mná lomnochta ar thrá i gCor-
ca Dhuibhne agus bhain an ceann eile
le heaspa rúndachta ag cruinniú de
Bhord Údarás na Gaeltachta i mBaile
Átha Cliath de bharr na teasa. 

Ag an am, bhíodh dhá nuachtán
seachtainiúla Ghaeilge, á airgeadú ag

Roinn na Gaeltachta: INNIU, á fhoilsiú
i mBaile Átha Cliath agus AMÁRACH á
fhoilsiú i gCois Fharraige. Bhí
deacrachtaí airgid ag an dá pháipéar
agus iarratas déanta acu ar an Roinn
chun an deontas seachtainiúil a ardú.
Theastaigh ón Roinn an dá pháipéar a
chónascadh ach ní raibh lucht INNIU
sásta le sin. Nuair nach raibh ach
páirtí amháin sásta dul ag an altóir
theip ar iarrachtaí na Roinne an
cónascadh a thabhairt chun críche.  

Nuachtán Gaeltachta ab ea
AMÁRACH, ina raibh clúdach an-
mhaith déanta ar scéalta áitiúla ó
Chonamara, idir spóirt, siamsaíocht
agus nuacht le neart pictiúr tríd.
Bhíodh an-tóir ag daoine ar an gcolún
‘Cúlchaint’, ina mbíodh míreanna
biadáin agus scéalta sceite faoi
imeachtaí an Údaráis. 

Nuachtán náisiúnta ab ea INNIU a
bhí seanfhaiseanta agus caolaigean-
tach, a raibh an dream díograiseoirí
céanna ag plé leis ó bunaíodh é in 1943. 

Ba dheacair a fheiceáil ag an am cén

caoi a bhféadfaí nuachtán amháin a
fháisceadh as  dhá fhoilseachán a bhí
chomh héagsúil lena chéile. Sa
deireadh, níor tharla an cónascadh.
Ina áit sin fuair an dá nuachtán bás
agus thug sin an deis do Roinn na
Gaeltachta, na socruithe caoi a
dhéanamh le go bhféadfaí airgeadú a
dhéanamh ar ANOIS, nuachtán nua
seachtainiúil ar foilsíodh an chéad
eagrán de ar an 2 Meán Fómhair,
1984.  

Cúlchaint
Amárach, 06 Lúnasa, 1982

‘AN RAIBH a fhios agaibh, a léitheoirí,
go raibh oifigí ag Údarás na Gaeltach-
ta I mBaile Átha Cliath? Ar m’anam tá,
agus bloc breá oifigí ar a dtugtar Park
House (Teach na Páirce) gar do Pháirc
an Fhionnuisce (agus gar don sú, ar
ndóigh!) Pé scéal é, an té a bheadh ag
siúl trí Phark House Dé hAoine seo
caite thuigfeadh sé go rí-shoiléir nach

raibh aon rúndacht ag baint le cruin-
niú speisialta Bhord Údarás na
Gaeltachta a bhí ann an lá sin. Bhí idir
doirse agus fuinneoga ar leathadh
agus siúd istigh na comhaltaí, a gcuid
léinteacha oscailte go himleacán
orthu, iad ag bárcadh allais, agus iad
ag treabhadh trí thograí amhail is dá
mbeadh anam na Gaeltachta ag brath
air. Agus chuile fhocal le cloisteáil ag
an té a mbeadh cluas le héisteacht air!
Tuigimid dóibh, ar ndóigh. Lá
uafásach meirbh a bhí ann…..

*   *   *   *   *   *   *   *   *   *   *   *

AN FÍOR go raibh litreacha dá fhail ag
daoine agus eagla orthu go mbainfí
an ‘dole’ dóibh nuair a bhí an tÚdarás
ag déanamh suirbhé saothair i gCorca
Dhuibhne le gairid?

TUIGTEAR go raibh eagla ar a lán
acu go rabhadar le cur ag obair i
monarcha próiséala éisc atá beirt
fhear gnó á bheartú do Bhaile Uí Shé
lámh leis an Daingean. 

Ar aon tslí, bhí ar an Údarás a
ráiteas a chur ar an raidió chun na
daoine ‘dí-fhostaithe’ seo a thabhairt
chun suaimhnis. 

*   *   *   *   *   *   *   *   *   *   *   *

Iarraidh orainn “bú” na seachtaine a
thabhairt don té úd a chuir na Gárdaí
sa tóir ar na cailíní breátha úd a bhí
lomnochta ar Thrá Fionn Trá le
gairid.

*   *   *   *   *   *   *   *   *   *   *   *

Chuirfeadh an fógra Gaeilge/Béarla
seo atá ar an rinn talún atá ag síneadh
amach sa bhfarraige lasmuigh de
Chaisleán an Fhirtéaraigh in iarthar
Dhuibhneach fonn gáirí ar dhuine,
b’fhéidir – NÍL CEAD SIAR – NO PER-
MISSION BACK. Chuireadh sé fonn
goil, ámh, ar éinne a smaoineann ar
an mBéarla briste atá ag dul chun
cinn sa Ghaeltacht in ionad na
Gaeilge.”

SÚIL SIAR na Seachtaine

Aimsir Bhrothallach - AMÁRACH

Doiligh gan a bheith faoi dhraíocht na gCluichí 

C
HUAIGH an ceiliúradh a rinne
Londain ar oscailt na gCluichí
Oilimpeacha go mór i bhfeidhm
orm. Bhí mé faoi dhraíocht ag an
spleodar, an siamsaíocht, an saíocht

agus an éagsúlacht a bhí le sonrú i seó a chuir
Danny Boyle, ar de shliocht Éireannach é, inár
láthair.   

Rinne an searmanas ceiliúradh ar phobal na
Breataine - seachas na rialtóirí.  B’iad na daoine
a chur gal sa Réabhlóid Thionsclaíoch, is iad na
daoine a bhaineann úsáid as an tSeirbhís
Náisiúnta Sláinte, babaí cheannaire mhóir de
chuid an Lucht Oibre - agus ní New Labour
atáim ag caint orthu - Ramsey McDonald.  

Ar ndóigh, baineann gach éinne úsáid freisin
as an idirlíon, an ghréasán draíochta sin a chum
Tim Berners Lee.  Deineadh ceiliúradh ar na
heilimintí sin ar fad - agus ar ndóigh ba mhór an
spórt a ghlac an tUasal Bean sa cheiliúradh. 

Anois tá a fhios agam go raibh easnaimh ann -
ach an raibh éinne ag súil go mbeadh stair
bhrúidiúil impiriúil na Breataine le sonrú ar an
ardán domhanda seo ar an oíche stairiúil úd?  

Ní raibh aon mheangadh ar aghaidh an
earcaigh is nua i Reisimint Pharaisiút na
Breataine, an Banríon Eilís, agus í ag breathnú
ar an ócáid.  Bhí fotheideal ar an ngriangraf a
leath ar fuaid Facebook ar an téad: “Anois féach
ar na tíortha go léir a bhíodh faoi mo cheannas.”

Is tír í an Bhreatain atá i dtrioblóid.  Tá an
tionscal airgeadais ar a bhfuil a geilleagar
bunaithe ag gabhail trí ghéarchéim - agus níl
aon chinnteacht go mbeidh deireadh go luath
leis an ngéarchéim sin.  Um an dtaca seo anu-
raidh bhí tine faoi Londain agus círéibeacha ag
tarlú i gcúinní éagsúla den ollchathair seo. 

Gan dhá mhí dhéag caite ó bhí na spéartha os
cionn Londain dubh le deatach na dtinte in

Clapham agus Tottenham, tá an chathair anois
ag ceiliúradh amhail is nár thárla siad in aon
chorr.  Bhí na scórtha mílte daoine amuigh ar na
sráideanna ag tabhairt bualadh bosa do na
rothaithe a bhí ag gabhail an tslí.  

Is cosúil go bhfuil ceacht foghlamtha ag
Londain ó iarthar Bhéal Feirste. Nuair a bhí an
pobal sin ar bhruach an duibheagáin in 1988,
bhunaigh siad, le spreagadh Gerry Adams, Féile
an Phobail.  Ba chinneadh é sin ceol a
dhéanamh seachas gol a dhéanamh.  

Is ceacht é sin a d’fhéadfaimis a fhoghlaim
anseo sa Ghaeltacht.

Cinnte tá conspóid ann faoin easpa tinrimh
atá ar roinnt imeachtaí ag Cluichí Londain go dtí
seo. Is cosúil go bhfuil suíocháin a cuireadh i
leataobh d’urraithe gan líonadh agus go leor
den ghnáthphobal lasmuigh a dhíolfadh
airgead maith as suí sna suíocháin folmha sin.
Ar ndóigh, is deacracht mór é sin leis na Cluichí
Oilimpeacha cibé áit a ghabhann siad - tá siad
faoi gheasa ag na comhlachtaí móra a thugann
urraíocht ar fiú na céadta milliún Euro/dollar é
do lucht eagraithe na gcluichí. 

Ceann de na coinníollacha faoina dtugtar an
urraíocht seo nach mbeadh cead ag Burger

King, mar shampla, bia a chur ar fáil ar an
láthair nuair atá McDonalds ag díol as cearta
eisiacha burgairí a dhíol i bPáirc na gCluichí
Oilimpeacha in ‘Eastend‘ Londain. 

Nach aisteach an scéal go bhfuil iomaíocht á
cheiliúradh i ngach réimse spóirt ar féidir leat a
lua - seachas, monuar, na cluichí
Gaelacha!Bhíos ag faire ar an mBBC ar feadh
seal le linn na deireadh seachtaine agus is cin-
nte go raibh deacracht ag an gcraoltóir sin, dá
fheabhas é, leis an mana, nach í an bua ach an
rannpháirtíocht an chuid is fearr de na Cluichí
Oilimpeacha.  Bhí gach ré tuairisc ag tosú leis an
nóta céanna, ‘Our cyclists failed, our swimmers
failed” agus araile.   

Bhí an blas céanna ar chuid de na tuairiscí ó
RTÉ - ach is dócha go bhfuil níos mó taithí
againne ar an iarracht ghlórmhar a
chríochnaíonn le díomua. 

Ar an ábhar sin, molaim go hard gach duine
ar fhoireann na hÉireann atá ag glacadh páirte
ach tá moladh ar leith tuillte ag an aclaí, Ciarán
Behan, a ghlac páirt sa chomórtas aclaíochta
úrláir tar éis do a theacht slán ó ghortú inchinne
a chuir i gcathaoir rothaí é tamall de bhlianta ó
shin. 

Níl sé ach tamall gairid ó shin ó bhí Lóchrann
na gCluichí Oilimpeacha i mBaile Átha Cliath.  

Ba chomhartha iontach caradais é seo ónár
gcomharsana.  An mbeadh an tír seo chomh
caradach céanna dá mbeadh an seans céanna
againn deis ghlórmhar a roinnt leosan? Ní
fheadar. 

In ainneoin na gconspóidí faoi úsáid dhrugaí
ag lucht spóirt, an ceangal láidir idir airgead
agus gnó an spóirt, an lofacht a thugtar chun
solais i measc lucht eagraithe na gCluichí
Oilimpeacha, tá sé deacair gan a bheith faoi
dhraíocht ag an bhféile dhomhanda seo.  

"Is breá linn é" - McDonalds, 'Bialann Oifigiúil' na gCluichí Oilimpeacha, ach cén bhaint atá ag an
Mac Mór leis an aclaíocht?

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

Mícheál Ó hAodha 

BHÍ cúpla clár spéisiúil ar an raidió
agus ar TG4 le déanaí a thug suntas
don mhéid atá bainte amach ag lucht
na Gaeilge – sa chás seo lucht
agóidíochta na Gaeilge le caoga bliain
anuas nó mar sin. 

B’ábhar dóchais iad na rudaí a
luadh, an tslí inar throid Cearta Sib-
hialta na Gaeltachta ar son chearta an
mhionlaigh teanga ach go háirithe
agus é sin ag tréimhse nuair a bhí an
tír seo fós beo bocht. 

Cuimhnigh go ndúirt an Cadhnach
go mbeadh an Ghaeilge básaithe
roimhe féin. Bhí easpa airgid, easpa
dóchais agus easpa daoine le dul sa
chath ach throid na chéad feach-
tasóirí sin go fíochmhar mar sin féin
agus chloígh siad go daingean leis na
hidéil agus na huaillmhianta a bhí acu
mar sin féin. 

Agus mar a léirigh deireadh an
tsárchláir sin ar stair na Gaeilge, tá an
Ghaeilge fós beo, tá sí á labhairt ag
glúin eile, tá féidearthachtaí nua
oideachais agus áiseanna nua
cultúrtha agus teicneolaíochta ag
tacú le cur chun cinn na Gaeilge nár
shamhlaigh an Cadhnach go deo.

Nuair a bhímid ag plé ceisteanna
cultúrtha agus ceisteanna mionlaigh
is minic gur fiú comparáid a
dhéanamh le cultúir eile agus na
deacrachtaí a bhíonn acu sin chun na

cearta is bunúsaí a bhaint amach. 
Tóg na Coirdínigh mar shampla.

Sea, na Coirdínigh chéanna ar chuala-
mar an oiread sin fúthu le blianta
beaga anuas. 

Tá teanga dá gcuid féin ag na
Coirdínigh – an Choirdis, teanga a
rangaítear cosúil leis an nGaeilge leis
an bhfine Ind-Eorpach ó thaobh na
teangeolaíochta de. Tá daonra i bhfad
níos mó ná sin ag na Coirdínigh,
áfach. 

Deirtear go bhfuil thart ar 30 mil-
liún díobh scaipthe fud fad an
domhain. Is mionlach suntasach iad
san Airméin, an tSeoirsia, Iosrael, an
Asarbaiseáin, an Rúis, an Liobáin
agus, le blianta beaga anuas, tá pobail
mhóra Coirdíneach tar éis cur fúthu
san Eoraip agus sna Stáit Aontaithe. 

Ó 1991 i leith tá neamhspleáchas
áirithe bainte amach ag na Coirdínigh
sa Chordastáin Iarácach. Tá cara liom
ag taisteal sa Mheánoirthear i láthair
na huaire. Is ceoltóir agus cineál
Bodach an Chóta Lachtna é an fear
céanna agus spéis faoi leith aige san
éagsúlacht cnaguirlisí a bhfuil ionad
tábhachtach acu i gcónaí sa cheol
Arabach – drumaí ar nós an bendir, an
darbukkah agus an djembe mar
shampla. 

Úsáideann na Coirdínigh réimse
leathan drumaí freisin sa cheol s’acu
féin agus le déanaí d’fhreastail mo
chara ar cheolchoirm le hamhránaí

Coirdíneach cáiliúil darb ainm
Mehmet Atli. 

I gcroílár Iostanbúl a bhí an cheol-
choirm sin agus b’ócáid stairiúil ann
féin é ar bhealach. Go dtí le fíord-
héanaí bhí cosc ar gach eiseamláir
den chultúr Coirdíneach sa Tuirc agus
i dtíortha eile sa Mheánoirthear
freisin. Bhí cinsireacht dhaingean i
bhfeidhm ar cheol agus ar theanga na
gCoirdíneach agus an cultúr ársa acu
curtha faoi chois. Tá cúrsaí ag athrú
de réir a chéile, áfach, agus is cosúil
gur féidir ceol na gCoirdíneach a
chloisteáil go rialta anois ó na callairí
agus tú ag spaisteoireacht sna margaí
agus sna bailte móra fud fad na
Tuirce.

Ó na fichidí ar aghaidh, bhí an t-
uafás foréigin idir na Coirdínigh agus
stát na Tuirce ag iarraidh “Turcaigh
mhaithe” a dhéanamh de na
Coirdínigh. Fiú sna hOchtóidí tharla
slad uafásach agus foréigean rialta
idir na Turcaigh ar náisiúnaithe láidre
iad agus grúpaí sceimhlitheoireachta
eile ar mian leo cearta a bhaint amach
do na Coirdínigh. 

Le déanaí, taispeánadh scannán
Turcach  dar teideal  ‘Na Meáin’  ar
fud na tíre den chéad uair, scannán a
phléigh an t-ionsaí buamála a rin-
neadh ar iriseoirí de chuid an
nuachtáin Choirdínigh ba mhó sa
Tuirc, Ozgur Gundem, ionsaí inar
maraíodh os cionn 75 duine sna

Nochaidí. Dúnadh an páipéar dá
dheasca sin ach tá sé ag feidhmiú arís
le tamall beag anuas.

Bhuaigh an scannán Na Meáin
príomhdhuais scannánaíochta na
Tuirce. Cheadaigh Príomh-Aire Recep
Tayyip Erdogan stáisiún náisiúnta
teilifíse Coirdíneach ní fada ó shin
agus tá an Choirdis á múineadh anois
i gcúpla ollscoil phríobháideach (ní
cheadaítear í a theagasc sna cinn
phoiblí fós). Ina theannta sin, tá na
Coirdínigh ag baint úsáide as an
gcóras daonlathach chun brú a chur
ar an bparlaimint ansin chun ion-
adaíocht parlaiminte níos leithne
agus saoirse pholaitiúil agus
chultúrtha níos mó a bhaint amach. 

Cén ceacht atá ann dúinne agus an
iarracht mhór is gá do gach mionlach
eitneach agus teangeolaíochta a
dhéanamh sa lá atá inniu ann? 

Is gá an troid a choinneáil suas i
gcónaí! Ní féidir an méid a bhain
bunaitheoirí Chearta Sibhialta na
Gaeltachta, Raidió na Gaeltachta,
TG4, agus na daoine a sheas an fód ar
son na nuachtán Gaeilge thar na
blianta a ligean le sruth. Caithfidh an
toil a bheith ann chuige má táthar
chun leanúint leis an streachailt go
ceann i bhfad. 

Is í an streachailt a ghinfidh an
neart, an fhís, an aontacht, aontacht
eadrainn féin agus le mionlaigh eile ar
fud an domhain bhraonaigh seo. 

Ardán:  Comhghuaillíocht
le mionlaigh eile de dhíth

Nuair a bhímid ag plé ceis-
teanna cultúrtha agus ceis-
teanna mionlaigh is minic
gur fiú comparáid a
dhéanamh le cultúir eile
agus na deacrachtaí a
bhíonn acu sin chun na cear-
ta is bunúsaí a bhaint amach.
Tóg na Coirdínigh mar sham-
pla. Sea, na Coirdínigh
chéanna ar chualamar an
oiread sin fúthu le blianta
beaga anuas. 

Trua do Chlann Uí Chuinn intuigthe?
TÁ Éire oifigiúil trína chéile.

Tá an ‘GAA’ agus na ‘Culchies’
bómánta i mbun a gcuid amaidí
arís. 

Sin an léamh atá ag na meáin
Béarla agus ag tráchtairí na tíre seo
ar an 4,000 duine a mháirseáil trí
Bhaile Uí Chonaill, Co. an Chab-
háin, oíche Dé Domhnaigh.

I measc na n-agóideoirí, bhí an
sagart clúiteach, An tAthair Brian
D’Arcy, agus daoine aitheanta as
saol Chumann Lúthchleas Gael,
Mickey Harte, Joe Kernan, Colm
O’Rourke agus eile.

Caithfear a bheith soiléir. 
Tá an trua agus an tacaíocht do

Shean Quinn agus a mhuintir i
gContae an Chabháin agus i gCon-
tae Fhear Manach intuigthe go
huile agus go hiomlán.

Fear ‘féindéanta’ a chruthaigh na
mílte post in dhá chontae ach nár
léiríodh mórán spéise riamh ann is
ea Seán Quinn.

Seo an fear áitiúil nach ndearna
dearmad ar a mhuintir féin.

Sin léamh amháin den scéal.
Mar sin, tá sé intuigthe go

mbeadh daoine ciallmhaire maithe
ag bailiú chun tacaíocht a léiriú do
chlann Uí Chuinn. Ba cheart meas
a bheith againn orthu.

Mar sin féin, tá léamh eile ar an

scéal seo. 
Is é an léamh eile ná gur seo fear

cumhachta ag stiúrú a chuid
tacadóirí, na daoine a rinne
seisean gar dóibh agus a bhfuil
dualgas orthu an gar sin a aisíoc
anois.

Níl an trua chéanna ag mórán
eile in Éirinn do na Quinns. 

Is é lom na fírinne ná go bhfuil
próiseas dlíthiúil ar siúl agus fuar-
thas go bhfuil Seán Quinn i ndís-
peagadh ar an gcúirt as a iarrachtaí
chun a chuid maoine a chur amach
as rochtain na cúirte. 

Mura mbeidh mise nó tusa ábalta
morgáiste ár dteach a íoc, caillfidh

muid an teach.
Tá sé chomh simplí leis sin.
I gcás Quinn, ghlac sé ‘morgáiste’

nach féidir a íoc ar ais. Is leis an
Stát Éireannach na fiacha sin
anois; caillfidh Seán Quinn ‘teach’
s’aige. 

Tá sé chomh simplí leis sin.
Ní féidir rial amháin a bheith ann

do na boic mhóra agus ceann
amháin eile do na daoine beaga,
rex lex. 

Tá an tacaíocht do Quinn intu-
igthe, ach i gcead do na daoine sin
a bhí amuigh i mBaile Uí Chonaill
san oíche Dé Domhnaigh, tá dul
amú orthu sa gcás seo. 



14 • TRÁCHTAIREACHT GAELSCÉAL 
Dé Céadaoin, 1 Lúnasa, 2012

Cén luach bonn Oilimpeach?
Páidí Ó Lionáird 

S
Ó, tá na cluichí
Oilimpeacha faoi lán seoil.
Ceithre bliana ó bhíodar
cheana ann agus ceithre
bliana de réiteach agus

d’ullmhúchán do na mílte aclaí - fir
agus mná spóirt ar fud na cruinne, ár
gcuid féin ina measc. 

Bhíos ag faire ar cuid de na cluichí
ó thosaigh siad ag an deireadh
seachtaine agus caithfidh mé a rá
gur mór an faoiseamh dom go bhfuil
siad á dtionól i Londain, Shasana
seachas mar a bhí an babhta deirean-
nach i mBéising na Síne ceithre
bliana ó shin – an clog mar an gcéan-
na agus mar sin de. 

Agus mé ag faire ar chluiche
cispheile idir na Fraince agus na Stáit
Aontaithe, rith sé liom go mba dócha
go bhféadfadh saibhreas na foirne
Meiriceánach dul i bhfad i dtreo
fiacha an choiste áitiúil a ghlanadh
ar feadh míosa nó dhó ar a laghad. 

Mar an gcéanna leis na himreoirí
leadóige atá san iomaíocht. Is milliú-
naithe iad an formhór díobh agus níl
san iomaíocht áirithe seo ach ócáid
eile le cur lena stór bonn agus clú. 

Ní haon eisceacht í foireann na
hÉireann. Cad mar gheall ar na mar-
caigh capaill? Na seoltóirí? Na
rothaithe? Nílim a rá gur milliú-
naithe iad ar fad ach tá slí bheatha
an-mhaith déanta ag cuid acu as a
gcuid spóirt. Mar an gcéanna le cuid
de na haclaithe freisin. 

Ach ní hionann gach spóirt
Oilimpeach. Níl aon aicme gairmiúil
bainteach le go leor de na spóirt
Oilimpeacha ach iad siúd ina bhfuil,
tá lucht na hÉireann ar chomhchéim
lena gcéilí comhraic idirnáisiúnta. 

Bhí lá ann nuair nach raibh cead
ach acu siúd a bhí amaitéarach go
hiomlán páirt a ghlacadh sna cluichí
ach anois is annamh a gheofá aon
iomaitheoir nach bhfuil gairmiúil
agus sciar mór dóibh atá an-saibhir
ag eirí as a ngeansaithe náisiúnta a
chaitheamh. 

Tá cuid mhaith díobh fós ar an
leibhéal amaitéarach, áfach. Féach
ar na dornálaithe; cúigear fear agus
ar ndoigh an laoch idirnáisiúnta,
Katie Taylor (a d’iompair brat tri-
arach na hÉireann go bródúil isteach
sa staid). Seo an buíonn is mó a bhfui
seans buaite acu thar aon dream eile
ar fhoireann na hÉireann. 

Iomaitheoirí iad seo a mbíonn
orthu lá oibre a dhéanamh sula
dtéann siad i mbun traenála dá
spóirt. Bíonn íobairtí nach beag i
gceist lena saol sóisialta agus is
íobairtí iad a ghlacann dola móra ar a
saol. 

Áirím na haclaithe ar fad sa chás
seo, áfach. Is cuma ar fir nó mná
spóirt gairmiúla iad nó nach ea,
bheadh sé deacair dúinne a n-

íobairtí a thomhas. Cuid acu a
chaitheann na blianta as baile ar
scoláireachtaí aclaíochta agus cuid
eile a chinneann fanacht sa bhaile
agus iarracht a dhéanamh a bheith
iomaíoch le struchtúir spóirt na
hÉireann atá faoi léigear le teann
ciorruithe. 

Ina measc siúd a dheineann se,o tá
an snámhaí óg Gráinne Murphy. As
Loch Garman ó dhúchas í ach tá an
déagóir seo (19 mbliana d’aois) ina
cónaí i Luimneach le dhá bhliain
anuas i dtigh a cheannaigh a muintir
lena cinntiú go bhféadfadh sí
traenáil san aonad ardfhei-
dhmíochta in Ollscoil Luimnigh ag
4.00 ar maidin, gach maidin. Tá sí
airithe mar an gceathrú snámhaí is
fearr ar domhan sa réimse ina
snámhann sí (800m). 

Féach an chéad agus an t-aon
iomaitheoir riamh a bhí againn sa
ghleacaíocht, Kieran Behan. Seo fear
óg a lasann an tóirse Oilimpeach
domsa i ngach slí. Seo eiseamláir

Oilimpeach, ní hamháin dúinne in
Éireann ach do gach uile thír. Bhí sé
go deas é a fheiceáil ag gol le teann
bróid, mórtais agus tírghrá i mbun

na gleacaíochta nuair nach fada ó
shin gur dúradh leis nach bhféad-
fadh sé siúl go deo nó é fhéin a iom-
par gan cathaoir rothaí de bharr gor-
taithe a bhain dó. 

Mar sin cén costas atá le foireann
na hÉireann a sheoladh go Londain
2012? Bhuel níl sé éasca freagra cru-
inn a fháil ar an gceist shimplí sin.
D’fhógair Comhairle Spóirt na hÉire-
ann (ISC) i bhFeabhra na bliana seo
go gcaithfí €10.5m le hiarrachtaí na
foirne Éireannaigh do na cluichí
Oilimpeacha. 

Roinnte go cothrom idir an 66
iomaitheoir atá ag déanamh a
ndícheall thar cheann na tíre, cheap-
fá gur fial flaithiúil atá ár n-
áisíneacht stáit lenár n-iomaitheoirí.
Bheadh isteach agus amach le
€160,000 an duine acu agus nach
ndéanfadh sé sin cúis go breá? 

Bhuel dheanfadh agus bí cinnte go
dtaitneodh an tsuim airgid sin le
gach uile dhuine acu. Ní mar sin a
bhíonn sé, áfach, mar nuair a

fógraíodh an infheistíocht úd sa
bhFeabhra, ar éigin gur dúradh linn
go gcaithfeadh na heagrais ar fad atá
cláraithe leis an ISC a lámha a fháil ar
an airgead sin sula ndáilfí oiread
agus cent ar iomaitheoir ar bith. 

Dá bharr sin, níl oiread agus duine
acu a fhaigheann níos mó ná
€40,000 sa bhliain nó gar don
bhuntuarastal tionsclaíoch.
Faigheann an formhór díobh i bhfad
níos lú ná sin, áfach, agus i gcás
Behan, a fuair €12,000, bhí dío-
lacháin cácaí agus níocháin gluais-
teáin i measc na n-ócáidí bailithe air-
gid lena chinntiú go bhféadfadh sé é
fhéin a chothú le linn a cháillithe do
na cluichí. 

Tá a fhios agam go bhfuil an tír beo
bocht ach an bhfuil muid chomh
bocht sin?

Cibé rud é, leanaimis iad agus
tacaímis leo: gach eolas le fáil ag
http://www.olympicsport.ie/wp-
content/uploads/2012/07/Schedule-
for-Qualified-Athletes-3.pdf

Gráinne Murphy. As Loch Garman ó dhúchas í ach tá an déagóir seo (19 mbliana d’aois) ina cónaí i Luimneach le dhá bhliain anuas i dtigh a cheannaigh a
muintir lena cinntiú go bhféadfadh sí traenáil san aonad ardfheidhmíochta in Ollscoil Luimnigh ag 4.00 ar maidin, gach maidin.  [PIC : LUDMILA MITREGA / SPORTSFILE]

Áirím na haclaithe ar fad
sa chás seo, áfach. Is cuma
ar fir nó mná spóirt gair-
miúla iad nó nach ea,
bheadh sé deacair dúinne
a n-íobairtí a thomhas.
Cuid acu a chaitheann na
blianta as baile ar
scoláireachtaí aclaíochta
agus cuid eile a chinneann
fanacht sa bhaile agus iar-
racht a dhéanamh a bhei-
th iomaíoch le struchtúir
spóirt na hÉireann atá faoi
léigear le teann ciorruithe. 

O’Connor, Smith, Carlos, Norman
– ba mhó ná laochra spóirt iad!

Eoghan Ó Néill

‘CROÍLAR na Féile.’
Gabh isteach ar YouTube agus

breathnaigh ar an bhfístéip faoin tei-
deal sin má tá fonn ort a thuiscint cad
a chiallaíonn na Cluichí Oilimpeacha
d’aos óg na tíre seo.

Ómós físe atá ann do Katie Taylor a
rinne 500 mac léinn as Coláiste
Samhraidh, Coláiste Lurgan.

Nár laga Dia a lámha.
Tá dúil agam sa spórt agus mar sin

tá dúil agam sna cluichí Oilimpeacha. 
Thug oiread sin de lucht spóirt

Éireannacha, ó Eamon Coughlan
agus Michael Caruth go dtí Michelle
de Brún agus Cian O’Connor, íospho-
intí agus uasphointí iontacha dúinn
thar na blianta.

Ach mar aon leis na bomaití spóirt
is breá liom an traidisiún fadbhu-
naithe agóidíochta a théann leis na
Cluichí Oilimpeacha. 

Agus tá súil as agam go bhfeicfidh
muid radharc nó dhó eile de sin i
Londain sa choicís amach
romhainn. 

I ngan fhios do go leor againn, bhí
na hÉireannaigh istigh ag breith na
traidisiún agóidíochta sin.

In 1906, sna luathbhlianta i ndi-
aidh athbheochan na gCluichí
Oilimpeacha, bhí agóid ag Éirean-
nach a chuaigh i bhfeidhm go mór ar
an bpobal idirnáisiúnta.

Sa bhliain sin, chuir an CLG agus
an IAAA Peter O’Connor, Con Leahy
agus John Daly chuig na cluichí san
Aithin mar lucht spóirt de chuid na
hÉireann. 

Bhí Éire faoi smacht na Sasanach
ag an am agus bhaist na Sasanaigh
lucht spóirt Briotanacha orthu.

Bhí go leor conspóide ann ar an
bpáirc imeartha fosta.

Níor bhain O’Connor an bonn óir a
bhí dlite dó cionn is, más fíor, go
raibh na Sasanaigh ina choinne mar

nach raibh sé sásta a bheith
páirteach mar Bhriotanach. 

Ach cibé ar bith bhain O’Connor
an bonn airgid sa léim fhada.

Nuair a chonaic sé bratach
Shasana á crochadh in airde dhreap
O’Connor suas 20 troigh ar an
gcuaille, bhain anuas bratach
Shasana agus d’fhan in airde ann ar
feadh fiche bomaite nó mar sin le

bratach glas a raibh ‘Erin Go Bragh’
scríofa air.

Rinne lúthchleasaithe eile de
chuid na hÉireann agus lúthchleas-
aithe Gael-Mheiriceánacha garda
thart timpeall ar an chuaille agus
chuir siad an ruaig ar mhaoir a bhí ag
iarraidh go gcuirfí in airde bratach
Shasana de réir na rialacha.  

Tagann aoibh gháire orm agus mé

ag smaoineamh air sin. 
Sin spiorad na gcluichí

Oilimpeacha!
An duine beag in aghaidh an duine

mhóir, an spiorad agus an t-anam
agus an tseiftiúlacht ag sárú an airgid
agus na cumhachta agus an stádais.

Ag an am sin, nuair nach dtéadh
an ghrian ina luí ar Impireacht na
Breataine riamh agus nuair a bhí an

chuid ba mhó de tíortha beaga an
domhain faoi smacht ag Impireacht
amháin nó eile, d’fhógair O’Connor
breacadh lae nua. Taobh istigh de
scór bliain bhí gach rud athruithe as
cuimse agus Impireachtaí go leor ar
tí a mbriste. 

Thig scéal O’Connor agus laochra
eile Oilimpeacha a léamh sa leabhar
iontach sin le Seamus Ware, Laochra
na hÉireann agus na Cluichí
Oilimpeacha 1896-1996. Coiscéim a
d’fhoilsigh. 

Agus tchím líne dhíreach idir
agóid sin O’Connor agus an agóid
Oilimpeach is iomráití agus is cor-
raithí dá raibh ann.

Maidin an 16 Deireadh Fómhair
1968 bhain Tommie Smith, Meiriceá-
nach den chine ghorm, an rás 200
meadar i gcuriarracht de 19.83
soicind.

Bhí Peter Norman ón Astráil sa
dara háit agus John Carlos, Meiriceá-
nach dubh eile, sa tríú háit. 

Níor chaith ceachtar den bheirt
Mheiriceánach bróga nuair a chuaigh
siad chun glacadh lena mbonn, rud a
thug aitheantas, dar leo, do
bhochtanas na ndaoine dubha i
Meiriceá. 

Bhí Smith ag caitheamh scairf
dubh, comhartha de ‘Bród Dubh’
agus bhí uachtar a chulaith reatha
oscailte ag Carlos chun comhbhá a
léiriú le hoibrithe bóna gorm sna
Stáit Aontaithe.

Chaith Carlos muince choirníní i
gcuimhne ar na daoine dubha a rin-
neadh a linseáil nó a caitheadh thar
bord ó longa an bháis a thug scláb-
haithe dubha chuig an Oileán Úr. 

Bhí lámhainn dubh ar lámh
amháin ag gach duine den bheirt
Meiriceánach agus shín siad a lámh
in airde i mbeannacht de chuid na
Black Panthers. 

Dála an scéil chaith an tAstrálach,
Peter Norman, a bhí i gcoinne pho-
lasaí a rialtais féin i leith na
mbundúchasach, chaith seisean
agus an bheirt Mheiriceánach
suaitheantas de chuid an Olympic
Project for Human Rights. 

Agus iad ag imeacht ón ardán
rinne an scaifte faíreach orthu agus
ar fhilleadh go Meiriceá lascadh iad
sna meáin.

Ach in imeacht ama tuigeann
muid gur mhó ná laochra spóirt iad.
Ba laochra iad. 

Ar nós O’Connor agus an lucht
spóirt eile a rinne difear do gach
duine ar domhan lena spórt agus
lena seasamh polaitiúil ar son an
chine daonna agus dínit an duine.

Ní chreidim féin sa nath cainte
‘sport above politics.’

Mar sin, seo duine amháin a bhei-
dh ag coinneáil súil amach i rith na
coicíse amach romhainn do
ghníomh nó caint nó radharc a
léireoidh ní amháin laoch spóirt ach
laoch an chine daonna. 

Rinne lúthchleasaithe eile
de chuid na hÉireann agus
lúthchleasaithe Gael-
Mheiriceánacha garda
thart timpeall ar an
chuaille agus chuir siad an
ruaig ar mhaoir a bhí ag iar-
raidh go gcuirfí in airde
bratach Shasana de réir na
rialacha.  Tagann aoibh
gháire orm agus mé ag
smaoineamh air sin. 

Peter Norman, Tommie Smith, John Carlos siar in 1968. 

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir 
grianghraif de a sheoladh chugainn ag pic@gaelsceal.ie Ní mór go mbeadh caighdeán réasúnta sna pictiúir agus cead faighte agat
iad a fhoilsiú ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Páistí ag an gCampa Samhraidh i mBealach an Doirín, Co Ros Comáin, ar na mallaibh

Bonn óir do gach duine ag Campa na nÓg i gCeatharlach an samhradh seo!

Máire Mhic Giolla Choill, Bainistoir Ionad Naomh Pádraig, Gaoth Dobhair [an
triú duine ar chlé ar chúl] ar bronnadh an gradam “Pearsa Ghaoth Dobhair 2012”
uirthi ag an deireadh seachtaine. Ina cuideachta tá, Eilín Uí Fhearraigh, Cití
Mhic Aodha agus Cathal Ó Breisleain [An Coiste Eagraithe]. Chun tosaigh tá
Veronica Nic Giolla Bhríde agus Jim Chonaill Ó Domhnaill iarphearsaGhaoth
Dobhair. [PIC. TOMÁS Ó CUIREÁIN]

Bhí an-rath ar an gCampa Samhraidh Gaeilge i gCeatharlach ar na mallaibh. Seo roinnt den obair ealaíne a rinne ag na páistí

Scéalaíocht i gCoill Dhroim nDámh le Séamus MacAnnaidh. D’éirigh go
geal le Coláiste Charn Tóchair na bliana seo! D’fhreastail 150 páiste idir
aois na naíscoile agus bunscoile ar an Choláiste agus tháinig said ó gach
áit i nDoire Theas.

Na cailíní a ghlac páirt i gComórtas Bhanríon Chuigéil ag Féile Chuigéil ag an deireadh seachtaine - Elaine Nic Réamoinn,
Labhaoise Ní Éineacháin , Niamh Nic Dhonnacha, (Buaiteoir), Eimear Ní Dhómhnaill, Deirdre Seoighe, Maria Ní Ghairb-
hín, Niamh Nic Leoid agus Fiona Ní Dhúnaird in éineacht le moltóir an Chomórtais, Máirtín Davy a thug taispeántas
Deileadóireachta freisin Dé Satharn.

Páistí Champa Samhraidh Chlub Óige Rann na Feirste, Gaeltacht Thír Chonaill, ag baint sult as an
aimsir mhaith ar an trá.

Páistí Rann na Feirste ag baint sult as an ghrian agus iad ag glacadh páirte i gCampa Samhraidh
eagraithe ag Áislann Rann na Feirste



COISTE GAIRMOIDEACHAIS 
CHONTAE NA GAILLIMHE

CÚNTÓIRÍ RIACHTANAS SPEISIALTA 
(Scála Tuarastail: €23,188 - €37,339)

Cuirfidh an Coiste ainmnithe thuas fáilte roimh iarratais ó dhaoine cuícháilithe ar fholúntais lánaimseartha,
pháirtaimseartha nó ionadaíochta a d’fhéadfadh a bheith i gceist inár scéim i gceantair Ghaeltachta nó 

Ghalltachta le linn na bliana acadúla 2012-2013.  D’fhéadfaí painéil a bhunú freisin ag éirí as na comórtais seo.

Is féidir foirmeacha iarratais agus sonraí breise a íoslódáil ó shuíomh Gréasáin an Choiste ag 
www.countygalwayvec.com. 

Spriocdháta le haghaidh iarratais a bheith faighte:  4.00 i.n., Dé Céadaoin, 8 Lúnasa 2012.

D’fhéadfadh gearrliostú a bheith i gceist.

Fáiltíonn an Coiste roimh chomhfhreagras i nGaeilge nó i mBéarla.
Tairgeann an Coiste raon seirbhísí trí Ghaeilge ach iad a iarraidh.

The Committee welcomes correspondence in Irish or English.
The Committee offers a range of services in the Irish language. 

Sínithe/Signed:  Seosamh Mac Donncha, Príomhoifigeach Feidhmiúcháin

Iarratas déanta
ar Eastát
Tionsclaíochta
in Indreabhán 
Anton Mac Cába

TÁ iarrtas pleanála ar Eastát Tion-
sclaíochta an Indreabháin anois faoi
bhráid an Bhoird Phleanála. 

Fuair Bioniche Pharma cead ó
Comhairle Contae na Gaillimhe le
dhá fhoirgneamh agus fostáisiún
leictreachais a leagan; foirgneamh
déantúsaíochta a uasghrádú;
síneadh nua a thógáil, agus gach uile
obair coimhdeachta a dhéanamh.

Déanann Bioniche táirgí
cógaisíochta agus is cuid den
chomhlacht Mylan é, ceann de na
comhlachtaí cógaisíochta is mó i
Meiriceá. 

Tá 160 anois ag obair le Bioniche in
Indreabhán agus i mí Aibreáin,

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

Srianta ar an bpobal i gComhairle
Contae na Gaillimhe – saoirse i Maigh Eo
Máirtín Ó Catháin

NÍ cosúil gur chuir agóid a thárla i
gComhairle Contae Mhaigh Eo le
gairid an oiread imní ar dhaoine
ansin agus a chuir agóid na ndab-
hchanna séarachais ar na húdaráis i
gComhairle Contae na Gaillimhe. 

Níl saoirse ag daoine siúl isteach
agus amach chuig cruinnithe
Chomhairle Contae na Gaillimhe
anois mar a bhíodh, agus is í an
agóid a bhí ann ar an 19ú lá de Nol-
laig anuraidh is cúis leis sin.  Agóid
faoi chlárú agus costais chothab-
hála dabhchanna séarachais a bhí
ann agus ba as Conamara go leor
den dream a bhí i láthair. 

Teastaíonn cárta anois le doras
sheomraí cruinnithe na Comhairle

a oscailt in Áras an Chontae i nGail-
limh nuair a bhíonn cruinnithe ar
bun.  Tá na cártaí seo ag Comhair-
leoirí Contae.   Mhínigh rúnaí na
Comhairle, Michael Owens, go

mbíonn feidhmeannach ón
gComhairle Contae ar dualgas thart
ar an doras ar feadh tuairim uair an
chloig sula dtosaíonn na cruin-
nithe.  

Ligtear Comhairleoirí Contae
agus iriseoirí isteach.  Tugtar cead
isteach freisin do ghrúpaí a bhfuil
socrú déanta leo roimh ré.  

Thabharfaí cead isteach freisin do
dhuine a bheadh ag iarraidh súil a
choinneáil ar chuid áiríthe den
chruinniú,  ach tá ar na daoine seo
foirm a shíniú ag glacadh leis nach
dtarraingeoidh siad aon trioblóid
agus nach gcuirfidh siad isteach ná
amach ar Chomhairleoir Contae ar
bith le linn dóibh a bheith sa seom-
ra cruinnithe.  Seo é an chéad uair
ar cuireadh rialacha chomh

daingean seo i bhfeidhm ag cruin-
nithe Comhairle Contae. 

Thárla eachtra ag cruinniú de
Chomhairle Contae Mhaigh Eo le
gairid nuair a chuaigh lucht
agóidíocht in aghaidh thogra gáis
na Coiribe isteach i measc na
gComhairleoirí.  Rinne siadsan
roinnt cainte agus chasadar téip ach
ní dhearnadar aon damáiste. 

Dúirt urlabhraí i gComhairle Con-
tae Mhaigh Eo nach raibh aon sun-
tas mór tugtha acu don agóid agus
nach raibh aon bheartais slándála
curtha i bhfeidhm acu dá barr.  “Is
féidir le daoine a theacht isteach
chuig cruinnithe má thograíonn sé
leo” a deir urlabhraí ansin.  “Níl aon
bheartais slándála ar leith againn
thart ar an seomra cruinnithe”. 

Folúntas

fógraíodh go mbeadh 220 post nua
ann.

Thug Comhairle Contae na Gail-
limhe cead pleanála don bhforbairt
ach chuir Joe Kenny agus Micheál
Mór Breathnach, arbh as ceantar
Indreabháin dóibh ó dhúchas, agóidí
faoin bhforbairt go dtí An Bord
Pleanála. 

Dar le Breathnach nár thug an t-
iarratas go leor eolais maidir le
cóireáil: go mbeadh an forbairt ina
chontúirt tráchta: agus go bhfuil an
foirgneamh a moltar rómhór do
cheantar tuaithe. B’ar na hábhair
chéanna a rinne Kenny agóid. 

Is iad stiúrthóirí Bioniche ná
Matthew Erick agus Damien Kelly a
bhfuil seoltaí acu in Ohio agus in Illi-
nois i Stáit Aontaithe Mheiriceá,
John Hannon agus Arsad Majeed a
bhfuil seoltaí acu i mBaile Átha
Cliath agus John O’Brien a bhfuil
seoladh aige i gCill Cholgáin, Contae
na Gaillimhe. 

Seoladh leabhar
in Inis Oírr
BEIDH Rossa Ó Snodaigh as Kíla i
láthar chun an dá leabhar leis a sheo-
ladh,  

‘Our Fada’ agus ‘Cliúsaíocht as
Gaeilge / Making Out in Irish’ in Inis
Oírr Árainn inniu ag 1 in.

Is é Macdara Ó Conaola (amhrá-
naí) a bheidh ina Fhear an Tí don
ócáid agus ag caint is ag buaileadh
ceol in éindí leo beidh Mícheál Ó
hAlmhain (múinteoir feadóige a bhí
ag Rossa).

Tá an dara heagrán de ‘Our Fada’
agus an triú heagrán de ‘Cliúsaíocht
as Gaeilge’ ag teacht isteach ar an
oileán te bruite ón inneall clóite.  

Tá Aip Gutháin (phone App) ar fáil
do Iphones amháin ón siopa
gréasáin Itunes. 

Cóisir Chlóis na Gaillimhe
le Mr Whippy!

SEA, léigh tú mar is ceart, Cóisir
Chlóis na Gaillimhe le Mr Whippy
mar is i Veain uachtar reoite atá an
corás DJ!

Tá Cóisir Clós na Gaillimhe le
‘Mr Whippy Soundsystem’ ar ais
arís i gClub Áras na nGael, Sráid
Doiminic, Gaillimh, an Aoine
bheag seo, 3 Lúnasa. 

Oíche Cheoil Dhomhanda atá i
gceist le DJ Ben Ó Faoláin ar na
‘deiceanna’.

Beidh am spraíúil ar an gcéad

‘pop-up’ urlár damhsa faoin aer ó
thráthnóna go dtí luath an
mhaidin dár gcionn. 

Tosóidh an chóisir ag a 6in le
ceol ó veain Mr. Whippy, beár
manglam (Cocktail) lasmuigh
agus BBQ ón Gourmet Offensive. 

Tosóidh Ben cúrsaí laistigh ag
10in, ag casadh ceoil ar an córas
fuaime den scoth, Funktion 1. 

Beidh Pimm’s saor in aisce
roimh 7in agus cead isteach saor
in aisce roimh 10:30in. 

Bradán Beo le beocht a
chur i dtionscail díbheo

Máirtín Ó Catháin 

CAITHFIDH an comhlacht nua atá
á bhunú le borradh a chur faoin
bhfeilméireacht bradán i
nGaeltacht Chonamara tuairim
agus €400,000 a íoc amach leis an
Stáit le fiacha a ghlanadh ar réimsí
farraige a bhfuil ceadúnais ag dul
leo.  

Níor híocadh táillí ar go leor
suíomhanna mara in iarthar
Chonamara nuair a thit an tionscail
feilméireachta bradán i léig in
imeacht na mblianta.  

Níorbh fhéidir le dream ar bith
drannadh leis na suíomhanna seo
nó go nglanfaí na fiacha.  Beidh ar
an gcomhlacht Bradán Beo Teo atá á
bhunú anois an costas a sheasamh.  

Tuigtear go dtabharfar eolas níos
deireannaí an tseachtain seo faoin
struchtúr a bheidh faoin gcomh-
lacht agus faoin mbord stiúrtha.
Ach beidh lámh ag Údarás na
Gaeltachta ann agus chuile seans
go mbeidh ionadaithe ann freisin ó
Choimisiún Forbartha an Iarthair
chomh maith le ISPG, an comh-
lacht margaíochta atá lonnaithe i
gCill Chiaráin.  Ina dhiaidh sin uilig
beifear ag brath go mór an bhfear
gnó Gearmánach, Michael Muhr, le
hairgead láidir a infheistiú san iar-
racht nua seo le bun a chur faoi
thionscail na mbradán i nGaeltacht
Chonamara, in athuair.  

Teastóidh os cionn €2m. eile le
bradáin bheaga a chur amach;
beidh idir 6,000 agus 7,000 acu seo
le cur sna cliabháin.  Fiú má éiríonn
go maith leo seo beidh sé idir bliain
go leith agus dhá bhliain sula mbei-
dh fás sách maith déanta acu le
haghaidh an mhargaidh.  Bheifí ag
súil ansin go mbeadh fáil ar 1,000

tonna faoin tráth sin.  Dá mairfeadh
praghsanna mórán mar atá siad
anois bheadh ag bordáil ar luach
€8m. sa méid sin.  Ar ndóigh caith-
fear costais bheatha, oibrithe,
cothabhála agus ilghnéitheacha
eile ar feadh bliain go leith a bhaint
as sin freisin.  

Tuigtear nach mbeifear ag cur
caidéise ar an mbanc i dtaobh air-
gid;  ní raibh fonn ar bhancanna
aon airgead a thabhairt do thion-
scail na feilméireachta bradán le
fada.   Tiocfaidh cuid den airgead as
an mbrabach as díolachán comh-
lachta a bunaíodh cúpla bliain ó
shin le cabhair ó Údarás na
Gaeltachta – comhlacht a choinnigh
an tionscail beo i nGaeltacht
Chonamara san am. 

As an taobh ó thuaidh de Chona-
mara (taobh amuigh den
Ghaeltacht) atá an chuid is mo de
na bradáin ag teacht chuig an ionad
próiseála atá i gCill Chiaráin anois;
orthusan freisin is mo atá an comh-
lacht margaíochta ISPG i gCill
Chiaráin ag brath.   Bhíodh
láimhdeachas idir €60m. agus
€70m. ag an gcomhlacht díolacháin
san aimsir a caitheadh ach is ar
éigin go bhfuil an ceathrú cuid de
sin acu anois.  Thit na comhlachtaí
agus an táirgíocht de réir a chéile
agus níl comhlacht dúchasach ar
bith as Gaeltacht Chonamara ag
táirgeadh anois.

Cé go bhfuil fáilte mhór roimh an
bhfuascailt atá déanta ar na
suíomhanna mara, beidh dúshláin
mhóra le sárú ag an gcomhlacht
nua.  Ach más féidir leo galair a
sheachaint agus mura dtitfidh
praghsanna go mór beidh seans acu
a theacht i dtír aríst faoi cheann
cúpla bliain. 

Lú

Liosta
éalaitheoirí ó
Phríosún Dhún
Dealgan ar líne
TÁ sonraí faoi 106 fear a d’éalaigh
ó Phríosún Dhún Dealgan le linn
an Chogaidh Chathartha curtha
ar an idirlíon.

Chuir staraí áitiúil, Stephen
O’Donnell, an t-eolas i dtoll a
chéile tar éis dó taighde a
dhéanamh ar micreascannán de
chlár an phríosúin atá sa Leab-
harlann Náisiúnta.

Ghlac an 4ú Rannóg Thuais-

ceartach den IRA seilbh ar
Bheairic Dhún Dealgan nuair a
d’fhág Arm na Breataine na 26
Contae. Agus an Cogadh
Cathartha faoi lán seoil, ghabh
Arm an tSaorstáit an beairic agus
na fórsaí a bhí ann ar an 16 Iúil.
Tógadh na saighdiúirí frith-
chonartha chuig príosún an
bhaile, ceannaire na rannóige,
Frank Aiken, ina measc.

Pléasc buama poll i mballa an
phríosúin go moch maidin Déar-
daoin, 27 Iúil, agus d’éalaigh na
fir. Bhí formhór acu faoi 25 bliain
d’aois, Aiken ina measc, agus gab-
hadh go leor acu sna seachtainí i
ndiaidh na heachtra cáiliúil. 

Tá sonraí a ghlac fórsaí an
tSaorstáit faoi na fir le fáil ar
shuíomh idirlín Chomhairle Con-
tae Lú (www.louthcoco.ie). CÓB.

LAIGHIN
NUACHT

Seoltar scéalta chuig:
nuacht@gaelsceal.ie

Gaelscéal 
ar Scoil
Forlíonadh agus suíomh

oideachasúil don dara leibhéal 
Forlíonadh ar ais sa nuachtán 5 Méan Fómhair 
San fhorlíonadh ar feadh 30 seachtain den bhliain iar-bhunscoile beidh:
• Nótaí tacaíochta don rang Gaeilge, don Ardteistiméireacht agus don Teastas 

Sóisearach.
• Nótaí tacaíochta le Comhar na Múinteoirí Gaeilge.
• Nótaí OSSP/OSPS
• Ailt ghairmthreoracha. 

Téigh chuig an suíomh oideachais ag www.oideachas.gaelsceal.ie ar
feadh na scoilbhliana chun:

• Ábhar tacaíochta do béaltrialacha na hArdteiste agus an Teastais Shóisearaigh.
• Ábhar cluastuisceana.
• Ábhar léamhthuisceana.
• Ábhar tacaíochta d’fhoghlaim na gramadaí
• agus ábhar físe agus scríofa bunaithe ar théamaí churaclaim OSSP agus OSPS. 

Lean muid ar: Le tacaíocht ó:

Síntiúis ar fáil do scoileanna ar phraghas speisialta
Chun síntiús a ghlacadh is féidir foirm síntiúis a íoslódáil ag www.oideachas.gaelsceal.ie

nó is féidir teagmháil a dhéanamh leis an gcomhordaitheoir oideachais, 
Caroline Ní Chualáin, ag: scoil@gaelsceal.ie/091-897766

Ceatharlach

D’FHREASTAIL suas le nócha
dalta idir aois 12 agus 18 ar
“Choláiste Samhraidh” a bhí lon-
naithe i nGaelcholáiste Cheathar-
lach ar feadh coicíse ag tús mhí
Iúil.

“D’fhéadfaí a rá go bhfuil
atmaisféar na Gaeltachta le
blaiseadh i gCeatharlach an
samhradh seo. D’éirigh thar barr
leis an gColáiste Samhraidh,” a
dúirt Bríd de Roiste ó Ghlór
Cheatharlach, a d’eagraigh an
cúrsa le Gaelscéal.

Chomh maith leis na ranganna
foirmeáilte,  bhí spórt, spraoi
agus céilithe ar siúl chomh
maith, agus iad uile trí mhéan na
Gaeilge. Is í seo an ceathrú bliain
den choláiste samhraidh i
gCeatharlach. 

“Bhí an-éileamh ó thui-
smitheoirí ar áiteanna sa chúrsa i
mbliana mar rogha eile seachas a
gcuid daltaí a sheoladh as baile
go dtí cúrsa samhraidh sa
Ghaeltacht,” a deir Bríd. 

“Tugtar deis do na daltaí bual-
adh le cairde nua, feabhas a chur
ar a gcuid scileanna teanga

chomh maith le taitneamh a
bhaint as an gcultúr Gaelach.”

I gCeatharlach chomh maith
eagraíodh Campaí na nÓg do
bhuachaillí agus do chailíní idir
cheithre agus sé bliana d’aois

thar thréimhse coicíse agus
d’fhreastail seisear déag páistí in
aghaidh na seachtaine ar na cam-
paí ón 2 go dtí an 13 Iúil. 

Cuireann Campaí na nÓg béim
ar spórt, spraoi agus súgradh trí

mheán na Gaeilge. Le cabhair ó
cheannairí ar mic léinn i nGael-
choláiste Cheatharlach iad féin,
cuireadh clár breá de
ghníomhaíochtaí suimiúla ar fáil
do na paistí óga lá i ndiaidh lae.

Bhí idir ealaín agus obair
láimhe, scéalaíocht agus amhrá-
naíocht, cluichí agus imeachtaí
spóirt acu chomh maith le
siúlóidí agus turasanna. 

Reáchtáladh Campa
Samhraidh trí Ghaeilge oiriúnach
do pháistí níos sine, ó sheacht
mbliana go dtí aon bhliain déag
d’aois ó 16-20 Iúil agus bhí
áiteanna ann do leathchéad
páiste.

Is campa ilghnéitheach é an
campa agus is gné an-tar-
raingteach é seo mar ba léir gur
bhain na rannpháirtithe tait-
neamh as éagsúlacht na n-
imeachtaí a bhí ar an gclár. 

“Cúrsaí agus campaí spleo-
drach trí Ghaeilge mar sin, lán de
ghníomhaíochtaí agus imeachtaí,
lán de spiorad agus spraoi ag
cruthú blas na Gaeltachta i
gCeatharlach an samhradh seo. 

“Thar aon rud eile, léiríodh go
ngabhann spraoi le foghlaim na
teanga agus is cinnte go mbeidh
siad ar ais ag lorg níos mó fós an
samhradh seo chugainn,” a deir
Bríd de Róiste. 

“Blas na Gaeltachta i gCeatharlach an samhradh seo”

Clár spioradál-
tachta ar
Raidió na Life
CUIRFEAR tús le sraith faisnéise nua
ar Raidió na Life darbh ainm ‘Spio-

radáltacht ar Leith’ Dé hAoine seo
chugainn ag 6.30in. 

Tabharfaidh an tsraith léargas ar
thuras a thóg an láithreoir, Judy-Meg
Ní Chinnéide, timpeall Bhaile Átha
Cliath le foghlaim faoi na creidimh
éagsúla atá sa chathair agus na
comhphobail a bhaineann leo.

Rinne sí machnamh Búdaíoch
agus thug sí cuairt ar mhosc, ar
sheirbhís Soiscéalach agus ar ionad
reiligiúnda eile le linn na sraithe.

Sé chlár a bheas ann san iomlán
agus is féidir le héisteoirí taobh
amuigh de Bhaile Átha Cliath éis-
teacht leis ar www.raidionalife.ie 

Tairiscint do sheirbhís
busanna i Laois

Colm Ó Broin 

TÁ an tÚdarás Iompair Náisiúnta
chun tairiscint a fhógairt do sheirb-
hís busanna do bhailte a baineadh ó
bhealach iompair de chuid Bhus
Éireann.

Bhíodh bus Bhaile Átha Cliath-
Chorcaigh ag freastal ar Mhainistir
Laoise, Darú, agus Baile Sheáin i
gContae Laoise agus ar Chúlchoill i
dtuaisceart Chill Chainnigh ach
bheartaigh Bus Éireann iad a bhaint
ón mbealach i mí Meithimh.

Cháin daoine sna bailte an cin-
neadh agus eagraíodh cruinnithe
poiblí ina leith. Bhuail toscaireacht
ón gceantar le Bus Éireann agus leis
an Údarás Iompair ach níl sé i gceist
ag Bus Éireann an ciorrú a athrú.

Tá bus tointeála (shuttle) curtha
ar fáil ag Bus Éireann chun daoine a
thógail ó na bailte chuig Port Laoise,
áit gur féidir leo bus Bhaile Átha
Cliath-Chorcaigh a fháil. Cuireadh
an tseirbhís seo ar fáil ar feadh

tréimhse trialach sé seachtainí ach
tuigtear go leanfar leis go dtí go
mbeidh an próiseas tairisceana
críochnaithe.

Ní bheidh aon fhóirdheontas ar
fáil don chomhlacht a bhufaidh an
tairiscint don chonradh seirbhíse
poiblí, áfach. Dá bharr sin, tá an
tÚdarás chun ‘eisiachas’ a bhron-
nadh ar an gcomhlacht, rud a chial-
lódh nach mbeidh aon iomaíocht
acu ar an mbealach.

Deir an tÚdarás go bhfoilseofar
téarmaí an tairisceana san
fhómhair. 

Tá sé ráite ag ionadaithe ón
gceantar nach bhfuil an tseirbhís
tointeála sásúil ar chor ar bith.

“Tá sé cloiste againn go bhfuil
daoine ag feitheamh 20 nó 30
nóiméad leis an mbus go Baile Átha
Cliath tar éis dóibh Port Laoise a
bhaint amach ar an mbus tointeála,”
arsa Michael Phelan ó
Thurasóireacht Dheisceart Laoise.

“Nuair a chuala muid go raibh tar-

rtháil €36 milliún le déanamh ar
Bhus Éireann le déanaí bhí muid ag
súil go bhfaigheadh muid roinnt
den mhaoiniú chun an tseirbhís a
chur ar siúl arís, nó ar a laghad go
ndéanfadh sciar áirithe de na
busanna ó Bhaile Átha Cliath go
Corcaigh freastal ar na bailte, ach tá
an-díomá orainn nach amhlaidh a
bheidh sé,” ar seisean.

Deir Bus Éireann go bhfuil an
tseirbhís idir Baile Átha Cliath agus
Corcaigh níos tapúla anois toisc gur
baineadh na bailte ón mbealach,
ach tá amhras caite air seo ag
Michael Phelan.

“Tá an bus ag taisteal 5km níos
faide anois go bhfuil sé ag dul ar an
M11,” ar seisean. “Ní féidir paisinéirí
a bhailiú ar an mótarbhealach agus
caithfear dola a íoc freisin.”

Mhaígh Teachta Dála áitiúil Shinn
Féin, Brian Stanley, ó nach raibh
geallúint ann go mbeadh taisteal
saor in aisce ar fáil do phinsinéirí ar
an mbus tointeála amach anseo..

Baile Átha Cliath

‘Croí’ Lorcáin Ua
Thuathail fós ar iarraidh

Colm Ó Broin

TÁ na gardaí ag fiosrú ghadaíocht
chroí Lorcán Uí Thuathail ó
Ardeaglais Chríost i mBaile Átha
Cliath go fóill.

Tógadh an taise ón ardeaglais i
mí Márta ach níl aon duine gafa
ina leith go dtí seo.

Tá an croí san eaglais ón 12ú
hAois. Éarlamh Bhaile Átha Cliath
is é Lorcán Ua Tuathal, a rugadh
thart ar 1128 agus a d'éag ar 14
Samhain 1225. 

Measann Ardeaglais Chríost go
raibh cúis reiligiúnach le goid an
chroí buanaithe toisc nár tógadh

coinnle óir ná earraí luachmhara
eile ón ardeaglais ag an am. Dar
leo ní bheidh na gadaithe in ann
airgead a dhéanamh ón taise.

Creideann an Ardeaglais gur
tháinig na gadaithe trí phríomh-
doras an fhoirgnimh ag 9.30rn Dé
Sathairn 3 Márta agus gur fhág
siad tríd an doras céanna thart ar
uair níos déanaí.

Mheas siad gur thug 40-50
duine cuairt an ar áit i rith na
deireadh seachtaine a goideadh
an taise. Bhreathnaigh na Gardaí
ar théipeanna CCTV mar chuid
den iniúchadh, atá ag leanúint ar
aghaidh i gcónaí.

Goideadh croí Naomh Lorcán Ua Thuathail ó Ardeaglais Chríost ar 3
Márta i mbliana.

Na daltaí ag baint sult as Choláiste Samhraidh Cheatharlach



Scéalta Chorca
Dhuibhne
Breandán Mac Gearailt

Ard-lá do
Ráiseanna na
Naomhóg
BHÍ Cuan Fhionn Trá ina léinseach
ar an nDomhnach seo caite do
Ráiseanna na Naomhóg ansúd.

Ní amháin san, ach chuala bean
siúlach á rá go raibh an fharraige
cosúil leis an Meánmhuir. Mar sin ní
ionadh go raibh an-lá ag an óige agus
daoine nach iad a bhí á fhéachaint le
chéile sa chomórtas ealaíon Trá. Is
deacair é a chreidiúint, fad agus a
bhí cúpla cith, cuid a bhí  breá trom,
ag titim sa chomharsanacht níor
bhuail oiread agus  braon den bháis-
teach mhaoil sin Trá Fhionn Trá. 

Ard lá ab ea é do lucht
rámhaíochta agus do chách. Sa
chomórtas Rás Mór na bhFear, is
triúr ón nDún Beag i gContae an
Chláir agus Brian Ó Cinnéide as na
Machairí a bhí sa chéad naomhóg. 

I Rás Mór na mBan is iad foireann
an Daingin a buaigh, Jackie Goodwin
agus a iníon Siobhán as na Machairí
a bhuaigh an rás fear agus bean agus
b’iad an Daingean a bhuaigh an rás
d’iomaitheoirí faoi 18 mbliana. Fir
agus mná. Clann Uí Bhrian,
Delahunty agus Massett a bhuaigh
an ‘Ealaín Trá’, Seosamh ‘Bán’ Ó Sé a
bhuaigh an comórtas Caitheamh
Cruite agus foireann Britte Wilkens,
Seán Ó Brosnacháin Mícheál Ó
Síoráin agus Nina Kyriakepoulus a
bhuaigh an comórtas, ‘Tráth na
gCeist’. Gheall fear ó Mheiriceá, Bob
Garrity, ó Milton Mass. anuraidh go
mbeadh sé i láthair don chaitheamh
cruite i mbliana bhain sé oiread sin
suilt as. 

Chuir an Coiste an Fhéile siar
seachtain toisc cluiche caide Chiarraí
agus Thír Eoghain a bheith ar siúl an
tseachtain seo caite agus bhí ar an
bhfear bocht a tháinig, imeacht, mar
ná raibh aige ach soláthar saoire
seachtaine. Tá Bob pósta le Fíona Ní
Ghairbhia ó Bhaile an Liaig, Fionn
Trá. 

Bhí an tráchtaireacht mar is gnáth
i nGaolainn agus is léir go ndeineann
Siobhán Nic Uidhir agus a cairde ar
an gCoiste beart de réir a mbriathra.

‘Coiste Bhaile
idirthréimhse
Chorca Dhuibhne’
‘COISTE Bhaile idirthréimhse Chor-
ca Dhuibhne’, a thugann Michelle
Ní Fhlanúra ar eagraíocht a
bunaíodh ní rófhada ó shon ach gur
beag cainte a chloisfeá faoi. “Dréir a
chéile atá sé i gceist againn an
teachtaireacht a chur abhaile ar
dhaoine,” arsa Michelle. Dar léi go
bhfuil áit mar Corca Dhuibhne, atá
ar imeall na hÉireann agus na hEor-

pa, an-leochaileach agus go bhfuil
sé tábhachtach go mbeadh an pobal
ar a n-aird i leith nithe mar an t-
athrú aimsire, de thoradh saint
dreamanna áirithe ná dtugann aon
aird ar an gcló atá an nádúr a chur
uirthi féin de thoradh, mar sham-
pla, úsáid guail, íle  agus abhair a
chabhraíonn le nimhiú an atmais-
féir.” Dar léi gur féidir le daoine
maireachtaint go sásta ach sos beag
a ghlacadh agus cuimhneamh ar na
glúnta atá romhainn agus gan a
bheith ag scrios na timpeallachta
orthu siúd. Dar léi go mbeadh
pobail ábalta gníomhartha úrnua a

chur os comhair an tsaoil a mbeadh
tairfe fadtéarmach timpeallachta
mar thoradh orthu. D’fhéadfaí san a
dhéanamh ar bhonn píolótach i
mbaile, i bparóiste, nó in aon
chomhluadar mór nó beag,
measann sí. “Tá an dea-obair seo ar
siúl ar fuaid na tíre ach tá sé fós
scáinte go maith mar ná bíonn ach
ceantair bheaga i gceist. “Tá dúsh-
láin a d’fhéadfadh a bheith
dosháraithe romhainn mura n-
éiríonn linn daoine a chur ag
cuimhneamh agus  ag teacht ar
athrú aigne i leith nósa beaga nó
sean-nósa, cuid acu gur fuirist fáil

réidh leo,” a mheasann Michelle.
“Tá fáilte roimh aon duine sa
cheantar,” a dúirt sí, “bualadh
isteach ar an gCéadaoin deirean-
nach den mhí go Halla na
Measarthachta sa Daingean ar a
seacht a chlog le cluas a thabhairt
dá  bhfuil ar siúl ag an eagraíocht
agus beidh fáilte rompu más áil leo
a bheith páirteach sa ghluaiseacht,”
ar sí. “I ndeireadh an lae is ar
mhaithe linn féin a bhfuil ar siúl
againn agus ní aon scéal mór nua é,
ach is scéal é is baolach a
bhaineann le gach neach,” a dúirt
sí. 

MUMHAIN
NUACHT

Seoltar scéalta chuig:
nuacht@gaelsceal.ie

Ó Lionáird Mhaigh Chromtha dóchasach!
Concubhar Ó Liatháin

TÁ bliain achrannach caite ag an
reathaí ó Mhúscraí, Ciarán Ó
Lionáird, ó chríochnaigh sé sa
deichiú háit i gCraobh Domhanda
an 1500m i Daegu sa Chóiré anu-
raidh.  

Bliain ab ea é ina raibh sé céasta
ag gortuithe agus ar éigean go raibh
na Cluichí Oilimpeacha ar a chlár
oibre ar chor ar bith.

Ach tá sé anois in ‘áit mhaith’
agus é ag tabhairt aghaidh ar an
gcéad bhabhta sa chraobh 1500m
oíche Dé hAoine, a thug sé le fios in
agallamh a craoladh ar an idirlíon. 

Mac é Ciarán, ata 24 bliain d’aois,
le Seán Ó Lionáird, duine de na
láithreoirí ar ‘Feirm Factor’ TG4
agus tógadh é láimh le Maigh
Chromtha i gCill Bharra. 

Cé go raibh Ciarán páirteach i
bhfoireann Faoi 23 na hÉireann
nuair a bhuaigh siad an bonn óir sa
Chraobh Domhanda Trastíre, ba
bheag aithne a bhí ag phobal na
hÉireann air sular ghlac sé páirt sa
chomórtas 1500m i gCraobh
Domhanda na Lúthchleasa i
nDaegu anuraidh. 

Go deimhin ní go dtí tamall
gairid roimh an gcomórtas sin a
d’éirigh leis cáiliú i rás speisialta a

ritheadh sa Bheilg chun deis a thab-
hairt do reathaithe ná raibh an
chaighdeán riachtanach don
1500m bainte amach acu roimhe
sin.   Bhain sé siar as go leor -
b’fhéidir é féin fiú - gur éirigh leis
an chaighdeán ‘A’ do Daegu, agus
do Londain -  a bhaint amach an
uair sin.   

In Daegu féin, d’éirigh go maith
leis sa réamhbhabhta agus sa bhab-

hta leathcheannais ach sa rás
craoibhe chuaigh a easpa táithí
rásaíochta ag an leibhéal sin ina
choinne agus chríochnaigh sé sa
deichiú háit. 

“Ní dóigh liom go raibh mé
ullamh os rud é gurbh é seo mo
chéad uair i rás craoibhe i gcomór-
tas ag an leibhéal seo.”

Bhí cuma na maitheasa ar an
reathaí óg seo ag tús na bliana seo.
Bhuaigh sé rás míle ‘Grand Prix’ i
mBostún i mí Feabhra in 3:56:01
agus cúpla lá ina dhiaidh sin bhain
sé breis agus soicind ón am sin i rás
míle eile, 3:54:76, a ritheadh in
Arkansas.  Go mí-ámharach, i mí
Feabhra, áfach, tharla gortú dá
theannán Aichill clé agus bhí ar dul
faoi chóir leighis agus d’éirigh sé as
an traenáil ar feadh breis agus dhá
mhí.   Go deimhin bhí caint ann go
n-éireodh sé as an iomaíocht ar fad
i mbliana chun seans a thabhairt dá
chorp an ghortú a leigheas.

Cé gur cur isteach súntasach ab
ea é seo ar a ullmhúcháin do na
Cluichí Oilimpeacha, tá dearcadh
dóchasach ag Ó Lionáird, atá anois
faoi chúram an oiliúnaí aitheanta,
Mark Rowland, ag an Nike Oregon
Track Club Elite.

“Ní bheidh an doimhneacht
agam a bheinn ag iarraidh ó thaobh

rith rásaí i mBealtaine agus i
Meitheamh. 

“Ach beidh mise úr agus mé ar an
líne tosaigh i Londain - beidh siad
san tuirseach agus spíonta.”

Thug sé chun cuimhne freisin ná
raibh na cúinsí ar fónamh do agus é
ag tabhairt aghaidh ar Daegu anu-
raidh.  “Ach d’oibrigh sé amach
dom ansan,” a dúirt sé. 

“Bhí go leor a raibh an cuma
orthu go raibh tine fúthu i mí
Aibreán agus Bealtaine - ach an
mbeidh siad ábalta greim a
choimeád ar sin go dtí na Cluichí
Oilimpeacha?”

Agus é ag tabhairt aghaidh ar an
gcéad babhta Dé hAoine, tá sé
dóchasach ach réalaíoch. 

“Beidh mé ag rith an chéad babh-
ta amhail is gur rás craoibhe a bhei-
dh ann,” a dúirt sé tar éis do páirt a
ghlacadh i rás an tseachtain seo i
Seantrabh i mBaile Átha Cliath.
Rás míle a bhí ann agus thit reathaí
ag an gcríoch, rud a chothaigh
deacrachtaí dá chomhiomaitheoirí,
ach  d’éirigh le Ciarán a theacht slán
gan gortú.

“Is é sin an cineál ráis a thugann
taithí do dhuine.  Beidh mé réidh
do Londain, ná bíodh aon amhras
ort faoi sin,” dúirt sé.

Agus cén fáth go mbeadh!

17 Iúil 2012, Ciarán Ó Lionaird, Éire
[PIC : BARRY CREGG / SPORTSFILE]

Foireann faoi 13 na Gaeltachta a bhuaigh Roinn 4 de shraith an Chontae faoi 13 ag an deireadh seachtaine: Chun tosaigh, ó chlé, Ciarán Ó Bambaire, Joshua Ó
Cinnéide, Breandán Ó Grifín, Colm Ó Muircheartaigh,  Pádraig Ó Cathalláin, Conor Ó Cinnéide, Steven Ó Conchúir, Liam Ó Bambaire, Con Ó Riagáin, Adam
Mac Amhlaoibh, Muiris Ó Loinsigh, Ruaidhrí Ó Beaglaoich, Shane Ó Cinnéide, Gavin Ó Cinnéide; Lár, Pádraig Ó hÓgáin, Nathan Ó Flannúra (Captaen), Colm
Ó Gráinne, Bréanainn Ó Cealaoich, Padraig Ó Ciobháin, Nikolai Ó Conchúir, Eóin Ó Súilleabhain, Tomás Ó hUllacháin , Franz Sauerland, Aaron Ó Súilleab-
háin, Seán Breandán Ó Beaglaoich, Jack Ó Cinnéide, Oscar Daibhís, Ciarán Ó Conaill; Cúl, Foireann bhainistíochta: Fionnán Ó hÓgáin,  Ciarán Ó Beaglaoich,
Micí Ó Conchúir, Tomás Ó Cinnéide, Ciarán Ó Cinnéide agus Dáithí Ó Bambaire

Titim ar
Thurasóireacht
Chorca Dhuibhne
AN bhfuil cúrsaí turasóireachta
chomh maith i mbliana agus a bhí
anuraidh agus arú anuraidh? 

Sin í an cheist a chuireas ar go leor
daoine atá ag plé leis an dtionscail i
gCorca Dhuibhne an tseachtain seo.
Cé go bhfuil méadú ar an líon
Meiriceánach atá ag teacht i mbliana
agus go leor daoine an-sásta dá
bharr, go mór mhór Óstan Benners sa
Daingean, bheadh go leor d’úinéirí
na dtithe aíochta den tuairim go
bhfuil maolú tagtha i mbliana. “Cé go
bhfuil ag éirí go geal linn agus gur

beag cúrsaí gearáin atá againne,” arsa
Seamus Ó Bambuire, “is cinnte go
mbraithfeá ó go leor daoine go bhfuil
maolú ar an líon turasóirí atá ag
teacht.” Dar le Máire Uí Ghrífín go
bhfuil an líon turasoirí ó Mheiriceá
an-sásúil, ach go bhfuil titim ar an
líon turasóirí ó Éirinn agus ó
Shasana. Tá roinnt mhaith ag teacht
ón bhFrainc, ach dar léi go bhfuil an
titim timpeall 15% ó anuraidh. Bhí an
scéal céanna acu siúd eile go labhras
leo. D’aontaigh go leor acu go bhfuil
faid nach beag tagtha ar an séasúr i
gCorca Dhuibhne le beagán blianta
ach, mar a dúirt Bean Uí Ghrífín,
“táim ag déanamh comparáide le
anuraidh agus an bhliain roimhe sin,
agus tá titim tagtha ar an dá bhliain i
ndiaidh a chéile.”Thugas sciuird tim-

peall ag gliúcaíl ar cé mhéad bialann
a bhí lán gach tráthnóna. Sea  cinnte,
bhí go leor acu leath nó trí ceathrú
lán, cinn a bhíodh ag cur daoine ó
dhoras cúpla bliain ó shin. Ach caith-
fear a thuiscint go bhfuil méadú mór
ar an líon tithe aíochta agus bialanna
freisin Tá bialann nua oscailte le
fíordhéanaí ar an mBuailtín. ‘Altú’,
an t-ainm ata air agus cinnte bhí a
mblaiseas ann cúpla oíche ó shin
blasta. Is fiú ‘Altú’ ann. 

Rás an Bhuailtín
MURA mbíonn daoine ag siúl na
laethanta seo, bíonn siad ag rás nó ag
bogshodar. Sea go deimhin, beidh
meascán de na trí ‘ghluaiseacht’
againn sara fada, mar beidh Rás an
Bhuailtín ann arís i mbliana agus tá
ráiseanna eile ar an mbioráin. Beidh
Rás an Bhuailtín ar siúl ar an 18ú lá
den mhí ag tosú ag an ‘gCat Dubh’ i
mBaile an Fheirtéaraigh ag meán lae
agus ag críochnú ag Scoil an
Bhuailtín. “Beidh iliomad sólaistí,
ceol agus áiseanna do dhaoine óga ar
an lá,” arsa Fionnán Ó hÓgáin, ball de
chuid an Choiste. “Ó beidh rás 10K
dáiríre ann, 7 K do chlanna, agus is
féidir rith, a bheith ag bogshodar nó
ag siúl,” arsa Fionán. D’éirigh thar
barr leis an iarracht seo anuraidh
agus bhain cách, go mór mhór iad
siúd a bhí páirteach sa Rás, sólás as
an mBBQ agus na deochanna boga a
bhí ar fáil in aisce, faoi choimirce
Dhónaill Uí Chatháin. €10 an táille
iontrála do dhaoine fásta agus €20
do chlann. Cibé brabús a déanfar
roinnfear é idir Bhord na nÓg CLG na
Gaeltachta agus Coiste Pháirc Spraoi
an Bhuailtín.

Anuraidh ba é an staraí, an tOl-
lamh Dermot Ferriter, a bhuaigh an
Rás.

Ráiseanna  Bhaile
an tSagairt
BEIDH Ráiseanna Capall Bhaile an
tSagairt ar bun i mbliana an deireadh
seachtaine 9-11 den mhí seo. Le
deireannas tugann daoine Ráiseanna
an Daingin orthu, mar níl ach tim-
peall míle idir an mbaile agus an
Ráschúrsa ag Baile an tSagairt.
Tosóidh na Ráiseanna oíche Dé
hAoine an 9ú lá agus beidh ráiseanna
ann tar éis lóin ar an Satharn agus ar
an nDomhnach. Bhí cáil ar an
ráiseanna seo fadó agus bhí tagairtí
fúthu i leabhra ‘An tSeabhaic’. Le
blianta beaga tá fás mór tagtha ar an
bhféile seo agus bíonn capaill ann ó
cheann ceann na tíre agus ón
mBreatain Bheag. Tá méadú bliain ar
bhliain, ar an líon capall a bhíonn ag
glacadh páirte. Tá, chomh maith,
méadú mór ar an líon daoine a
fhreastalaíonn ar na ráiseanna fiú
nuair ná bíonn an aimsir thar moladh
beirte. “Seo ceann de na hócáidí is
seanda agus is mó tráchta sa réigiún
seo,” arsa Tomás Mac Cárthaigh ball
den Choiste. “Bíonn an saol mór ann
agus gach sórt caithimh aimsir ann, ó
fhear na méaracán go dtí fear díolta
an uachtar reoite. Bíonn slua geallgh-
lacadóirí ann agus má bhíonn an
léith leat déanfair airgead,” arsa
Tomás. An léith! 

Múscraí

Máire Ní Chéilleachair le
hinsealbhú in Acadamh Fódhla 
Concubhar Ó Liatháin 

INSEALBHÓFAR an t-amhránaí
sean-nóis aitheanta, Máire Ní
Chéilleachair, mar shaoi in Amhrá-
naíocht Dúchasach na hÉireann
trathnóna inniu (Dé Chéadaoin) ag
ócáid i gCúil Aodha i nGaeltacht
Mhúscraí. 

Acadamh Fódhla a bhronnfaidh
an gradam ar leith seo ar an
amhránaí atá tar éis curiarracht a
bhaint amach i gcraobh amhrá-
naíochta Chorn Uí Riada.  Tá an
dara háit bainte amach aici ceithre
bliana as a chéile.

Is é Peadar Ó Riada a bhunaigh
Acadamh Fódhla sa bhliain 2000
agus ba é an Dáimh Amhránaíocht
Dhúchasach an chéad Dáimh a
bunaíodh.  Sa dá bhliain deag ó
shin, níor bhronn an Dáimh sin an
gradam ‘Saoi’ ach ceithre huaire
agus is í Máire an ceathrú ‘Saoi’ atá
tofa. 

“Ní bronntar an t-aitheantas seo
go rialta agus ní gá é a bhronnadh
in aon bhliain,” a dúirt an  Riadach.

Aithníonn an gradam seo réimse
leathan na saíochta, na gcailíochtaí
agus an eagna atá bailithe ag Máire
i gcaitheamh a saoil mar amhránaí,
ní hamháin a héacht ag an
Oireachtas.  

Tá go leor gradam buaite aici
freisin ag Fleadh Cheoil na hÉire-
ann agus ba í an chéad theagascóir
í a chuaigh i mbun oibre leis an
Scéim Amhránaíochta i Múscraí,
Aisling Gheal.   Is é seo an scéim a
thug mar thoradh air amhránaithe
eile ar nós Nell Ní Chróinín,
buaiteoir ‘Amhránaí na Bliana’ i
nGradaim Ceoil TG4 i 2012 mar
aon le leor gradam ag an Oireach-
tas féin. 

Tá Máire aitheanta freisin mar
bhailitheoir amhrán.  Múineann sí
Gaeilge i Scoil Ashton i gCorcaigh
agus is as Chill na Martra a muintir. 

Tá próiseas ar leith ag baint le
toghadh ‘Saoi’ in Acadamh Fódhla.
Ag  deireadh gach bliana bíonn
deis ag duine de bhaill an
Acadaimh duine dá chomhbhaill a

mholadh don ghradam seo.
Cuirtear an cheist agus dáiltear trí
chloch ar gach ball, ceann bán,
ceann glas agus ceann órga.   

Cuireann gach ball a rogha cloch
i mála agus ansan déantar áireamh
ar na clocha.  Más tromlach de
chlocha glasa a bhíonn ann, cial-
laíonn sin go raibh an ceist go
maith ach go raibh sé róluath an
gradam a bhronnadh.  Ciallaíonn
tromlach de chlocha órga ná raibh
aon cheart an cheist a chur agus ní
bheadh cead feasta an cheist a
chur.  Ciallaíonn tromlach de
chlocha bána go dtoilíonn na baill
don ghradam dá gcomhbhall. 

Searmanas foirmiúil is ea an tIn-
sealbhú seo agus, má bhíonn
insealbhú le déanamh, tarlaíonn
sé ar Lá Lúnasa.  Tagann baill na
nDámh  éagsúil mar aon le h
haíonna éagsúla i láthair in Áras
Éamonn Mhic Suibhne i gCúil
Aodha. Tugann na héarlaimh ar na
Dáimh éagsúla, an Dámh Amhrá-
naíochta Dúchasaigh, an Dámh
Thalmhaíochta, an Dámh Staire
agus an Dámh Fhuinnimh, cuntas
ar an obair a tugadh faoi le linn na
bliana roimhe sin.   Ansan bíonn
aitheasc ann ó éarlamh na Dáimhe
ónar toghadh an saoi ag cur an
duine sin i láthair.   Bronntar an
bonn óir ansan ar an té a bhíonn
ceaptha. 

Máire Ní Chéilleachair 

Bua iomráiteach
na nGael á
cheiliúradh
in Ard Mhacha
BEIDH féile staire ar siúl ar feadh trí
lá idir 10 agus 12 Lúnasa le comóradh
a dhéanamh ar Chath Bhéal an Átha
Bhuí.

Ba é seo ceann de na heachtraí
staire ba mhó clú agus suntas a tharla
i gContae Ard Mhacha. Tá an fhéile
eagraithe ag CAIRDE Teo, eagraíocht

Ghaeilge i gCathair Ard Mhacha.
Troideadh Cath Bhéal an Átha

Bhuí ar 14 Lúnasa 1598 i roinnt bailte
fearainn atá buailte ar chathair Ard
Mhacha sa cheantar fán Ghráinseach
agus fán Phort Mhór. 

Troideadh an cath idir arm
Shasana faoi stiúir Henry Bagenal
agus fórsaí na nGael faoi stiúir an
dara Iarla ar Thír Eoghain, Aodh Ó
Néill agus a chomhthiarnaí Gaelacha,
Aodh Rua Ó Dónaill agus Aodh Mag
Uidhir. 

“Chuir uaisle na hEorpa iontas
agus suntas i dtoradh an chatha agus
d’fhág rialú na nGall in Éirinn san
fhaopach,” a deir Seán Ó Maoilsté ó
Chairde Teo.

“Is minic a fhiosraíonn daoine
agus grúpaí ó achan cearn den tír
agus den domhan féin an t-imeacht
tábhachtach seo a bhí mar chuid de
Chogadh na Naoi mBliana a tharla
idir Ríthe na nGael agus airm na
nGall.

“Dá thairbhe sin, cuireadh coiste
ar bun sa cheantar le stocaireacht a
dhéanamh le haitheantas oifigiúil a
fháil do thábhacht stairiúil an chean-
tair,” ar seisean.

Cuirfidh Méara Ard Mhacha, an
Comhairleoir Sharon Ní Eachaidh,
tús leis an bhFéile ag Clubtheach
CLG Naomh Colmcille ar an nGráin-
seach i gContae Ard Mhacha tráthnó-
na Aoine 10 Lúnasa ag 7.15in. 

Ina dhiaidh sin, beidh léacht agus
plé ann faoi ‘Cath Cluain Tiobrad –
Réamhchath don Áth Buí?’ Is é an
seandálaí agus an staraí Jim O’Neill, a

ULAIDH
NUACHT

Seoltar scéalta chuig:
nuacht@gaelsceal.ie

Gaeilge hip-hop-áilte 
ag fear na Siombáibe 

Anton Mac Cába

TÁ an ceoltóir Tura Arutura ag
seoladh an dlúthdhiosca ‘Tir agus
Teanga’ sa Chultúrlann i mBéal
Feirste ag 7.30 Dé Luain seo
chugainn, an 6 Lúnasa. Is é atá ar
an dlúthdhiosca ná sean-amhráin
Ghaeilge, comhtháite leis an hip-
hop.

Dúirt Arutura go raibh sé ion-
tach tábhachtach an ceoil uir-
beach a thabhairt isteach sa
Ghaeilge. “Sin an t-anam atá ag an
am seo,” ar seisean. “Is é an hip-
hop an t-anam atá ag daoine ar
fud an domhain. Nuair a bhí mé
ag déanamh an hip-hop, bhí mé
ag léiriú an anama atá ag na

daoine.” I measc na n-amhrán ar
an ndlúthdhiosca nua seo, tá ‘Oró
Sé do Bheatha Abhaile’.

Tá sé mar cháil ar Tura gurb é
an t-aon Siombábach ar domhan é
a labhraíonn Gaeilge le blas Bhéal
Feirste. Tháinig sé go Béal Feirste
in 1993, é ann ó shin. “Is í an
Ghaeilge teanga anama na tíre
seo,” ar seisean. “Nuair a bhíonn
tú ag foghlaim na teanga, bíonn tú
ag dul isteach in anam na
ndaoine. Seo mo thír. Nuair a
fhoghlaimíonn tú teanga,
tuigeann tú an t-anam. Nuair a
bhím ag labhairt i nGaeilge, bím
cóngarach don dúchas, don chré.”

£5 an táille a bheidh ar an doras
don seoladh.

Tura Artura i mbun damhsa [PIC : CAIRDE TEO.]

Is mian le 
Cultúrlann McAdam Ó Fiaich, Ionad

Ealaíon Gaeilge i mBéal Feirste,
Oifigeach Forbartha

a cheapadh chun tréimhse
máithreachais a chlúdach ó 4 Meán

Fómhair ar aghaidh.

Cur síos poist ar fáil ó
eimear@culturlann.ie.  

Cuir cv chuig an seoladh céanna
roimh: 5:00in 

Dé Luain 6 Lúnasa 2012

Déanfar agallaimh don phost 
Déardaoin 9 Lúnasa 2012 

Tá an post seo
maoinithe ag 

Foras na Gaeilge.

Folúntas

bheas mar aoi speisialta don léacht a
bheas faoi chathaoirleacht an Dr
Antaine Uí Dhonnaile. Beidh seisiún
ceoil agus amhránaíocht oíche Aoine
le Ciorcal Comhrá Ard Mhacha.

Ar an Satharn 11 Lúnasa, beidh
turas bus ó Clubtheach CLG na
Gráinsí go suíomh an chatha i gClu-
ain Tiobrad, Contae Muineachán.

Beidh an bus ag imeacht ón
nGráinseach ar 11.00am agus beidh
sé ar ais ag an gclubtheach thart ar
3.30pm. 

Ar an Domhnach 12 Lúnasa, beidh
Cumann Oidhreacht Bhádóireachta
Loch nEathach ag cur roinnt curach
ar fáil dúinn le turas a dhéanamh ó
Mhachaire go hInis Dabháil. Iarrtar ar
dhaoine a bhfuil suim acu ann a
theacht le chéile ag Clubtheach CLG
an Mhachaire ag 2pm le clárú don
turas báid. 

Ar an oileán féin, glacfaidh an Dr
Antaine Ó Donnaile siúlóid threo-
raithe ar an oileán stairiúil le béim a
leagan ar thábhacht an oileáin do
Chlann Uí Néill.

Béal Feirste 
Aonach leabhar
le béim ar an
Ghaeilge 
BEIDH béim ar ábhar Gaeilge agus
Éireannach san Aonach Leabhar ar
an Satharn, an 4ú lá de Lúnasa, i
gColáiste Ollscoile Naomh Muire,
Béal Feirste. Is mar chuid d’Fhéile an
Phobail an tAonach seo.

Bhí Tarlach Mac Giolla Bhríde ó
Cavehill Books orthu siúd a d’ea-
graigh an tAonach agus dúirt sé go
mbeidh suas le 10 ndíoltóir leabhar
ann, ó Cúige Uladh den chuid is mó.

Díríonn seisean ar leabhair
Ghaeilge ach go háirithe. “Bionn céad
eagráin agam, agus leabhair a bhfuil
sé deacair a theacht orthu.” Dúirt sé
go mbeadh leabhair athláimhe
d’achan saghas á ndíol chomh maith
leis an ábhar Gaeilge agus Éirean-
nach. “Beidh seod nó dhó ag achan
díoltóir don lá,” ar seisean.

Beidh an tAonach ann óna deich ar
maidin go dtí a ceathair tráthnóna. £2
€2.56) an táille isteach do dhuine
fásta, agus beidh sé saor in aisce do
pháistí. Tá Coláiste Ollscoile Naomh
Muire ar Bhóthar na bhFál, cóngarach
do bharr an mótarbhealaigh M1.
AMacC

Aontroim 
Carrchlósanna
Mídhleathacha 
TÁ cúig charrchlós mhídhleathacha
ag feidhmiú in aice le hAerfort
Idirnáisiúnta Bhéal Feirste agus níl
ach ceithre charrchlós a bhfuil cead
a bhfuil acu ag feidhmiú sa chean-
tar.

Tá forfheidhmiú ar siúil sna chúig
cás. B’shin a dúirt Aire Comhshaoil
an Tuaiscirt, Alex Attwood agus é ag
tabhairt freagra ar cheist scríofa sa
Tionól ó Maurice Morrow. 

Is Comhalta den Tionól Reach-
tach de chuid an DUP é Morrow. Níl
iomrá ar aon chlár ama i  gcás
cheann ar bith de na carrch-
lósannna mídhleathacha. AMacC

Doire 

Mol an Óige agus
Tiocfaidh sí!
D’ÉIRIGH go geal le Coláiste Charn
Tóchair na bliana seo. D’fhreastail
150 páiste idir aois na naíscoile agus
bunscoile ar an gColáiste agus
tháinig siad ó gach áit i nDoire
Theas. 

Ba dheis iontach é do chainteoirí
óga Gaeilge bualadh le páistí eile a
bhfuil Gaeilge ar a dtoil acu agus le
páistí nach labhraíonn Gaeilge chun
cúpla focal nó amhrán nó dhó a
fhoghlaim.

B’iad aidhmeanna an Choláiste an
Ghaeilge a chur chun cinn trí
mheán craice agus spraoi agus fís na
Gaeilge a ardú sa cheantar.
Cuireadh seachtain a haon i láthair
trí mheán na Gaeilge. Tháinig 85
páiste a fhreastalaíonn ar
ghaelscoileanna ó gach áit i nDoire
Theas ar an choláiste. An dara
seachtain, d’fhreastail 67 páiste ar
an choláiste agus b’iad Gaeilge agus
Béarla a labhraíodh an tseachtain
sin.

Fuarthas aischothú iontach dear-
fach óna páistí agus óna dtui-
smitheoirí. Dúirt páiste amháin,
“bhí sé ar fheabhas ní féidir liom
fanacht go dtí an bhliain seo
chugainn”. Dúirt tuismitheoir, “tá
iontas an domhain orm gur fhogh-
laim sí [a hiníon] an oiread sin
Gaeilge taobh istigh de sheachtain”. 

Dún na nGall

Beart Baile Úr Tarraingte Siar 
Anton Mac Cába

THARRAING an comhlacht tógála
Blake Burke siar iarrtas pleanála le
310 aonad cónaitheach a thógáil
ar an taobh ó dheas den Súileach
ó Leitir Ceanainn. 

Bhí naíonra agus ceithre aonad
miondíola le tógáil, chomh maith
le bóthar agus droichead thar an
Súileach.

Thug Comhairle Baile Leitir
Ceanainn cead don bhforbairt ach

rinne an Chomhairle Ealaíon,
Fáilte Ireland, agus daoine áitiúla,
agóidí faoi chuig an mBord
Pleanála.

Tá seoladh ag Blake Burke i
mBaile Átha Cliath agus is iad
stiúrthóiri na comhlachta ná Vin-
cent Patrick Kelly agus David
O’Beirne, a bhfuil seoltaí acu sa
chathair. 

Tá O’Beirne ina stiúrthóir ar 54
comhlacht eile, agus tá Kelly ina
stiúrthóir ar sheacht gcinn.

Tuath na bhFál

‘Alf Ó Murchú agus Cumann Chluain Ard’
TABHARFAIDH an craoltóir agus
an ceoltóir, Marcas Ó Murchú,
léacht dátheangach ar a athair: ‘Alf
Ó Murchú agus Cumann Chluain
Ard’ ag 4:30 i gColáiste Ollscoile
Mhuire, Bóthar na bhFál, Béal
Feirste, amárach, Déardaoin 2
Lúnasa.  

Tá an ócáid spéisiúil seo mar
chuid d’Fhéile Iarthar Bhéal
Feirste. 

Gael a raibh aithne mhaith ag an
phobal air ab ea Alf Ó Murchú agus
tá cuimhne ag pobal Fheirste ar an
obair mhór a rinne sé ar son na
teanga ar feadh a shaoil. 

Bhí Gaeilge ó dhúchas ag sin-
seanmháthair Ailf, Caitlín (Ní
Bhaoill) Mhic Néill ó Ghlinnte
Aontroma agus chaith Alf na
chéad deich mbliana dá óige ina
chonaí sa teach léi i Sráid Sev-
astopol in Iarthar Bhéal Feirste. 

D’fhoghlaim sé an teanga ar ran-
ganna Chumann Chluain Ard sna
daichidí o leithéidí Liam Mhic Car-
ráin, Gael eile nach maireann ach i
gcuimhne na ndaoine. 

Ball coiste a bhí in Alf agus ina
chairde, Liam Mac Aindreis,
Tomás O Monacháin agus eile
nuair a tugadh isteach bunreacht
iomlán Gaeilge, neamhpholaitiúil
agus neamhsheicteach i 1954,
unreacht a mhaireann ann anuas
go dtí ar linn féin

Bhain Alf Duais Oireachtais san
amhránaíocht ag tús na seascaidí
agus is iomaí duine a theagasc sé
sna ranganna deonacha a thug an
t-innealtóir ríomhaireachta seo i
gCumann Chluain Ard san oíche.

Bhí ról lárnach ag Cumann
Chluain Ard san athréimniú i gcó-
naí agus ba as an gcumann a
d’eascair Bunscoil Phobal Feirste
agus ‘Gaeltacht Bhóthar Seoighe’
atá araon bríomhar i gcónaí.  

Tá mac Ailf, Marcas Ó Murchú
ag scríobh leabhair ar an eagras
oideachais seo, má tá cuimhní ar
ranganna, ar leachtaí nó ar thu-
rais, srl., nó grianghraif / ábhar
eile ag daoine iarrtar iad a sheo-
ladh chuig:, Marcas Ó Murchú, 17
Páirc an Chúilín, An Chúil Mhór,
Doire BT488AQ nó  grianghraif,
srl., a sheoladh chuige ar a ríomh-
phost féin,
momurchu@online.ie

Séamus Mac Seáin agus Marcas Ó Murchú istigh i gCumann Chluain Árd,
Béal Feirste. Tá pictiúr d'Alf Ó Murchú ar a gcúl.

BEATHA

A
G an am seo den bhliain
téann a lán de mhuintir
na hÉireann ar saoire
chuig na gréine, ach
tógann Seamus Goggin

saoire beagán difriúil gach bliain
agus é ag dul chuig an mBealarúis
gach bliain ó 2004 i leith. Téann sé
féin agus grúpa eile daoine as Con-
tae Chorcaí chuig an Úcráin chun
lámh chuideachta a thabhairt dóibh
siúd atá ina gcónaí in dhá dílleacht-
lann atá lonnaithe i Buchemble
agus Goradische.    

Bunaíodh an eagraíocht
charthanacha ‘Chernobyl Orphan’s
Fund’ in 2004 agus tá sé mar aidhm
acu dul i gcabhair ar na teaghlaigh
agus na páistí is mó a ndeachaigh
tubaiste Shearnóbail i bhfeidhm
orthu.  Duine de stiúrthóirí na hea-
gríochta sin é Seamus Goggin.  

In 1986, bhuail tragóid dochreidte
muintir na hÚcráine nuair a tharla
tubaiste núicléach ar an 26 Aibreáin
1986 i Searnóbail. De bharr botún

teicniúil agus daonna le linn tástáil
sábháilteachta, phléasc an stáisiún
núicléach i Searnóbail, rud a chaith
scamall radaighníomhach (radioac-
tive) thar na mbailte i ngar do
Shearnóbail.  De dheasca na gcoin-
níollacha aimsire bhí tionchar ag an
scamall radaighníomhach seo ar
cheantair sa Rúis, an Bhealarúis, sa
Mholdóiv agus i roinnt mhaith den
Eoraip. Maraíodh 30 duine sa
phléasc féin, agus na céadta i ndi-
aidh na tubaiste agus tá lorg na
tubaiste le sonrú sna tíortha sin go
fóill.  

Cén chaoi ar tharla sé gur chuir
Seamus Goggin, fear as Beanntraí in
iarthar Chorcaí ó dhúchas, suim a
bheith ag obair leis an eagraíocht?

“Chuir mé suim san eagraíocht ar
dtús mar go raibh suim agam a
bheith ag obair leo siúd a bhfuil
míchumas intleachtúil orthu.  Bhíos
ag obair leis na Cluichí Oilimpeacha
Speisialta ag an am agus ansin in
2004 chuaigh beirt bhan a raibh

aithne agam orthu amach chuig an
mBealarúis ar thuras fiosrúcháin.
Ina ndiaidh sin chuaigh mé go
Searnóbail le grúpa d’ochtar eile,
agus ó shin i leith téim ann gach bli-
ain.”

Bhunaigh an beirt bhan clár spóirt
sna dílleachtlanna in 2004 agus ina
ndiaidh sin thosaigh muintir Chor-
caí ag dul ann chun an clár a chuir i
bhfeidhm. “Bhí 270 duine sa chéad
dílleachtlann ar thug muid cuairt
uirthi, an chuid is mó acu sin is
páistí a bhí iontu ach bhí roinnt

daoine fásta ann chomh maith.  As
an 270 duine sin, bhí 70 dóibh sri-
anta don leaba agus míchumas
intleachtúil ag timpeall 200 acu.  De
bharr míchumas intleachtúil a bhei-
th acu tá sé de nós ag rialtas na
Bealarúise gan ligint do na daoine
sin sa dílleachtlann dul ar scoil, mar
sin ní raibh aon oideachas oifigiúil
ar fáil dóibh.” a deir Seamus.  “Sa
chlár a thosaigh muid in 2004, bhí
muid ag obair le han-chuid daoine a
raibh luaineacht theoranta (limited
mobility) acu.  Tríd an clár spóirt

bhíodar in ann páirt a ghlacadh in
imeachtaí a chabhraigh lena gcuid
scileanna luaile (motor skills), mar
shampla sacar agus teiripe ceoil.” 

Ní raibh stiúrthóir na dílleacht-
lann oscailte d’aon chlár dá leithead
ag an am.  “Tá an stiúrthóir céanna
ansin go fóill, ach le himeacht ama
tá sé anois in ann  tairbhe na hoibre
a fheiceáil agus an difríocht a fhe-
iceáil sna páistí agus daoine fásta
atá sa dílleachtlann,” arsa Seamus. 

Faoi láthair na huaire, tá
difríochtaí ollmhóra le feiceáil sna

Lámh
chuideachta
sínte go fial
flaithiúil ó
Chorcaigh go
muintir
Shearnóbail
san Úcráin
Labhraíonn Treasa Bhreathnach le
Seamus Goggin, duine de stiúrthóirí
‘Chernobyl Orphan’s Fund’ faoina thuras is
déanaí go dtí Searnóbail agus an obair atá
ar bun acu chun dul i gcabhair orthu siúd a
bhfuil  cúnamh ag teastáil go géar uathu. 

Seamus Goggins (ar chlé) agus Tim O' Sullivan ag meascadh choincréide i gcomhar bhun an luascáin

Paul O'Riordan (ar chlé), John Higgins (ar dheis) ag tabhairt bronntanais bheaga do na páistí

páistí de thairbhe na hoibre. “Tá
difríocht ollmhór le sonrú sna
seomraí ranga,” a deir Seamus.  “Tá
ár gcliant anois ag tabhairt faoi
bhróidnéireacht (embroidery),
obair atá iontach casta.  Bíonn siad
ag obair ar theiripe ealaíne, ag
déanamh papier maché chomh
maith.  Ní hé, go deimhin, go
dtéann muid ann ar feadh coicíse
agus ansin go ndéantar dearmad
orthu ina dhiaidh sin.  Fágann muid
an t-ábhar ar fad a bhíonn ag teast-
áil i gcomhar na ranganna agus na
gclár sna dílleachtlanna féin sa
chaoi agus gur féidir leis na foirne
oibre  ansin leanacht ar aghaidh leis
an obair agus muid imithe.”

Bíonn feighlithe ag obair sna díl-
leachtlanna a thugann aire laethúil
do na páistí, feighlithe a dtugtar
‘mama’ orthu.  Caithfidh gach uile
‘mama’ aire a thabhairt do 30 páiste
agus mar chuid den aire laethúil sin
bíonn orthu a chinntiú go bhfuil na
páistí slán sábháilte, go
bhfaigheann siad a gcuid cógas
leighis agus bia ag am áirithe den lá
agus go mbíonn a fhios acu cá
bhfuil gach duine acu gach uair den
lá. 

Cé go dtugtar dílleachtlanna ar
hionad seo, ní insíonn ainm na n-
ionad an scéal uilig dúinn, a deir
Seamus.  “Is dílleachtaí fíorbheagán
de na páistí atá ina gcónaí sna díl-
leachtlanna seo,” arsa Seamus. “Tá
an-chuid fadhbanna alcólachais sa
Bhealarúis.  

Tá na hionad seo beagán cosúil
leis na hionad a bhí againn in Éirinn
sna 40idí agus na 50idí, áiteanna
ina gcuirtí páistí nach raibh na tui-
smitheoirí in ann déileáil leo, nó nár
thuig siad a mhíchumais.  D’fhéadfá
a rá gur leis an stát na páistí.”   

Gach bliain a dtéann an ‘Cher-
nobyl Orphan’s Fund’ chuig an
mBhéalarúis, cuireann siad ceard-
lanna ar súil chun scileanna éagsúla
a thabhairt do na páistí.  “Mar
shampla bíonn a lán de na cailíní ag
obair mar mhná fuála agus tríd na
ceardlanna seo tugann muidne
scileanna tosaíochta dóibh.  

Bíonn roinnt de na cailíní ag iar-
raidh a bheith ag obair mar ghru-
aigeadóirí agus tá muidne tar éis íoc
ar na cúrsaí do roinnt acu.  Ní chos-
naíonn an cúrsa ach timpeall €100,
ach dóibh siúd is suim mhór atá i
gceist anseo.” 

Bíonn obair thógála ag dul ar
aghaidh go rialta sna dílleachtlanna
ag an ‘Chernobyl Orphan’s Fund’
agus iad ag iarraidh uasdátú a
dhéanamh ar na hionaid féin.  Tá
obair thógála déanta acu ar na húr-
láir, na fuinneoige agus ar na foirgn-
imh féin sna dílleachtlanna.  Gach
bliain, agus iad thall, fostaíonn siad
cúigear chun roinnt den obair sin a
dhéanamh.  “I mbliana d’fhostaigh
muid beirt iarscoláirí dár gcuid agus
bhí coicís oibre acu nuair a d’fhág
muid chomh maith.”

Is léir go bhfuil dlúthbhaint ag
Éirinn leis an mBealarúis agus os

cionn 50 eagraíocht charthanachta
Éireannach ag feidhmiú ann.  Tríd
an ‘Chernobyl Orphan’s Fund’,
bíonn 2 thrucail lán d’ábhair
cuideachta ag dul chuig an
mBealarúis gach bliain, ábhar
tógála, nó leighis nó ábhair eile atá
tábhachtach dóibh.  

Ceann de na foinsí níos neamh-
choitianta atá acu ná príosúin Chor-
caí a chuireann bróga reatha ar fáil
dóibh.  “Nuair a théann duine
isteach chuig an bpríosún cuirtear
bróga reatha ar fáil dóibh ach in

amanna ní chaitheann siad iad ach
ar feadh cúpla uair a chloig nó i
gcásanna áirithe b’fhéidir cúpla
seachtain.  

Go traidisiúnta bhíodh na bróga
reatha seo á gcaitheamh amach ag
lucht na bpriosún tar éis iad a bhei-
th caite ag na príosúnaigh ach anois
tugtar dúinne iad.  Ciallaíonn sé sin
go mbíonn muidne in ann dul
amach chuig an mBealarúis le suas
le 3,000 bróg reatha in aon turas
amháin.  In amanna bíonn an
iomarca againn, ach déanann muid

iad a roinnt le heagraíochtaí
carthanachta eile atá ag dul amach
chuig an mBealarúis.”

Cosnaíonn sé timpeall €500 an
duine ar Shéamus agus a chomhgh-
leacaithe dul chuig an mBealarúis
gach bliain, i gcomhar eitiltí agus
lóistín, ach go hiondúil íocann siad
féin as an gcostas sin.  Ach céard
faoin gcostas eile nach féidir luach
airgid a chur leis?  

Cén chaoi ar féidir le Seamus agus
a chomhghleacaithe déileáil leis na

turais seo agus an tionchar a bhíonn
acu orthu go pearsanta?  “Bíonn na
turais seo an-deacair cinnte, tar éis
duit na míchumaí (deformities) a
fheiceáil, goilleann siad ort.  Tá a
fhios ag mo bhean chéile anois go
mbeidh mé níos ciúine ná mar is
iondúil ar feadh coicíse nó trí seach-
tainí tar éis a theacht ar ais. Ach,
taitníonn sé liom go mór a bheith ag
déanamh na hoibre seo.  Dá
mbeadh mé ag tosú amach mo
shaol arís, is é a dhéanfadh mé,” a
deir Seamus. 

Páistí ag an dílleachtlann Bushemlbe ag spraoi ar an luascán nua a thóg na hoibrithe carthannachta

Seamus Goggin, Slav agus Andrea (D'fhás Andrea suas sa dílleachtlann agus ansin d'fhostaigh an
eagraíocht é mar ateangaire

Seamus Goggins le leanbh ó cheann de na dílleacht-
lann leanaí. Fanann na páistí anseo go dtí go mbíonn
siad 6 bliana d'aois.

NUACHT Litríochta
Le Meadhbh Ní Eadhra

Clár imeachta
Mountains to
Sea fógartha

T
Á clár na féile litríochta
Mountains to Sea, a
bheidh ar siúl ón 4 go 9
Meán Fómhair i
mbliana, fógartha ag

Comhairle Contae Dhún Laoghaire
Rath. Seo an ceathrú bliain den
fhéile, agus anuraidh rinneadh
ceiliúradh ar chomóradh céad bli-
ain bhreith Myles na gCopaleen,
nó Flann O’Brien mar a bhí aithne
air freisin. 

I measc na mbuaicphointí i
mbliana beidh taispeántais
léitheoireachta ó Howard Jacob-
son agus John Banville, buaiteoirí
Gradam Booker, chomh maith le
Gerbrand Bakker, buaiteoir
IMPAC, agus Phillipa Gregory,
buaiteoir Pulitzer. 

Beidh na húdair seo ar fad ag
léamh óna gcuid úrscéalta féin
agus is cinnte go mbeidh an-spéis
ag daoine freastal ar na himeachtaí
seo. Beidh léamha eile ar siúl
chomh maith ó scríbhneoirí ion-
tacha cosúil le Jonathan Dee,
Esther Freud, Daniel Woodrell,
David Mitchell agus Katie Fforde.  

Tá gach éinne ag tnúth go mór
leis an imeacht speisialta dírithe ar
scríbhneoireacht don teilifís, agus
beidh scríbhneoirí na gclár cáiliúla
Borgen agus Mad Men i láthair ag
an bhféile. Beidh ceardlanna duine
le duine ar fáil do roinnt iarrthóirí. 

Beidh IMRAM ar siúl i mbliana
chomh maith agus Liam Carson ag
obair go crua chun an Ghaeilge
agus litríocht na Gaeilge a chur
chun cinn mar aon le ceoltóirí den
scoth a bheith i láthair.

Ó thaobh na filíochta de, beidh
filí cáiliúla ar nós Mark Doty, Paula

Meehan, agus James Fenton i
láthair ag an bhféile i mbliana, le
James Fenton ag tabhairt sprea-
gaitheasc ar an Déardaoin 6 Meán
Fómhair. 

Cúpla lá níos déanaí, ar an
Domhnach, glacfaidh Seamus
Heaney, mar chuid de phainéal
scríbhneoirí, páirt in imeacht
ómóis Transtromer, agus bronnfar
an “Strong Award” níos déanaí an
lá sin. 

Beidh neart ag tarlú i mbliana
do pháistí agus do teaghlaigh
chomh maith, agus beidh áthas ar
an-chuid léitheoirí óga Derek
Landy agus Robert Muchamore a
fheiceáil ar an gclár imeachtaí. 

Beidh imeacht speisialta ann
eagraithe ag déagóirí agus roinnt
ceardlanna éagsúla d’údair agus
ealaíontóirí óga. Beidh an Monster
Launch, ar a mbíonn an-tóir i gcó-
naí, ar siúl arís i mbliana, chomh
maith leis an bPicnic do pháistí
óga ina mbeidh pictiúrleabhair á
léamh acu. I mbliana beidh
imeacht úrnua, an “Where’s Wally
Family Trail” ar siúl freisin. 

Beidh Marcus Sedgwick, Philip
Reeve, agus Marita Conlon McKen-
na i láthair ag an bhféile, agus go
leor eile.

Tá imeachtaí nua ar an gclár i
mbliana agus beidh cúpla ionad
nua in úsáid, ach níl aon ardú ar
phraghsanna na dticéid ó anu-
raidh. 

Is féidir tuilleadh eolais a fháil
faoin bhféile seo, an clár iomlán a
íoslódáil, agus ticéid a cheannach
ar www.mountainstosea.ie nó
www.paviliontheatre.ie. Is féidir
glaoch a chur ar 01 2719531 freisin.

Derek Landy, údár 'Skullduggery Pleasant' [PIC : MAXWELLS]

Leigh Sauerwein,
aistrithe ag Róisín Ní Mhianáin

Futa Fata, €7.95

I
NSÍONN an leabhar seo scéal
Húcalla, indiach óg atá difriúil ó
na páistí eile sa treibh. Tá
Húcalla bacach agus ní féidir
leis a bheith ag rith, ag seilg nó

ag damhsa cosúil le gach duine eile. 
Éiríonn rudaí níos measa don

bhuachaill óg nuair a thosaíonn na
páistí eile ag magadh faoina chos
cham agus imíonn sé leis amach ar an
machaire. 

Bainfidh léitheoirí óga an-sult as an
scéilín seo, ina leanaimid Húcalla ar a
thuras agus é ag iarraidh cuairt a
thabhairt ar a chairde, na hain-
mhithe. 

Tá an leabhar dírithe ar léitheoirí
neamhspleácha atá naoi mbliana
d’aois agus os a chionn, ach is cinnte
go mbainfeadh léitheoirí níos óige
sult as freisin, dá mbeadh dúil agus
cumas maith sa léitheoireacht acu,
nó dá mbeadh duine fásta in ann é a
léamh in éindí leo. 

Tá an scríbhneoireacht sa leabhar
thar a bheith soiléir agus éasca le
léamh, agus tá cló níos dorcha ar
chuid de na focail atá níos deacra ar
gach leathanach, le béim a chur orthu.
Is féidir leis na léitheoirí brí na bhfocal
sin a aimsiú san fhoclóirín beag ag cúl
an leabhair, gan mórán stró. Is bealach
simplí agus éifeachtach é seo le díriú
isteach ar fhoclóir na léitheoirí a leath-
nú agus a fhorbairt. Thaitin sé liom go
raibh an foclóir ag cúl an leabhair in
ionad ag bun gach leathanaigh, mar ní

chuireann sé stop le gluaiseacht an
scéil agus ní tharraingíonn sé aird an
léitheora ón scéal agus ón
ngníomhaíocht atá ag tarlú. 

Tá na léaráidí agus na dathanna sa
leabhar an-tarraingteach agus tá siad
an-oiriúnach don scéal, rud a thar-
raingeoidh na léitheoirí isteach i scéal
Húcalla agus domhan eile ar fad. 

Is é Urs Landis a mhaisigh an leab-
har. D’aistrigh Róisín Ní Mhianáin an
scéal ón bhFraincis. Is é Leigh Sauer-
wein a scríobh an scéal agus tá roinnt
eolais faoin scríbhneoir agus faoin
ealaíontóir ag tús an leabhair. 

Rugadh an scríbhneoir i North Car-
olina i Stáit Aontaithe Mheiriceá agus
tá spéis ar leith aici i stair na nIndiach i
Meiriceá Thuaidh, cé go bhfuil cónaí
uirthi sa Fhrainc le fada. 

Spéisiúil go leor, rugadh an t-
ealaíontóir san Eilvéis sular bhog sé
chun na Fraince. Mholfainn an leabhar
seo do léitheoirí neamhspleácha mar
gheall ar láidreacht an scéil agus sílim
go mbainfeadh siad an-taitneamh as
an leabhar ina iomláine. Tá costas
€7.95 ar an leabhar agus is féidir tuil-
leadh eolais a fháil ar www.futafata.ie.

Nóirín Uí Mhaolaí

Coiscéim, €7.50

T
Á téagar agus dúshlán sa
leabhar seo do léitheoirí óga
san aoisghrúpa 10-12 bhli-
ain, nach bhfeictear ach go
hannamh i measc na leab-

har ar sheilfeanna na siopaí. Is cinnte go
bhfaighidh léitheoirí luach a gcuid air-
gid as an leabhar seo agus tógfaidh sé
tamall orthu é a léamh, mar gheall ar an
méid scríbhneoireachta atá ann. 

Is iontach an rud é go bhfuil leabhar
mar seo ann le freastal ar pháistí a bhfuil
ardchumas léitheoireachta acu agus
orthu siúd ar mhaith leo scéal níos faide,
níos téagartha agus níos foclaí a léamh. 

Tá an leabhar dúshlánach do
léitheoirí mar gheall ar fhad an leabhair
agus an t-ardchaighdeán Gaeilge, ach ní
dóigh liom go gcuirfidh sé sin isteach ar
pháistí a bhíonn ag léamh ar bhonn rial-
ta. 

Ní leabhar é seo a léifeá in aon oíche
amháin agus tá go leor nathanna cainte
áille sa leabhar chomh maith le Gaeilge

shaibhir a chuirfidh go mór le foclóir na
léitheoirí. 

Bheadh tuismitheoirí nó duine níos
sine in ann é seo a léamh do pháistí
chomh maith céanna agus bhainfeadh
páistí níos óige an-sult as freisin. Tá
léaráidí deasa síos tríd an leabhair agus
tá clúdach an leabhair ildaite agus tar-
raingteach. Ach, níl an béim sa leabhar
seo ar na pictiúir nó ar na dathanna, ach
ar an scéal féin, rud a chuaigh i bhfei-
dhm go mór orm. Seo scríbhneoir atá
sásta scéal substaintiúil a chur ar fáil do
léitheoirí óga agus is cinnte go bhfuil
géarghá leis sin. 

Ó thaobh an scéil féin, is é an
buachaill óg Fiach atá lárnach sa scéal.
Lá amháin, deir a mhamaí leis go bhfuil
leanbh nua, cailín beag darb ainm
Ríonach, ar a bealach chucu. 

Ní chuireann sé seo isteach mórán ar
Fhiach. 

Ach, mar a tharlaíonn sé, ní cailín
beag atá sa leanbh ar chor ar bith, ach
buachaill, darb ainm Ruairí. Cuireann
teacht an dearthár isteach ar Fhiach ón
tús agus níl sé sásta mar go mbraitheann
sé gurb é Ruairí rí nua an teaghlaigh.
Tarraingeoidh scéal Fhiach aird na
léitheoirí agus is cinnte go bhfuil neart
taithí ag an údar, Nóirín Uí Mhaolaí, ag
scríobh don aoisghrúpa, mar seo an
ceathrú scéal do pháistí atá scríofa aici. 

Tá Gaeilge Uladh in úsáid sa scéal seo
agus níl aon amhras ach go mbeidh
léitheoirí nach bhfuil taithíoch ar an
gcanúint sin in ann cur lena stór focal
agus a gcuid Gaeilge a shaibhriú trí
chuid de na focail agus frásaí atá sa leab-
har. 

Is féidir an leabhar a cheannach ar
€7.50 sna siopaí leabhar nó a ordú ó
www.coisceim.ie.

An tIndiach nach
raibh ábalta rith

Mise agus mo Dheartháir
(agus mo chara Oscar)

Le Katie McGreal

NUACHT Litríochta
Le Concubhar Ó Liatháin

Cá bhfuil an leathanach teilifíse / raidió?
Ar chúinsí teicniúla, ní raibh muid in ann leathanach teilifíse / 

raidió a chuir ar fáil an tseachtain seo. Ach beidh leathanach teilifíse / 
raidió, agus cruth úr air,  ar ais arís in Gaelscéal sna seachtainí amach anseo. 

le Liam Ó Muirthile
Cois LIfe, €15

I
S fada mé ag tarrac leab-
hair leis an údar Sualan-
nach, Henning Mankell,
- mar gheall ar an
mbleachtaire Kurt Wal-

lander - ón leabharlann ion-
tach i mBaile Bhuirne.  

Aistriúcháin Bhéarla atá
iontu agus táim tar éis go leor
leabhair dá chineál ó údair
Lochlannacha eile a léamh le
cois na sraithe ar Wallander,
leithéidí Jo Nesbo mar sham-
pla agus a chuid leabhar ar

Harry Hole, bleachtaire Oslo. 
Táim féin i mbun pinn ar

leabhar faoi bhleachtaire
Éireannach ar an mbonn nach
bhfaca mé go dtí seo ach cor-
rleabhar Éireannach ina raibh
bleachtaire inchreidte ag
obair ann.  

Ceann acu sin is ea an leab-

har is déanaí ó Conor Brady, A
June of Ordinary Murders,
faoin mbleachtaire Joe Swal-
low, leabhar atá suite i ré
Pharnell i mBaile Átha Cliath,
agus, faoi dheireadh thiar,
ceann i nGaeilge ó pheann
Liam Uí Mhuirthile, Sceon na
Mara. 

Iar-iománaí a bhuaigh dhá
bhonn uile-Éireann mar
leathchúlaí láir é an Cigire
Jack Hennessy.  Tá corp ban
aimsithe i mbeartán in
éineacht le seaicéid snámha i
gCuan Bhaile Átha Cliath.
Bean óg Fhilipíneach í.
Ansan aimsítear an dara corp,
beartaithe sa tslí céanna.  Tá
dúnmharfóir srathach i
mbun ceirde. 

Is é an rud is mó a théann i
bhfeidhm ort mar gheall ar
an leabhar seo ná go
bhfaigheann an scéal greim
ort ón gcéad leathanach.  Tá
sé scríte in abairtí gairide,
nathanna intuigthe fiú má tá
an fhoclóir deacair in aman-
na.  Tá gluais a thagann leis
an leabhar - ach ní chlú-
daíonn sin ach dornán de na
focail a chreid mise a bheith
ábhairín deacair le tuiscint,
murach gur mhínigh an
comhthéacs an abairt go
minic. 

Tá an cúntas a thugtar ar
an scrúdú iarbháis a dhein-
tear ar chorp dhuine de na
híospartaigh ina chur síos
máistriúil ar an obair dhúsh-
lánach sin.  Is léir gur dhein
an t-údar an taighde chun na
sonraithe cuí a thabhairt leis
- agus míníonn sé an tasc
agus na mothúcháin atá ag
cuid díobh san atá páirteach
ann, idir an paiteolaí
fuarchúiseach agus an
bhleachtaire óg atá ag iar-
raidh smacht a choimeád ar a
ghoile, go críochnúil.  

Caibidil é atá deacair a
léamh, faoi mar atá sé dea-
cair do chuid againn déileáil

le doirteadh fola, ach ní féidir
é a chur uait ach an oiread. 

An oiread agus go bhfuil sé
tábhachtach a bheith ábalta
creidiúint sa bhleachtaire, tá
sé ríthábhachtach go creidfí
sa mharfóir freisin. Éirionn
leis an Muirthileach dul faoi
chraiceann an mharfóra go
héifeachtach, go deimhin tá
sé chomh maith á rá go bhfuil
an léitheoir suite go míchom-
pordach istigh i bpluais
éigean in aigne dhorcha an
mharfóra. 

Tá roinnt tráchtaireachtaí
anseo agus ansiúd ar chás na
hÉireann faoi láthair, teit-
headh an Tíogair agus a lei-
théid, ach i bhfirinne ní mór
iad agus ní bhaineann siad ón
insint ar chorr ar bith.  

Is leabhar é seo a d’fhéadfá
a phiocadh suas i gceann scór
bliain agus an oiread céanna
taitnimh a bhaint as agus a
bhaineas le seachtain anuas.  

Níl sé ceangailte le ré ar
leith i slí ina bhfuil go leor
leabhar bleachtaireachta i
mBéarla atá ag baint leis an ré
tubaisteach atá caite, leabhair

nach bhfuil leath an oiread de
chumas scéalaíochta nó
litríochta ag baint leo. 

Cuireann sé leis an ngné
seo den scéal gur iariománaí
as Cill Chainnigh é an
príomhcharachtar mar gur
dócha go mbeidh súile na
gCat i gcónaí ar Chorn Mhic
Carthaigh, cibé ré atá ag plé
leis. 

Léiríonn Sceon na Mara
domsa go bhfuil seans ag
scríbhneoirí Gaeilge dul i
ngleic le ‘genre’ na linne sa
litríocht.  Go deimhin, tá súil
agam go n-aistreofar an leab-
har seo go Béarla agus go
teangacha eile lena léiriú go
bhfuil margadh níos mó i
ndán do leabhair Ghaeilge.  

Is amhlaidh is mó seans a
bheidh ag mo leabhar níos
mó léitheoirí a shroichint, má
críochnaím é agus má
fhaighim foilsitheoir amaid-
each a dhóthain chun é a
fhoilsiú.. Idir an dhá linn, tá
súil agam nach é seo an
tuairisc dheireannach atá
cloiste againn faoi Jack
Hennssey. 

‘Sceon na Mara’



NODA
TRASNA
2 Curtha chun bháis ar chros (6)
6 Damáiste (6)
7 Balla (3)
8 Go leor, ró (4)
10 Mír dhiúltach Ultach (3)
11 Gruaig (4)
14 Cuir níos mó isteach in áit ná mar ba chóir (6)
15 Claonadh gnéasúil i dtreo duine de do ghnéas féin (6)
17 Báire (3)
19 Óg eagras Chonradh an Gaeilge (5)
22 Scéal nach bhfuil cead agat insint do dhuine eile (5)
23 Le blás siúcra air (5)
24 Gruaigeach mar phlanda (7)
25 Claí idir dhá ghairdín (6)
26 Brúite, friochta, measctha.. toradh na circe duit (3)
27 Gan mórán nirt ann (3)
SÍOS
1 Meitheal, ag comhoibriú le chéile (6)
2 Deireadh, imeall (6)
3 Turas (7)
4 Úr, mar fheoil nó glasraí nach bhfuil réidh le hithe fós (3)
5 Tom, sceach (4)
9 An aithneodh ceann acu an ceann eile? d'Aithneodh! (6)
12 Macha, Lugh, srl (3)
13 Miosúr talún (4)
14 Lámha timpeall ar chara mar chomhartha cairdis nó
grá (6)
16 Beart, rud a dhéantar (6)
17 Ainmhí oibre, nó rása (6)
18 Tá ceann dearg ar bhrat Uladh (4)
19 Saighdiúir deonach (6)
20 Bá i nDún na nGall (6)
21 Duine a dhéanann staidéar agus míniúchán ar imeactaí

a tharla san am atá thart (6)

Crosfhocal  01.08.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
30.07.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
25.07.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 

Deaglán Ó Riain,
Ard Fhearta, Co. Chiarraí

An focal deireannach
Le Síle Ní Bhraonáin

Do thorthaí Ardteistiméireachta a achomharc

Freagra: 
MURA bhfuil tú sásta leis na
marcanna a fuair tú i gceann
amháin nó níos mó de do scrú-
duithe Ardteistiméireachta,
féadfaidh tú na torthaí sin a
achomharc le Coimisiún na
Scrúduithe Stáit. Sula
ndéanann tú an cinneadh
chun do thoradh/thorthaí a
achomharc, féadfaidh tú do
script scrúdaithe a fheiceáil. Ní
féidir ach na scripteanna ó na

scrúduithe scríofa a fheiceáil. 
Ní féidir leat torthaí scrú-

duithe béil nó na marcanna le
haghaidh scrúduithe praiti-
ciúla a fheiceáil.

Do pháipéir a fheiceáil: Má
dhéanann tú an cinneadh gur
mhian leat páipéar ar leith a
fheiceáil, ba cheart duit an
fhoirm phearsanaithe a úsáid a
fuair do scoil le do chuid
torthaí scrúduithe. Ní mór duit
an fhoirm chomhlánaithe a
sheoladh ar ais chuig do scoil
faoin 21 Lúnasa 2012. 

Sannfaidh an Maoirseoir
Eagrúcháin a cheap Coimisiún
na Scrúduithe Stáit thú chuig
ceann de na seisiúin
fhéachana i scoileanna an 31
Lúnasa agus an 1 Meán
Fómhair 2012. Féadfaidh
duine eile bheith i do

chuideachta nuair a bhíonn
script á feiceáil agat. Ní féidir
leat duine eile a fháil chun an
script a fheiceáil ar do shon
agus tú féin gan bheith i
láthair. Is féidir leat teacht ar
fhaisnéis faoi pháipéir mhar-
cáilte scrúdaithe a fheiceáil ar
an láithreán gréasáin examina-
tions.ie.

Do chuid torthaí a
achomharc: Cuirfidh
Coimisiún na Scrúduithe Stáit
foirm phearsanaithe iarratais
ar achomharc ar fáil do do
scoil. (I gcás iarrthóirí seach-
tracha, cuirfear an fhoirm seo
faoi iamh le do thorthaí scrú-
duithe.) Tugann tú le fios cé
hiad na hábhair is mian leat a
achomharc ar an bhfoirm
achomhairc. D’fhéadfaí toradh
a uasghrádú nó a íosghrádú

mar thoradh ar achomharc. Is
é €40 an táille achomhairc in
aghaidh an ábhair don Ardteis-
timéireacht agus €15.50 don
Ardteistiméireacht Fhei-
dhmeach agus ní mór roinnt
de a íoc roimh ré. Ní mór d’iar-
ratas le hachomharc a
dhéanamh ar thorthaí
d’Ardteistiméireachta 2012 a
fháil faoin 5 Meán Fómhair
2012.

Tá tuilleadh eolais le fáil ón
Ionad Faisnéise do Shaorá-
naigh thíos.

Chuir Ionad Faisnéise do
Shaoránaigh  ‘Bíodh Eolas agat
ar do Chearta’ le chéile.  

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin um
Fhaisnéis do Shaoránaigh,
0761 07 4000. 

Ceist: 
Mura bhfuilim sásta le
mo thorthaí Ardteis-
timéireachta, an féidir
liom na gráid a
achomharc?

Tabhair ar ais na ceamaraí Polaroid!
DEIRTEAR faoi phictiúr gur fiú
míle focal é agus go deimhin is
fíor sin. Is cuma más pictiúr i
bpáipéar nuachta, in irisleab-
har nó i sean-albam gri-
anghrafanna atá ann, is féidir
do scéal féin a fháil as. 

Nuair a bhíodh mé féin agus
mo chuid col ceathracha óg,
bhíodh muid ag caitheamh súil
siar ar sheanphictiúir agus
bhíodh muid ag déanamh suas
na gcómhráití a bhíodh idir na
daoine iontu. Chuireadh muid
sórt greannáin le chéile, fiú
murar aithne muid na daoine. 

Ansin agus muid ag dul in
aois, bhíodh ceamaraí aon
uaire againn gach oíche a
théadh muid amach sa
gcathair, aon chathair agus bhí
roinnt mhaith acu ann. 

Bheadh an oiread deifre
orainn na pictiúr a réaladh sna
laethanta i ndiadh na hócáide,
cé gur mion minic níor theast-
aigh uainn roinnt de na gri-
anghrafanna a fheiceáil ach bhí
siad i gcónaí greannmhar agus
na cinn bá mhó a thaitníodh
linn, chuireadh muid i bhfrá-
maí iad. An rud ba dheise faoi
sin nach raibh a fhios againn
céard a bheadh sna pictiúr a
gheofadh muid ar ais!

Ach tá athrú tagtha ar rudaí
anois. Leis na ceamaraí dig-
iteacha atá ag gach duine, tá
smacht iomlán againn ar céard
agus cé a bheidh sna pictiúir. 

Is féidir a roghnú ar dubh
agus bán nó lándaite a bheidh

siad fiú sula dtógann tú an gri-
anghraf féin. Is é an rud atá ar
intinn gach duine na laethanta
seo ná an bhfuil an pictiúr sách
maith le bheith mar phictiúr
próifíle do Facebook! 

Mura bhfuil sé foirfe, glantar
den cheamara é. Freisin, ní
féidir cúpla pictiúr a ghlacadh
go tapaí mar tá gach duine ag
iarraidh an ceann atá tógtha a
fheiceáil sula mbogann tú ar
aghaidh. 

Agus beidh duine amháin
ann i gcónaí a bheas ag iarraidh
‘deleting’ a dhéanamh agus
iontaíonn sé isteach ina
phróiseas fada. 

Ar an lámh eile, tá aithne
agam dhaoine, mná go
háirithe, agus dá mbeadh siad
ag dul chuig féile i lár an phor-
taigh, réiteoidh siad iad féin ar
nós babóga ar fhaitíos go
mbeadh pictiúr dhóibh ar an t-
idirlíon agus nach mbeadh a
gcuid gruaige agus smideadh
foirfe! 

Is faoin bpictiúr próifíle ar
Facebook atá an scéal ar fad
anois, agus mar gheall air seo,
tá daoine eile nach rachaidh
isteach in aon phictiúr mar go
bhfuil faitíos orthu go mbeidh
sé ar Facebook nó in áit éigin ar
an idirlíon! 

Ansin, má tá tú cosúil liomsa,
ní phriontálfaidh tú amach na
pictiúr agus is ar an ríomhaire a
bheas siad go brách! 

Tabhair ar ais na ceamaraí
Polaroid!

Beidh náire ort maidin amárach a dhuine uasail - ar cheart duit
nó do chairde seo a chur ar Facebook?

CISPHEIL

Féach ar an gCispheil Oilimpeach fad is atá an deis agat 
Cillian Ó Conchúir

DÓIBH siúd ar cuimhin leo bua
Michael Carruth i mBarcelona in
1992, is cinnte gur cuimhin leo an
'Dream Team' chomh maith I measc
na n-imreoirí ar an bhfoireann sin bhí
Larry Bird, Michael Jordan, Scottie
Pippen, Karl Malone, Charles Barkley
agus Magic Johnson.  I mbliana tá
sraith eile imreoirí ar an láthair;
LeBron James, Anthony Davis, Kobe
Bryant agus Carmelo Anthony ina
measc.

Ach féach orthu fad is atá an deis
agat toisc go mbeidh athstruchtúrú ar
an gcispheil sna cluichí Oilimpeacha
amach romhainn. Cén fáth?  Tá scata

mór daoine trasna an Atlantaigh ag
ceapadh go bhfuil an-chuid á chur
isteach ag imreoirí agus gan mórán á
fháil acu. 

Sin iad úinéirí foirne an NBA agus
deirtear nach bhfuil siad sin sásta leis
an mbaol atá ann go gortófar lúthch-
leasaí de chuid an NBA atá ar
chonarthaí ollmhóra, $16m (LeBron
James), $18m (Carmelo Anthony)
agus $25m (Kobe Bryant) in aghaidh
na bliana, agus iad ag imirt sna
cluichí.  An gné is tábhachtaí anseo ná
go bhfuil an baol gortaithe ann in ain-
neoin nach bhfuil aon deis acu
airgead a thuilleadh. Tá siad ag cur
imreoirí ar fáil chun pócaí an Choiste
Idirnáisiúnta Oilimpeach a líonadh

agus tá siad ag éirí bréan den
struchtúr.  An struchtúr nua atá luaite
ná comórtas Oilimpeach cispheile
faoi 23, rud a thabharfadh deis
d’fhoirne an NBA am a thabhairt
d'imreoirí óga ar an gcúirt. Agus cad
faoi James, Bryant agus Anthony? An
mbeidh comórtas ann dóibh siúd?  Tá
sé ar intinn ag lucht an NBA Corn
Domhanda cispheile a chur ar bun,,
rud a bheidh iontach do phócaí
úinéirí foirne an NBA. B'fhéidir go
dtabharfadh sé deis do na cluichí fil-
leadh ar ais chuig an meon
amaitéarach, ach leis an méid airgid
atá á thuilleadh ag an IOC, ioncam atá
go hiomlán saor ó cáin nach mór, is
cinnte nach bhfuil an íoróin caillte. Kobe Bryant, foireann chispheile SAM

Na Saints ag iarraidh máirseáil ar aghaidh!

Gráinne McElwain

€170,000 an duaischiste atá
saothraithe ag St. Pats ó UEFA mar go
bhfuil siad tar éis cáiliú do bhabhta a trí
de na babhtaí cáilithe don tSraith
Europa. San oíche amárach tabhar-
faidh siad aghaidh ar fhoireann ó Bun-
desliga na Gearmáine, Hanover 96, i
Staid Tamhlachta sa chéad chluiche de
dhá chluiche eatarthu agus beidh níos
mó airgid ar fáil dóibh má éiríonn leo
dul chomh fada leis an gcéad bhabhta
eile.

Seo an chéad bhliain ag Hanover 96
a bheith sa tsraith Eorpach le 19
mbliana agus is iad rogha na n-údár iad
chun an bua a fháil tar éis an dá
chluiche. Chríochnaigh siad sa seachtú
háit san Bundesliga sa séasúr a chuaigh
thart ach de réir bhainisteoir na foirne,
Mirko Slomka, “ Cé gur muid atá mar
rogha na n-údár réiteoidh muid don
chluiche seo ar nós aon chluiche eile”.

D’éirigh le St Pats an lámh in uachtar
ar fháil ar Sirkoki Brijeg 3-2 thar an dá
chluiche, ag buachaint 2-1 i bPáirc
Richmond an tseachtain seo caite.
Chuir John Russell na Saints chun cinn
sa 39ú nóiméad ach fuair Ivcia Dzidic
cúl ar ais do Brijeg agus bhí ar Christy
Fagan cúl a aimsiú in am breise chun
solas an lae a chur idir na foirne. Dúsh-
lán mór é seo do na Saints agus is iad
an t-aon fhoireann Éireannach iad atá
fágtha i Sraith Europa. Dúirt Liam
Buckley, bainisteoir St Pats, i rith na
seachtaine, “ caithfidh muid seilbh na

liathróide a choinneáil mar a rinne
muid in aghaidh Sirkoki Brijeg an
tseachtain seo caite agus má dhéanann
muid sin, tá seans againn”.

Mar gheall ar rialúcháin UEFA bogfar
an cluiche go Staid Thamhlachta agus

cé nach bhfuil na Saints tar éis cáiliú i
bPáirc Richmond le 11 cluiche anuas, is
mór an trua dóibh nach bhfuil bun-
táiste Richmond acu. 

Ach mar a dúirt Liam Buckley, “seo
cluiche deacair in aghaidh fhoireann

mhór ón Bundesliga agus tá sé ar nós a
bheith ag imirt in aghaidh fhoireann
mhór ó phríomhroinn Shasana, cosúil
le Learpholl nó Newcastle. Beidh siad
den tuairim go rachaidh siad tríd ach ní
chaillfidh muid amach mar gheall ar

easpa oibre ar an oíche”.
Bí ag súil le slua mór i dTamhlacht

agus go n-éirí an t-ádh leo. Beidh ar St
Pats dul anonn go AWD Arena in
Hanover an tseachtain seo chugainn
don dara cluiche.

SACAR

Déardaoin 2
Lúnasa, St Pats 
v Hanover 96, 
Tamhlacht @ 
7 45 in. 

19.7.12, Christy Fagan, St. Patrick's Athletic's, sa lár, ag ceiliúradh lena chomrádaithe tar éis gur scóráil sé chéad chúl a fhoirne i Sraith Europa UEFA i gcoinne
Široki Brijeg, an Bhoisnia agus an Heirseagaivéin [PIC : DZENAN KRIJESTORAC / SPORTSFILE

Ar an gclaí Le John Allen 

“Táim an-bhródúil as
imreoirí Luimnigh”
C

AD é mar rogha spórt atá
againn na laethanta seo
agus na Cluichí
Oilimpeacha ar siúl ón
Aoine seo caite. Bhí

samhradh iontach spórt againn le
sacar, leadóg, rothaíocht, galf agus
anois, gach a mbaineann leis na
cluichí iontacha idirnáisiúnta a
bhíonn againn gach ceithre bliana.

Ach is leis na cluichí Gaelacha a
tógadh mise in Achadh Bolg agus go
háirithe leis an iománaíocht. Ar
ndóigh is iad Achadh Bolg a bhuaigh
an chéad Chraobh sinsir iomána do
Chorcaigh sa bhliain 1890, mar ag an
am sin ba é an club a d’imir ar son an
chontae. 

Ag filleadh ar ais ó bhóithrín na
smaointe, is deacair a chreidiúint
nach bhfuil ach trí chluiche iomána
(taobh amuigh d’aon athimirt) fágtha
i gcomórtas Liam Mhic Cárthaigh i
mbliana. 

Nuair a thosaigh Luimneach ag
traenáil i gceart ag tús na bliana bhíos
ag ceapadh nach dtiocfadh aimsir na
gcluichí Craoibhe go deo ach tháinig
sé agus anois tá sé beagnach thart do
shéasúr eile. 

Is chuimhin liom ár gcéad cluiche
dúshláine i gcoinne Ionad Teicneo-
laíochta Chorcaigh agus chomh
leamh a bhíomar an maidin Sathairn
sin.

Ach tháinig an samhradh i ndiaidh
an earraigh a thosaigh amach go hain-
nis dúinn agus diaidh ar ndiaidh
tháinig feabhas orainn, agus, ag
ullmhú do chluiche an Domhnaigh
seo caite, bhíos ag ceapadh go raibh
seans ceart againn. Bhí spiorad, atma-
isféar agus cur chuige iontach sa
champa.

Chuireamar scrúdú aclaíochta ar
Tom Condon agus Seamus Hickey ar
an Satharn. Ghortaigh Condon ball-
nasc ina ghlúin i gcoinne an Cláir agus
ní raibh sé ábalta aon traenáil a
dhéanamh ó shin i leith ach tá croí
agus spiorad thar na bearta ag Condon
agus thugamar go dtí an nóiméad
deireanach dó chun cinneadh a
dhéanamh faoi. Ag deireadh dian-
scrúdaithe bhíomar sásta go raibh sé
maith go leor chun tosú. 

Bhí teannán ag cur isteach ar Hick-
ey le cúpla lá ach tháinig sé tríd an
scrúdú go breá.   Mar sin bhailíomar le
chéile  tráthnóna Dé Domhnaigh in
Ostán Ballykisteen, gar le baile Thio-
brad Árann agus thosaigh an lá i
gceart ansin. 

Bhí béile againn ar a haon, cruinniú

foirne ansin agus cheapas go raibh an
t-atmaisféar agus an spiorad go hion-
tach i measc na n-imreoirí. Bhí an
chéad chluiche isteach sa dara leath,
(agus Corcaigh ag fáil an lámh in
uachtar), nuair a shroicheamar an
staid. 

Ag a ceathair chaith Michael
Wadding isteach an sliotar agus tho-
saigh an cluiche agus creid é nó ná
creid bhí Luimneach cúl chun tosaigh
i ndiaidh ceathrú huaire.  Bhí sé
fógartha ag cuid mhaith de na saineo-
laithe go mbeadh slad sa chéad
ceathrú sin agus go mbeadh Luim-
neach ag fulaingt faoi neart agus faoi
mhaorgacht na gCat ach ní shin a thar-
la. Ag leath ama bhíomar cúilín chun
deiridh ag imirt i gcoinne na gaoithe. 

Sa dara leath, thosaíomar go láidir
arís ach i dtréimhse ceathrú huaire
buadh agus cailleadh an cluiche.
Scóráil Cill Chainnigh dhá chúl agus
cúpla cúilín agus bhí an coimhlint
thart.  

Is iontach an fhoireann iad gan aon
dabht agus ar form an dara leatha sin
beidh sé an-deacair iad a stopadh arís
i mbliana. 

Táim an-bhródúil as imreoirí

Luimnigh. Bhíodar thar barr mar
ghrúpa i rith na bliana.  Rinneadar
gach a hiarradh orthu agus má
fhanann siad le chéile agus má
oibríonn siad go dian tiocfaidh a lá sar
i bhfad. 

Ní fhaca mé mórán de chluiche
Chorcaigh /Phort Láirge ach chuala
mé go raibh sé i bhfad níos oscailte ná
an dara ceann.  Chríochnaigh Cor-
caigh níos láidre ach ní dóigh liom go
raibh siad sásta leis an dtaispéantas.
Beidh orthu imirt i bhfad níos fearr
chun ceisteanna a chur ar Ghaillimh.
Mar sin féin, de gnáth ní bhíonn
mórán faitís ar Chorcaigh roimh
Ghaillimh ach sin ceist do lá eile. 

Tá an séasúr peile ag druidim le
ceann scríbe freisin agus na cluichí
ceathrú ceannais á n-imirt an
deireadh seachtaine seo. 

An Satharn seo caite d’fhág ceithre
fhoireann slán le chomórtas 2012.  Sa
chéad chluiche idir an Mhí agus Laois
thug  cic pionóis Ross Munnelly sa

chéad leath,  spás do Laois nár chail-
leadar agus ar ndóigh is cúl a bhí
eatarthu ag an deireadh. 

Sa dara cluiche, scóráil an Dún cúl
cinniúnach sa chéad leath freisin a
d’oscail suas bearna nár dhún Tio-
braid Árann. 

Rinne Ciarraí slad ar an gCláir bocht
agus bhí Cill Dara i bhfad rómhaith do
Shligeach.

Mar sin, beidh féasta peile eile an
deireadh seachtaine sna cluichí
ceathrú ceannais  ach an ceann is
suimiúla i mo thuairim ná an cluiche
idir Ciarraí agus Dún na nGall.  I ndi-
aidh tosú thar a bheith mall, tá an
Ríocht ag bailiú luais ach tá Tír Conaill
ag feabhsú an t-am ar fad freisin agus
beidh sé deacair iad a bhualadh.  

Beidh buaiteoirí chluiche Chill
Dara/Chorcaigh ag feitheamh orthu
agus beidh Baile Átha Cliath ar an
taobh eile. 

Mar sin mórán déanta agus mórán
eile le déanamh. 

Mar sin, beidh féasta peile
eile an deireadh seach-
taine sna cluichí ceathrú
ceannais  ach an ceann is
suimiúla i mo thuairim ná
an cluiche idir Ciarraí agus
Dún na nGall.  I ndiaidh
tosú thar a bheith mall, tá
an Ríocht ag bailiú luais
ach tá Tír Conaill ag feabh-
sú an t-am ar fad freisin
agus beidh sé deacair iad a
bhualadh.  

Iomaíocht agus coraíocht, JJ Delaney, Cill Chainnigh, faoi bhrú ag Tommy Quaid, Luimneach, i gCluiche Ceathrú Ceannais na hÉireann san iománaíocht i
Staid Semple, Dúrlas, Co. Tiobraid Árann. Bhí bua chuimsitheach ag na Cait sa deireadh, 4-16 le 1-17 [PIC : BRIAN LAWLESS / SPORTSFILE]

Na Cúigí ag Réiteach don Séasúr Úr
Gráinne McElwain

CUIRFEAR tús leis an tSraith
RaboDirect Pro12 ag deireadh
na míosa seo le cluichí ag
Cúige Chonnacht agus Cúige
Uladh sa bhaile in aghaidh na
Cardiff Blues agus na Warriors
agus caithfidh Cúige Mumhan
agus Cúige Laighean taisteal
thar lear chun casadh le Dún
Éideann agus na Scarlets. 

Sé seachtainí anois atá caite
ag na foirne ag réiteach don
séasúr nua ina bhfeicfear go
leor athruithe sna cúigí ar fad.

Joe Schmidt atá fós i gcean-
nas ar Laighin a bhuaigh Corn
Heineken den dara bliain as a
chéile anuaraidh ach chaill
siad amach ar éigin ar chorn
an Pro12 in aghaidh na
nOspreys. Beidh imreoirí nua
ar an bpainéal i mbliana, ar
nós Quinn Roux sa dara líne,
Andrew Goodman sa chosaint
agus an frapa Michael Bent ón
Leathsféar Theas. I rith an
tsamhraidh chuir Luke
Fitzgerald peann le páipéar ar
chonradh bliana leis an
gcúige. 

Chuaigh Seán O’Brien faoi
scian le linn an tsamhraidh

mar gheall ar ghortú cromáin
agus seans nach bhfeicfimid é
ag imirt go dtí mí Dheireadh
Fómhair. Faoi láthair tá Cúige
Laighean ag déanamh neart
seisiún traenála oscailte don
phobal timpeall an Chúige in
áiteanna ar nós Cill Chainnigh,
Cluain Dolcáin, an Muileann
gCearr, Tamhlacht, Loch Gar-
man agus Cill Mhantáin. Is in
aghaidh Gloucester a bheas
foireann Laighean ag imirt ar
an 11 Lúnasa i gcluiche dúsh-
láin i dTamhlacht.

Beidh Cúige Chonnacht ar
ais sa Chorn Heineken i
mbliana (a bhuíochas sin do
Chúige Laighean) agus d’úsáid
an cóitseálaí Eric Elwood an
samhradh chun an painéal a
neartú. Is é Danie Poolman ón
Western Province san Afraic
Theas an t-imreoir is déanaí
atá faighte acu. 

Tá conradh trí bliana sínithe
aige siúd agus imríonn sé i lár
na páirce agus ar an chliathán.
Ina theannta beidh an frapa
Nathan White ag teacht as
Cúige Laighean, Willie Faloon
ó Chúige Uladh agus an
leathchúlaí amuigh, Dan
Parks, iarimreoir Cardiff Blues

agus na hAlban. 
Feicfear Cúige Chonnacht

ag imirt dhá chluiche dhúsh-
láin i Sasana roimh thús na
sraithe in aghaidh Exeter
Chiefs ar an 11 Lúnasa agus
seachtain ina dhaidh sin beidh
siad ag imirt in aghaidh Harle-
quins. Fuair Connacht an
lámh in uachtar ar Harlequins
sa Chorn Heineken anuraidh
sa Sportsground agus beidh
siad ag imirt in aghaidh a
chéile faoi dhó arís i mbliana
sa chomórtas céanna agus iad
sa ghrúpa céanna.

Tá go leor athruithe i gCúige
Mumhan le Rob Penny as an
Nua-Shéalainn tagtha isteach
in áit Tony McGahan. Tuigtear
go bhfuil neart atógála le
déanamh ar an bhfoireann go
háirithe tar éis an
drochshéasúr a bhí acu. 

D’éirigh Denis Leamy, Jerry
Flannery, David Wallace, Dar-
ragh Hurley agus Mick
O’Driscoll as anuraidh. Ach is
ag feabhsú atá scéal na ngortu-
ithe faoi láthair do Chúige
Mumhan agus seans maith
ann go mbeidh Doug Howlett,
John Murphy, Duncan
Williams, Dave Foley ar ais

don chéad chluiche sraithe. Tá
feabhas ag teacht ar na gortu-
ithe atá ar Paul O’Connell, Ian
Nagle, Felix Jones agus Troy
Smith agus ceaptar go bhfeic-
fimid iad ag imirt i dtreo
deireadh an fhómhair. Beidh
Cúige Mumhan ag imirt in
aghaidh Bristol ar an 17
Lúnasa agus i gcoinne London
Irish ar an 24 Lúnasa i gcluichí
dúshláine ar Pháirc Musgrave.

Tosóidh Tommy Bowe don
dara tréimhse i ngeansaí
Uladh tar éis dó an cúige a
fhágáil in 2008 chun dul
anonn chuig na hOspreys. 

Feicfear cúpla ainm eile nua
leo  ar nós Seán Doyle ar chúl
an phaca, uimhir a naoi
Michael Heaney, Niall O’Con-
nor ag uimhir a deich atá ag fil-
leadh ó Chúige Chonnacht
agus an húcálaí Rob Herring. 

Is é Mark Anscombe an cóit-
seálaí nua atá ag Cúige Uladh i
mbliana agus tá dhá chluiche
dhúshláin socraithe ag an
bhfoireann sin, ceann in
aghaidh Leicester Tigers ar an
18 Lúnasa agus ceann eile in
aghaidh Newcastle Falcons ar
an 24 Lúnasa i gCnoc an
Fhéich. 

Tommy Bowe, Cúige Uladh, lena lucht tacaíochta speisialta,
Allison Lather agus Carrie Ingram [PIC : OLIVER MCVEIGH / SPORTSFILE]

PEIL NA MBAN

Bliain Dhíomuach Go Dtí Seo

Gráinne McElwain

GO dtí seo ní raibh bliain
rómhaith ag peileadóirí na
mban i Laois. Bhí sraith
dhíomuach acu ag cailliúint
ceithre chluiche as seacht
gcinn agus theip orthu in
aghaidh Bhaile Átha Cliath i
gcluiche leathcheannais
Laighean, 2-12 le 1-11 sa
chraobh. Déan comparáid
idir sin agus an t-am seo anu-
raidh nuair a chuaigh siad
chomh fada le Cluiche Cean-
nais na Sraithe agus le
Cluiche Leathcheannais na
hÉireann, ach b’iad Corcaigh
a bhí róláidir dóibh ar an dá
lá sin. Mar sin cad chuige go
bhfuil rudaí chomh difriúil i
mbliana?

“Níl a fhios agam. Níl rudaí
tar éis oibriú amach mar a bhí
muid a cheapadh go dtí seo
ar aon nós,” a deir Tracey
Lawlor, captaen Laoise agus
duine de na himreoirí is fearr
atá acu. 

“Chaill muid cúpla cluiche
sa tSraith ba chóir a bheith
buaite againn. Rinne muid go
leor botún idir sheilbh na
liathróide a thabhairt ró-
éasca don fhreasúra agus ní
raibh muid cliniciúil go leor
os comhair na gcúl.  Bhí sé
ró-éasca ag an fhoireann eile
an liathróid a fháil uainn
agus chuaigh siad ar aghaidh
chun scóranna a aimsiú.
B’fhéidir go raibh an iomarca
cailíní ag smaoineamh ar an
mbliain a bhí againn anu-

raidh seachas a bheith dírithe
ar an mbhliain nua”.

“In aghaidh Bhaile Átha
Cliath i gCluiche Leathchean-
nais Laighean, bhí an-díomá
orainn mar bhí na seansanna
againn dul chun tosaigh
roimh leatham ach níor thóg
muid iad. Bhí sos mór againn
idir dheireadh na Sraithe
agus thús na Craoibhe ach is í
an Chraobh an comórtas is
tábhachtaí agus tá deis eile
againn an bhliain a chur i
gceart Dé Luain”.

Ar an Luan beidh Laois ag
tabhairt aghaidh ar a
gcomharsana béal dorais
agus a sean-namhaid, Cill
Dara, i mbabhta a haon de na
babhtaí cáilithe i gComórtas
Craoibhe TG4.

“Gach uair a mbíonn tar-
raingt ar siúl is iad Corcaigh
nó Cill Dara a thagann amach
as an bpota. Níl iontas ar bith
orm go bhfuil muid ag
casadh ar a chéile ach mar is
gnáth beidh coimhlint ghéar
ann,” a deir Tracey.

Bhí sraith agus craobh
dhíomuach ag Cill Dara go dtí

seo chomh maith. Ní bhfuair
siad ach pointe amháin sa
tSraith agus dícháilíodh iad
dá bharr. Bhuail Baile Átha
Cliath go dona iad i gCraobh
Laighean, 1-14 le 2-4 agus cé
go bhfuil Brianne Leahy agus
cúpla duine de na sean-
imreoirí ar ais, beidh jab mór
le déanamh acu Dé Luain.

“Go dtí seo, d’éirigh go
maith linn in aghaidh Chill
Dara, ach is dearbaí áitiúil é
agus táim cinnte go mbeidh
cluiche crua againn. Mar go
bhfuil muid tar éis teacht
amach chun cinn i gcuid is
mó de na cluichí a d’imir
muid in aghaidh a chéile, tá
an chontúirt ann cinnte go
mbeidh na cailíní óga nach
bhfuil ar an bpainéal ach le
deanaí ag ceapadh go mbei-
dh cluiche éasca againn, ach
tá an bhainistíocht agus na
cailíní níos sine ar an
bpainéal ag cur ina luí orthu
gurb é a mhalairt a bheas i
gceist.”

Tá duine de laochra móra
Laoise, Angela Casey, tar éis
éirí as agus is cailliúint an-

mhór í don fhoireann, ach tá
cúpla imreoir nua tar éis a
theacht isteach, beirt a bhfuil
an t-ainm céanna orthu,
Clodagh Dunne. Fuair na
himreoirí óga, Jane
Moore, Aisling Keogh
agus Alison Taylor,
neart taithí anu-
raidh agus bí ag
súil le níos mó
uathu i
mbliana.
Ní bheidh
Noreen
Kirwan ná
Grace
Weston ag
imirt mar
gheall ar ghor-
tuithe.

“Seo cluiche mór dúinn
mar caithfidh muid é a
bhuachan chun an séasúr
se’againne a chasadh tim-
peall. Mura mbuafar é, sin
deireadh leis an mbliain
peile”.

Dé Luain 6 Lúnasa, Craobh TG4  i bPeil na
mBan - Babhta 1 de na Babhtaí Cáilithe, Cill
Dara v Laois, Biorra  @ 2.30in

Cluiche Ceannais Mionúir A na hÉireann,
Baile Átha Cliath v Tír Eoghain, Biorra @ 4.15in

Tracey Lawlor, Laois.
[PIC : STEPHEN MCCARTHY / SPORTSFILE]

Anois tosaíonn an gnó do
pheileadóirí na tíre seo!
Cillian Ó Conchúir ar chluichí móra an deireadh seachtaine seo sa Pheil

Maigh Eo
v An Dún

Páirc an Chrócaigh, 
Dé Sathairn, 19:00

TÁ amhras faoi ran-
npháirtíocht Danny Hughes ar
fhoireann an Dúin sa chluiche
in aghaidh Mhaigh Eo de tho-
radh gortaithe ar theannán na
hioscaide ach is cinnte go
mbeidh gach deis á thabhairt
ag James McCartan dó chun
páirt a ghlacadh. 

An pointe is suntasaí ná
nach féidir leis an Dún
déanamh gan imreoir dá lei-
théid. 

Ach tá an-chuid ceisteanna
le freagairt ag an bhfoireann
seo. 

Tá Benny Coulter ar dhuine
de na himreoirí tosaigh is fearr
sa tír, ach níl an cumas sin
léirithe aige i mbliana. 

Níl ach 1-3 aimsithe aige go
dtí ach tá gortaithe ag cur srian
lena imirt. Ach an gné is mó a
bhaineann le himreoirí
cumasacha ná gur féidir leo
taispeántais a chur isteach
nuair is gá dóibh. Níl sé sin
déanta ag Coulter, agus ní
bheidh aon áit chun dul i bhfo-
lach i bPáirc an Chrócaigh.   

An baol is mó do Mhaigh Eo,
ag teacht go Páirc an Chrócaigh
dóibh, ná nach bhfuil aon
chluiche crua imeartha acu. 

Rinneadar slad ar Liatroim
agus ní raibh mórán amhrais
go gcuirfidís Sligeach chun
bealaigh i gCraobh Chonnacht.
Ach sin an fhadhb is mó atá ag
foireann James Horan, cé
chomh maith agus atá siad? Ní
fios.  Gné den cluiche nach
féidir a chur i leataobh ná cé a
thógfaidh na ciceanna saora
do Mhaigh Eo. 

Is ansin a mhothóidh siad
uathu Conor Mortimer. Fuair
Cillian O'Connor trí chúilín
(dhá chic shaora agus ‘45'
amháin) i gCraobh Chonnacht,
ach ní hé an naoscaire scórála
céanna é le Mortimer. Fuair
Alan Dillon dhá scór, ach
tháinig na seacht scór eile ó

sheachtar imreoirí éagsúla. 
Seachas láidreacht foirne,

agus naonúr ag aimsiú scóir,
seans go léiríonn an laige chun
tosaigh, nach féidir le himreoir
amháin an fhoireann a iompar.
Má tá an lá le bheith le Maigh
Eo, beidh ar O'Connor tuil-
leadh tacaíochta a fháil chun
tosaigh.   

Baile Átha Cliath
v Laois

Páirc an Chrócaigh, 
Dé Sathairn, 19:00

D'FHILL Bernard Brogan ar ais
chuige féin i gCraobh Laighean
le 1-7 de scór. Beidh Pat Gilroy
ag tnúth go mbeidh Alan Bro-
gan aclaí le dul chun imeartha
tar éis dó imeacht den pháirc
sa Chraobh le gortú bléine. Cé
chomh tapa a thosóidh Áth
Cliath? 

An féidir leo na deiseanna a
thapú, na scóir a thógáil? An
féidir leo iarracht 70 nóiméad a
chur isteach? Sin iad na
mórcheisteanna a bhéas le
freagairt acu ar an Satharn.  

Tá an cumas iontu, ach níl
an cumas sin léirithe ag Baile
Áth Cliatha go dtí seo i
mbliana. Tá siad tar éis
deiseanna a thabhairt don Mhí
agus do Loch Garman a
theacht ar ais isteach sa
cluiche, seachas an cluiche a
chur as radharc an fhreasúra.
Bhí na daoine ag ceapadh go
dtiocfadh deireadh le réimeas
Justin McNulty níos túisce sa
chomórtas. 

Thug an Longfort fíorbhuille
dóibh nuair a chuir siad Laois
amach as Craobhchomórtas
Laighean. Ach ó shin i leith
agus le ceithre bhua i ndiaidh a
chéile (Ceatharlach,
Muineacháin, Liatroim agus
an Mhí), beidh beocht fós i
McNulty cibé rud a tharlóidh
ag an deireadh seachtaine.  An
t-aon deis atá ag Laois ná má
cuireann siad amhras in aigne
imreoirí Bhaile Áth Cliath go
luath sa chluiche. 

Tá sé léirithe ag Ross
Munnelly, Colm Kelly agus MJ
Tierney gur féidir leo ciceanna
saora/’45' a scóráil agus seans
gurb é sin an deis is fhearr a
bheidh ag Laois. Ní féidir leo
dul in iomaíocht le himreoirí
Bhaile Áth Cliath, imreoir ar
imreoir. 

Má déanann siad iarracht sin
a dhéanamh is scór cruicéid a
bhéas ann ar deireadh. Ach
más féidir leo feidhm a bhaint
as na deiseanna atá tugtha ag
Baile Átha Cliath do gach aon

fhoireann eile i mbliana,
d'fhéadfadh siad an ceann is
fearr a fháil orthu.   

Corcaigh
v Cill Dara

Páirc an Chrócaigh, 
Dé Domhnaigh, 14:00

AN fadhb is mó do Chorcaí ná
nach bhfuil aon chluiche
imeartha acu le míonna nuair

a tabharfaidh siad aghaidh ar
Chill Dara an deireadh seach-
taine seo. 

Tá dhá mhí caite ó d’imrío-
dar cluiche crua i gcoinne
Chiarraí agus ní féidir an
ceann is fearr a fháil ar
aclaíocht imeartha, mar sin tá
seans ann go mbeidh tús mall
acu. 

Tá Corcaigh tar éis dul i
bhfeabhas ón tSraith le Colm
O'Neill ag teacht chuige féin
agus le Donnacha O'Connor ag
díriú isteach i dtreo an chúil
beidh fadhb mhór le sárú ag
foireann Ciaran McGeeney.

Ba chóir go mbeadh a
ndóthain ag Corcaigh chun
Cill Dara a chloí, áfach, agus
cluiche leathcheannais a
bhaint amach idir iad féin agus
Dún na nGall nó a gcéile
comhraic, Ciarraí.  

Ní hionann agus Corcaigh,
tá trí cluichí i ndiaidh a chéile
imeartha ag Cill Dara ón am ar
chaill siad i gcoinne na Mí. Ach
is ionann an freasúra a d'imir
siad ina aghaidh agus an
freasúra deireanach a bhí ag
Corcaigh. Bhí scóir mhaithe
acu i gcoinne an Chabháin
agus Shligigh, ach is beag nár
chailleadar i gcoinne
Luimnigh nó gur shábháil am
breise iad. An t-aon seans atá
ag foireann McGeeney ná tús
spleodrach a fháil agus roinnt
scóir a chur ar clár na scór. Más
féidir leo an saghas peile a
d'imir siad chun ardú ó Roinn
a Dó den tSraith, d'fhéadfadh
siad beart dochreidte a
dhéanamh - bua a fháil ar Cor-
caigh.  

Dún na nGall
v Ciarraí

Páirc an Chrócaigh, 
Dé Domhnaigh, 16:00

AN tslat tomhais is mó atá ann
chun an dá fhoireann a mheas,
ná an bua a bhí acu araon ar
Thír Eoghain. Bhí Dún na nGall
ag streachailt le deireadh a
chur leo siúd ach thug Ciarraí

an taispeántas ab fhearr sa
Craobhchomórtas coicís ó shin
nuair a chuir siad Tír Eoghain
as an gCraobh. Bhí bua 10
cúilín acu, ach caithfear a chur
san áireamh go raibh Brian
McGuigan curtha den pháirc ar
Thír Eoghain.  

In ainneoin easpa smachta
Paul Galvin sa mbua ar Chon-
tae an Chlár an tseachtain seo
caite, imreoidh sé i gcoinne
churaidh Uladh. Mar ábhair
áthas do Jack Ó Conchúir, tá
Colm Cooper, Kieran Donaghy
agus Bryan Sheehan ag teacht
chucu féin, mar aon leis an
ógánach, James O'Donoghue. 

Leis an méid cumhachta
scórála atá acu, is cinnte go
bhfuil Ciarraí ag díriú ar tho-
radh na bliana seo caite a
ruaigeadh agus filleadh ar
Craobh na hÉireann. Ní bheidh
cluiche níos deacra le n-imirt
acu más féidir leo an lámh in
uachtar a fháil ar Dhún na
nGall. 

Fuair an Ríocht an bua ar
Dhún na nGall le 2-6 in
aghaidh 1-8 sa tSraith i
mbliana, ach is mór an athrú
atá tagtha ar Dhún na nGall ó
shin agus tá Michael Murphy
ar ais acu tar éis dó roinnt den
tSraith a chailleadh.  

Tá gach foireann curtha de
dhroim seoil ag foireann Jim
McGuinness go dtí seo agus is
cinnte gurb iad rogha na
coitianta iad do chluiche an
deireadh seachtaine. An t-aon
ábhar imní a bheidh ag
McGuinness ná cé chomh
láidir agus atá a fhoireann féin
i ndáiríre. 

Níl siad chun mórán ama a
thabhairt do Cooper nó do
Donaghy ar an liathróid, go
mbeidh triúir curtha timpeall
acu orthu. Sin an pointe is táb-
hachtaí do Dún na nGall. Má
chuireann siad stop le Cooper,
O' Donoghue, Declan O'Sulli-
van agus Donaghy, beidh
ceannas acu chun tosaigh le
Colm McFadden, Michael
Murphy agus Patrick
McBrearty chun na babhtaí
leathcheannais Craoibh a
bhaint amach. 

18.9.2011; Craig Dias, Baile Átha Cliath, ag ardú ‘Sam’ in airde
anuraidh – ach cé a thógfas Corn Sam Mhig Uidhir i mbliana?  

[PIC : RAY MCMANUS / SPORTSFILE]


